
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

... байгалийн хууль бидэнд мэдэгдээгүй байхдаа манай танин мэдэхүйн гадна ангид оршин нөлөөлж биднийг «сохор зайлшгүйн» боол болгодог байна.

	 

	В. И. Ленин

	ШИНЖЛЭХ УХААН БА ИД ШИД

	Шинжлэх ухааны үйл хэрэг хүмүүст үйлчлэх ёстой.

	 

	Л. Н. ТОЛСТОЙ

	 

	 

	Дэлхийн Шинжлэх ухааны шинжилгээ судалгааны хамгийн гайхамшиг нь байгаль ертөнц дээр мэдэгдээд байгаа зүйлс нь мэдэгдээгүйтэйгээ, нээгдсэн нь олдоогүйтэйгээ ямагт хамт байдаг явдалд оршдог бололтой... Манай амьдралд шинжлэх ухааны нээлт тасралтгүй гарсаар боловч орчлон ертөнцөд танигдаагүй юмс барагдашгүй билээ. Зуун жилийн тэртээд ямар л байсан түүн шигээ хүрээлэн буй байгаль ертөнц юм мэдэх дуртай сониуч оюун ухаанаар шинэ шинэ тааврыг таалгуулсаар л байгаа болно.

	Танин мэдэх үйл явцын диалектик нь шинжлэх ухааны мэдлэгийн хүрээг байнга өргөжүүлэхийн сацуу шинжлэн судлагчдын өмнө хариу хүлээсэн цоо шинэ асуудал гарч ирсээр байдаг учиртай.

	Ертөнцийн үл шавхагдах чанар, түүний төрөл бүрийн үй олон үзэгдэл нь манай эринд сүсэг бишрэлтэй хүмүүст ихээхэн зууш болж ертөнцийг үзэх тууштай материалист үзлийг бүрэлдэн тогтоход саад тотгор болж байдаг тийм тааврыг хүнд төрүүлэх нь цөөнгүй.

	Олон хүний сэтгэцийн хаа нэгтээ гүнд тайлагдаагүй нэгэн мэдрэмж байсаар л байгаа болно. Тэр нь ямар нэгэн үл мэдэгдэх явдалтайхан учрал тохиолдох үест хэрэг явдлын явцыг өөрчлөн хүний хувь заяанд нөлөөлж болзошгүй юм. Хүний сэтгэцийн эл шинж чанар нь эрт цагийн хүмүүс үл ойлгогдох юмсын өмнө арчаагүй дорой байсныг л илтгэн харуулж буй бололтой. Зарим хүнд энэхүү үл ухаарагдах мэдрэмж нь урьд өмнө үзэгдээгүй зүйлтэй тааралдах болгонд нь илрэн гардаг. Бидэнд мэдэгдээгүй байгаа, биднийг айлгах буюу гайхширалд хүргэдэг тэр бүхнийг хүмүүс оюун ухаанаараа биш, харин сэтгэл хөдөлгөх мэдрэмжээрээ л хүлээн авдаг.

	“Ид шид хүний сэтгэлийг хуурдаг” гэж Л. Фейербах хэлсэн билээ. Аливаа ид шидийн хүч гэгч нь уг чанартаа бол хүний дүрслэн бодох чадал юм. Ингэж ч үнэлэх хэрэгтэй. Ер нь ч тэгээд ер бусын далдын хүчинд бишрэх шүтлэг нь хэзээ ямагт хүнийг доромжилж, ертөнцийг байгаа байдалд нь бодитойгоор ойлгоход саад болж байсныг мартаж хэрхэвч болохгүй.


НЭГДҮГЭЭР БҮЛЭГ : ГАЗАР БА ТЭНГЭР

	Танин мэдэхийн баясал бол байгалиас хүнд заяасан хамгийн сайхан хишиг мөн.

	 

	А. Эйнштейн

	7


Бид бүхэн зөвхөн Газар дээр төдийгүй сансарт амьдарч байгаа болно. Тэгээд ч К. А. Тимирязевын тодорхойлон хэлснээр бид «Нарны хүүхдүүд» билээ.

	Сансрын хүчний манай гарагт, дэлхийн сав, шим ертөнцөд үзүүлэх нөлөө нь үнэндээ олон талтай юм.

	Дөнгөж сая л XX зуунд сансрын хүч

	Газар дээр чухам хэрхэн яаж үйлчилдэг талаар шинжлэх ухаан тайлж эхэлж байгаа буюу.

	Манай анхны аялал соронзон хүчний аймагт болно.

	Дэлхийн шим ертөнцийн бүх л зүйлийг нэвтлэн гардаг соронзон хүчний аймагт л хүмүүс амьдардаг.

	Хүн төрөлхтний түүхийн хэрэг явдал нь мартагдсан мянган жилийн тэртээ нээгдсэн «соронзон чулуу» нь эхлээд манай элэнц хуланцад гайхаш төрүүлж, хожим түүний шинж чанар олон ашигтай багаж хэрэгсэл, техникийн сод бүтээлийн үндэс нь болсон билээ.

	Гэлээ ч одоо хэр нь тэр олон нууцаа хадгалсаар учир урьдын адил шинжлэх ухааны үзэж судлах онцгой объект хэвээрээ л үлдэж хоцорсон юм.


ҮЛ ҮЗЭГДЭХ ТЭНГИСИЙН ДОЛГИОН

	Бага мэдэж байгаагаа ухамсарлахын тулд ихийг сурах хэрэгтэй.

	 

	М. МОНТЕНЬ

	 

	 

	«АУГАА ИД ШИД»

	Домогт өгүүлэх нь: Олон үеийн тэртээд юм санж. Нэгэн хоньчин уулаар хонио эрэх зуураа энд тэндгүй хар хар чулуу хөглөрсөн үл таних газартай таарчээ. Барьж явсан төмөр хошуутай саваа нь ямар нэгэн үл үзэгдэх гарт шүүрүүлж байгаа юм шиг л чулуунд татагдаад байсныг хоньчин ихэд гайхан ажиглажээ. Ингээд тэр бээр ер бусын чадлаараа хачирхал төрүүлсэн тэр чулуунуудыг ойролцоо орших Магнесс гэдэг хотод авчирсан байна. Төмөр зүйлсийг өөртөө татдаг гайхалтай чулууны тухай хоньчны ярьсан нь үнэн болохыг энд ирсэн хэн боловч үнэмших нь зүйн хэрэг биз ээ.

	Ийм чулуу нь төмрийг өөртөө татаад зогсохгүй бас түүгээр үрвээс хутганы ир хүртэл, зэв хадаас гэхчлэн элдэв төмөр эдийг чангааж байсан байна. Энэ бүхэнд уулнаас олж ирсэн чулуунаас гарах ямар нэгэн, мэдээжээр нууц хүч л тархаад байгаа мэт. Тэр ид шидтэй чулууг хотынхоо нэрээр Магнит (соронзон) хэмээн нэрлэжээ. Хэрвээ эл домгийг үндэслэлтэй (үнэмшилтэй) гэж үзвээс байгалийн хамгийн гайхамшигтай үзэгдлүүдийн нэг болох соронзон чанартай хүмүүс анх танилцаж буй нь энэ буюу.

	Магнесс тосгоны ойролцоогоос олдсон жинхэнэ соронзон гэдэг нь соронзон чанарыг мэдэгдэхүйц агуулсан төмрийн хүдэр, өөрөөр хэлбэл соронзон гүрийн хэлтэрхий байсан нь тодорхой юм.

	Үнэн чанартаа бодисын соронзон чанарыг бүр өөр нөхцөл байдалд илрүүлсэн байж болох бүрэн боломжтой. Хүн төрөлхтний соёл иргэншлийн түүх хугацаа нь тодорхой бус, тэгээд ч хойд үедээ үлдээж амжаагүй тийм баримт үйл явдлаар дүүрэн байдаг нь тоогүй хэрэг билээ.

	Ер нь ч тэгээд мянган жилийн өмнө гэхэд сонирхол татах соронзонгийн талаар мэддэг болчихсон байжээ. Эртний Грек, Ромд баяр ёслол яармагийн үеэр энэхүү «шидэт чулууг» үзүүлдэг байсан аж. Тэр үеийн материалист гүн ухаантан, яруу найрагч Лукреций Кар тухайн цагтаа өвөрмөц нэвтэрхий толь болж байсан «Юмсын мөн чанарын тухай» хэмээх шүлэглэлдээ соронзон үзэгдлийн талаар бичихээ мартаагүй юм.

	 

	Жинхэнэ самофрак цагариг жижиг төмөр үртэстэй 

	Зэс саванд зэрэгцэн байхыг харах үе тохиосон юм 

	Савны доор тавьсан соронзон чулуунд тэмүүлэхдээ тэд 

	Савнаас салан одох гэсэн шиг бужигнаж байсан сан.

	 

	Олон зууны туршид үзэмжгүй энгийн нэгэн чулууны айдас хүрмээр, гайхмаар тэгээд ч ховор тохиох шинж чанар хүмүүст ид шид мэт санагдаж байсан нь мэдээж. Ид шид гэгчийн цаана чухамхүү үл үзэгдэх далдын ч хүч байгаа гэхээс өөр яах ч юм билээ дээ. Эрт цагийн цэцэн мэргэд төмөр зүйлийг татаж түлхдэг чулуу болон соронзлогдсон зүү хойд зүгийг заадаг чадварыг тайлбарлахдаа бурхан амилж байгаа нь гарцаагүй мөн гэж үздэг байжээ.

	Энэ соронзон үзэгдлийг эдгэрүүлэх эм тангаас аваад ямар ч түгжээтэй байсан нэвтэрдэг хулгайчийн туслах болтол нь хэтрүүлсэн хоосон санаа нь Мухар сүсгийн мананд хүмүүсийг төөрөгдүүлж байсан.

	Эртний хятадад он дараалсан бичиг зохиогчид эзэн хааны шилтгээний соронзон хаалга зэвсэг барьсан хар санаат нэг ч хүнийг нэвтрүүлж байгаагүй мэтээр бичсэн байдаг.

	«Бидний ухаарч байгаагаар бол дэлхийн бүх гайхамшгийн дотроос хамгийн эрхэм нандин зүйл нь соронзонтой чулууны гайхмаар шинж чанар гэдгийг хүлээх хэрэгтэй юм. Энэ нь бурхан багш байгаль дэлхийн хэрэгт оролцож байгааг эргэлзээгүйгээр нотолж байна» гэснийг дундад зууны үеийн шастираас уншиж болох байна.

	Нөхрийг эхнэрт нь дотночлуулж (элэгсүүлж) гэр бүлийн аз жаргалыг сэргээх, хүний сэтгэлийн уйтгар гунигийг зайлуулах, гоо үзэсгэлэнт бүсгүйчүүдийг увдисаар татах чадвар соронзонд байдаг гэж мэдэмхийрэгчид баталж байсан билээ. Гайхамшигт шинж чанарыг нь алдагдуулахгүйн тулд соронзонг хааныхтай төстэй час улаан өнгөтэй үнэт хувцсанд байлгах, мөн энэхүү чулууны шидэт хүч нь шөнийн цагаар суларч болох учир ямааны цусанд хийх хэрэгтэй гэдэг байсан...

	Иймэрхүү үзэл бодол нь уран зохиолд ч тусгагдаж байжээ. П. Меримийн «Кармен» гэдэг өгүүллэгийн эмэгтэй баатар хуягт хандаж хэлэхдээ: 

	 

	«Эрхэм ээ! Та намайг суллачихаа ч дээ, би танд төмрийн хүдрийн хэлтэрхийг өгье. Энэ соронзон гүрийг ашиглаж л чадах юм бол цыганы хэлдгээр юуг ч ховсдож болно шүү. Чимх төдийхнөөр үрснийхээ дараа аяга дарсыг эмэгтэйд уулгаваас тэр бээр тэвчиж үл чаднам» 

	 

	гэжээ.

	Харин герман Кирхерийн XVII зууны үед бичсэн «Соронзонгийн тухай» номд байгаль дээр соронзон - ургамал байдаг гэжээ. Үүнийгээ уншигчдад үнэмшүүлэхийн тулд уул ургамал ямархуу шинж төрхтэй байх талаар дэлгэрэнгүй өгүүлсний нэг нь тийм ургамлын чих, хөл нь яг л хониныхтой ижилхэн гэж бичсэн явдал юм.

	Хүний уран сэтгэмж барагдашгүй шүү дээ. Хүний итгэж үнэмших нь бас хязгааргүй билээ.

	 

	 

	ТӨЛӨГЧ ЛАМЫН ШАРИЛ БА ИЛБЭЧИД

	Лалын шашинтны дотор агаарт орших төлөгч ламын шарилын тухай домог ихэд дэлгэрчээ.

	Энэ шашныг үндэслэгч төлөгч лам Мухаммедыг төмөр авсанд оршуулсан ажээ. Арабд шинэ шашныг авчирсан тэгээд ч тэнгэрийн илгээсэн ариун хүндэтгэлтэй гэгээн хүнийг байлгах хувь газарт дутсан учраас тэр агаарт оршиж байгаа юм гэж домогт өгүүлдэг. Одоо ч гэсэн янз бүрийн орноос ирсэн лалын мөргөлчид арабын Медин хотноо хуран цугларсаар байгаа билээ.

	Мухаммедын шарилыг агаарт барьж байдаг ямар хүч байдаг вэ? гэдэгт Аллах л хайрласан юм даа гэж сүсэгтний домог товчхон хариулдаг. Гэтэл ард түмний домогт энэ явдлыг бурхны ид шидтэй биш, харин соронзон хүчтэй холбож байсан ажээ. Төлөгч ламын бурханд төмөр авсыг агаарт барьж байдаг өвөрмөц зүйл байх шиг байна. Бүр тодруулбал адарт нуусан соронзонгийн татах хүч авсыг шалнаас олдуулах боловч бүр дээш нь тултал татах хэмжээнд хүрээгүй байгаа гэхэд болох юм.

	Соронзон гүрийн далд орших хүчний мөн чанарын гайхамшиг буурдаггүйг мөн л бурхантай холбож, Аллах өөрийн дур зоргоо хэрэгжүүлэхийн тул өөр юу ч биш, зөвхөн л соронзонг сонгож авсан гэдэг гэнэ.

	Мединийн гайхамшгийн хувьд хүмүүс иймэрхүү л ойлголттой байсан. «Бурхны чулууны» гайхам чадлыг өөрийнхөө нүдээр үзсэн хүн ховор гэж үү дээ. Эрт цагт амьдарч байсан байгалийг шинжлэн судлагч Том Плиний хүртэл түүний бүхнийг дийлэх хүч чадлын тухай ярьдаг байжээ. Энэ эрдэмтэн зохиолчийн өгүүлснээр Ази болон Энэтхэгийн эрэгт хоёр соронзон уул байдгийн нэг нь ойртсон бүх төмөр юмсыг өөртөө татдаг байхад, нөгөө нь түлхдэг ажээ.

	Төлөгч ламын бунхныг хэчнээн их сэрэмжтэй хамгаалж байсныхаа нэгэн адил нууцыг нь ч мэдчих вий гэхээс сэрэмжилж байсан. Энэ нь хүний л арга башир мөн. Нэн ялангуяа лалын ариун шүтээнийг бие сэтгэлээрээ хүндэтгэн эрхэмлэж яваагүй тийм хүмүүсийн харцнаас агаарт орших шарилыг нууцалдаг байсан. Ер нь ч тэгээд энэ бунхан сүсэгтэн олноос далдын далд орших аж. Зөвхөн өргөл барьц их өгсөн зарим мөргөлчинд төлөгч ламын бунхны доторхыг жижигхэн цонхоор харахыг зөвшөөрдөг. Тэд ямар нэгэн нууцыг тайлж эс чадах агаад гагцхүү хар хөшгийг л харах ажээ. Өөрөөр яах ч юм билээ дээ. Хэрвээ хүмүүс хар хөшигний далдалж буй бодит байдлыг мэдэх юм бол бурхны ид шид гэгч үнэ хүндээ барах нь тодорхой.

	Иймэрхүү ид шидээр ховсдох бөө нарын дархан эрхэд мэргэжлийн илбэчид бас ч муугүй халдаж байсныг дурдаж болох юм. XIX зууны үед илбэчин Антон Гамулецкий энэ талаар алдаршжээ. Тэр бээр 1827 онд Петербургт «Урам сэргээх дуган буюу механик, физик, оптикийн кабинетыг» нээж тэндээ төрөл бүрийн ов мэхийг (илбэ) үзүүлдэг байв. Гамулецкий авьяаслаг зохион бүтээгч байсан. «Яг л амьд» юм шиг далавчаа дэвж донгодох азарган тахиа, хуцдаг оньсон нохой болон хэд хэдэн хэлээр ярьдаг шидэт толгойг энд ирэгсэд гайхан бахдаж үзэцгээдэг байжээ. Харин хамгийн сонирхолтой нь «Дуганы» орох шатны дээд талд агаарт сул орших дээд тэнгэрийн дүр байсныг ирсэн хүн болгонд эндүүрэл биш юм шүү гэдгийг ойлгуулахыг эзэн нь хичээдэг байсан. Үнэхээр ч шал таазны хооронд алив ил харагдах тулгуур оосоргүйгээр дээд тэнгэрийн дүр дүүжлээстэй байдаг байсан.

	Энэхүү техникийн гайхамшгийн нууц нь тайлагдаагүй хэвээрээ үлдсэн юм. Хожим нь агаарт орших дээд тэнгэрийн дүрийг бий болгосон зарчмынхаа талаар зохион бүтээгч нь хэдхэн үгээр «би дээд тэнгэрийн дүрийг агаарт дүүжлэхийн тулд соронзон болон төмрийн жин, барьж байх цэгийг олохоор арваад жил хөдөлмөрлөсөн юм даа» гэж хэлсэн аж.

	Хэдийгээр илбийнхээ голлон «тоглогчийг» мэдэж байсан ч гэсэн иймэрхүү гайхамшгийг бүтээх нь тухайн цаг үед тун нарийн төвөгтэй агаад бэрхшээлтэй байсан. Одоо бол тун хялбархан, цахилгаан соронзонгийн үндсэн дээр л хийж болох нь мэдээж.

	Эрин үед физикийн ямар ч лабораторид нууц нь аль хэдийнээ шинжлэх ухаанаар тайлагдсан тэрхүү гайхамшгийг хийж үзэж болно. Тухайлбал, цахилгаан соронзонгийн туйлын үйлчлэлээр агаарт хөдөлгөөнгүй орших төмөр үрлийг хаашаа ч хамаагүй зайлуулаад гараа авбаас тэрээр хуучин байрандаа эргэн шилждэг. Энэ тогтворшил нь соронзон таталцлыг тохируулснаар хангагддаг.

	Механик Гамулецкий ийм гайхамшгийг бүтээхдээ цахилгаан соронзонг хэрэглэлгүйгээр аргыг нь олсон явдал түүний гаргууд авьяас билгийг гэрчилж буй нь маргаангүй ээ. Яагаад гэвэл, зохион бүтээгч бүтээлийнхээ нууцыг хэлээгүй явсаар нас барсан хэдий боловч «урам сэргээх дуганд» ирсэн хэн боловч агаарт орших, дээд тэнгэрийг харсан тэр л баримт сэлт бэлхнээ илтгэж буйгаас тодорхой ажээ. Энэ бол нарийн учиртай маш уран илбэ ч байсан байж мэднэ.

	Харин Мухаммедын шарилын тухай домгийн хувьд гэвэл тэр үнэн гэдгийг нотлох үзэгчдийн хараанаас бүх л зууны туршид нууцлагдаж байсан билээ. Чухамхүү бурхны ид шидэд, мухар сохроор итгэх гэдэг нь энэ биз ээ.

	 

	 

	АЯН ЗАМЫН СОРОНЗОН

	Говь цөлийн нүд алдам уудмаар жингийн цуваа хөвөрнө. Тэнгэрийн хаяа шаргалтах буданд живэх аж. Эргэн тойрон хаашаа л харваас царай дарсан элс үзэгдэнэ. Жингийн туулах зам урт агаад бэрхтэй боловч хүмүүс зорьсондоо хүрэхээр итгэлтэй явцгаана. Жингийн цувааны эхэнд яваа цагаан тэмээний бөхний хооронд найдвартай байрлуулсан модон хайрцагт орших устай шавар саванд хөвөх илчүү модон дээрх соронзлогдсон төмрийн жижигхэн зурвас л тэднийг замчлах ажээ. Зам заагч савны хажуу талуудыг өөр өөр өнгөөр буджээ. Хамгийн түрүүнд яваа хүн үе үе тэр төмрийг харахад тэмээний явдлын аясаар мэдэгдэх төдий чичирхийлж байх боловч нэг үзүүрээрээ савны улаан будагтай, нөгөө хошуугаараа хар өнгөтэй талыг алдахгүйгээр зааж байдаг. Улаан нь өмнө, хар нь хойд зүгийг заахаас гадна нөгөөх цагаан, ногоон хоёр нь баруун зүүн чиглэлийг илтгэх ажээ.

	Эртний өдрийн мэдээчдийн бичиж байснаар бол гурав дөрвөн мянган жилийн тэртээ Ази тивийн ард түмний хэрэглэж байсан луужин нь иймэрхүү хийцтэй байсан бололтой. Хожим нь Европт гарч ирсэн соронзон луужин улам боловсронгуй болсноор бидний мэдэх тийм хэлбэрээ олсон билээ.

	Дэлхийгээ судалж эзэмшихэд жижигхэн соронзон зүү маш их, үнэхээрийн үнэлж баршгүй үүрэг гүйцэтгэсэн юм. Манай гарагийн бүх тив, далай тэнгисийг анх удаа туулж мөрөө үлдээсэн тэр бүх хүнд энэхүү маш энгийн агаад хялбархан багаж зам заагч од нь болж байсан түүхтэй. Газар зүйн сод гарамгай нээлтүүдийн аль нь ч гэсэн соронзон зүү байгаагүй сэн бол бүтэхгүй байсан биз ээ.

	Өөрийн үл үзэгдэх чанараараа ер бусын үзэгдэлд тооцогдох болсон соронзонгийн зүг чигийг заадаг гайхамшигт шинж чанарыг хүн төрөлхтөн гойд ухаан гаргалгүйгээр хэрэглэж эхэлсэн. Өчүүхэн соронзон нь жуулчин, аянчдын найдвартай дагуул болсон билээ. Хүмүүсийн амьдралын туршлага нь соронзон гүрийг далдын хүч чадалтай холбож байсан хэрэггүй бүх л зүйлийг таягдан хаяж гагцхүү бодитой болоод гайхамшигт сайхан боломжийг нь үлдээсэн юм. Энэ нь соронзонгийн туслалцаатайгаар хүрээлэн буй ертөнцийг нээх явдал байсан болой.

	Бүр хожим нь английн эмч В. Гильберт соронзон болон цахилгааны үзэгдлийг шинжлэн судалж байхдаа далайн аяллын замыг заагч соронзон зүүний өөрийнх нь мөн чанарыг нь нээжээ.

	Гильбертийн тэр чухал туршлага нь маш уран, тун энгийн туршилт байжээ. Тэр бээр манай дэлхийтэй нэн төстэй маш өчүүхэн зүйлийг соронзон гүрээр зорж хийгээд дотор талд нь жижигхэн луужинг байрлуулахад зүү нь яг л хэвээрээ нэг үзүүр нь хойд зүгийг, нөгөө тал нь өмнө зүгийг зааж байсан. Үүнээс үндэслээд Газар гараг өөрөө аварга том соронзон мөн гэдэг ганцхан дүгнэлтийг хийж болох байна.

	Соронзон хүчний талбайд орших манай дэлхийгээс аваад аливаа бүх соронзонтой юмс нь луужингийн соронзон зүүг хүрээлж байдаг тэр л соронзон талбайтай харилцан үйлчилж байдаг учиртай. Ингэхдээ хоёр соронзонгийн эсрэг туйлууд (их, бага) нь бие биедээ татагдана. Луужингийн зүүний өмнөд туйл нь Газар гарагийн хойд туйл руу, харин зүүний хойд туйл нь дэлхийн өмнөд туйл руу эргэнэ. Өөрөөр хэлбэл луужингийн зүү нь Дэлхийн нэг туйлаас цацраг хэлбэрээр тархаад нөгөө туйл руу бүгд шингэдэг тэр соронзон хүчний шугамын дагуух байрлалыг эзлэхээр тэмүүлдэг.

	Энэ бол Гильбертийн гайхамшигт нээлт байлаа. Үүнээс өмнө луужингийн зүүний заалтыг Газар гарагийн соронзон чанартай холбож тайлбарлах ухаан хэний ч толгойд орж ирээгүй юм. Гильбертийн нээлт нь Дэлхийн тухай шинжлэх ухааны практикийн нэн чухал ач холбогдолтой салбарын нэг болох дэлхийн соронзон чанарын асуудлын үндсийг тавьсан.

	Дэлхийн соронзон туйлууд нь газарзүйнхтэй яг адил байдаггүйг мэдэх боллоо. Луужингийн зүү нь хойд өмнөд чиглэлээсээ баруун зүүн тийшээ хазайн зааж байсан хаа нэгтээ та байж үзсэн байлгүй дээ. Газар зүйн болон соронзон туйлуудын хоорондох өнцгийг хазайлтын өнцөг гэж нэрлэдэг. Энэ онцлогийг далайчид бүр эртнээс мэдэх болжээ.

	Луужингийн заалтын эндүүрэл америкийн эрэгт хүрсэн анхны далайн аялалд оролцсон колумбын далайчдыг яаж хөглүүлснийг эргэн дурсахад сонирхолтой байх биз ээ.

	1492 оны наймдугаар сарын 3-ны өдөр үүрээр Колумбын гурван хөлөг үл харагдах алсын, далайн аянд гарчээ. Сар болоход олонх далайчид гагцхүү гэртээ л харихын хүслэн болцгоосон байлаа. Урьд өмнө мэдэгдээгүй байсан тэнгис заналхийлсээр л. Ер нь ч тэгээд хамгийн сүүлд Канар арлыг орхин одохдоо өмнө нь чухам юу байгааг мэдэх хүн нэг ч байгаагүй юм. Колумбын захирч явсан «Санта-Мария» хөлгийн тэмдэглэлийн дэвтэрт есдүгээр сарын 9-ний өдөр бичихдээ:

	 

	«Хэрвээ далайн аялал удаан үргэлжилмээр төлөвтэй болбоос хүмүүсийн сэтгэл санааг алдагдуулахгүйн тулд туулсан замыг бодит хэмжээнээс нь багаар тооцоолж байх шийдвэрийг адмирал гаргав» 

	 

	гэжээ.

	Үүнээс хойш дөрөв хоноод байтал гэнэт луужин нь «зүггүйтэж» эхэлсэн. Соронзон зүү хойд зүгийг заахын оронд баруун хойд чигийг зааж зүүн тийшээ жаахан шилжсэн тухай мэдээ нь луужингийн заалтыг итгэх болсон далайчдын дунд тархжээ. Энэ нь хөлгийг «дэлхийн зах руу» хөтөлчхөж юу эс магад гэсэн тэр хүчтэй бодлоос ч хамаарсан байж болох юм. Үгүй гэх нь ээ, сандарсан сүсэгтэн хүмүүс үтэр түргэн харихыг шаардаж үймээн дэгдээхэд ч бэлэн байсан билээ. Энэхүү эгзэгтэй агаад аюултай байдлыг цэгнэж үзсэн адмирал явдалтайхан аргыг хэрэглэсэн. Тэр бээр хүмүүст мэдэгдэлгүйгээр өнцгийн хуваарьтай, луужингийн зээрэнхийг хөдөлгөөд зүүний шилжилтийг хэвийн байдалтай болгосон. Ингээд л хөлөг дээрх түгшүүр намдсан ажээ.

	 

	 

	ХООСОН САНАА ХЭРЭГЖСЭН НЬ

	Эрт цагт соронзон гүрийн «ид шидтэй» шинж чанарын талаар санаанаасаа зохион зүйл бүрээр ярьж байсны дотроос байгалийн эл үзэгдлийн ер бусын хүч чадлыг өгүүлсэн санаархал нь хүмүүсийн сэтгэлийг түгшүүлдэг байсан билээ. Эртний грекийн газарзүйч Птолемей одоогийн Борнео арлын ойролцоо татах (соронздох) хүч маш ихтэй уул байдаг учраас хөлөг онгоцны туургыг модон хадаасаар бэхлэх хэрэгтэй, хэрэв төмөр хадаастай байваас суга татагдаж улмаар сүйрэлд хүргэх болно гэж бичиж байсан. Энэ домгийг Жюль Верн хэрхэн зээлдэж байсан нь «Мөсөн ховдос» хэмээх романых нь хэсгээс үзэхэд тодорхой.

	 

	««Паракута» гайхмаар хурдан явж байтал «Гальбронаас» түүний хамарт шилжүүлэн байрлуулсан зангуу гэнэт суга татагдахад татлагаар холбогдсон бидний завь эгээтэй л хөнтөрчихсөнгүй... Зангуу агаараар өөрөө нисэж буй мэт болж завийг эрэг рүү улам бүр ойртуулан чангаасаар.

	Боцман татлагыг огтлохоор очтол ямар нэгэн хүч гараас нь хутгыг суга татав. Энэ үеэр татлага тасарч зангуу, хутга хоёр маш хурдтайгаар ер бусын хадан цохио руу нисэн одов. Завинд байсан бүх төмөр зүйлс тэдгээрийн хойноос хошуурав.

	Энэ ер бусын хадан цохионы ойролцоо эрэгт хүмүүс буудаллахдаа хадан цохионы хажуу талд, газраас хоёр метрийн өндөрт хүний хүүр дүүжлээстэй байхыг үзэцгээжээ. Ар нуруунд нь аль хэдийнээ зэвд идэгдчихсэн зэвсэг байлаа. Чухамдаа энэ л зэвсэг хүүрийг тэр соронзон хаданд барьж байгаа ажээ. Зэвсгээ тайлж амжаагүй байтал нь түүнийг соронзон хад маш хүчтэй татжээ. Хаднаас салах тэнхэл хүрээгүй улмаар өлсөж үхсэн болох нь харагднам» 

	 

	гэжээ. Дүрсэлж буй зураглал үнэн байж болох уу даа? Ийм явдал ер нь тохиолдож болох уу? гэсэн асуултад ердөө л энэ бүхэн бол үлгэрийн ид шидээс ч нэг их хэтрэхгүй биз ээ гэсэн хариу өгөх буй заа.

	Гэхдээ ховор бус тохиолдох бодит байдал нь эрин цагт үлгэрийг ч давах боллоо. Хүний оюун ухаанаас төрсөн бодит (жинхэнэ) гайхамшиг нь улам ч сонирхолтой агаад ашигтай болох нь илэрлээ.

	Профессор Ганс Эрстед Копенгагений их сургуулийн оюутнуудад цахилгаан гүйдлийн дулааны үйлчлэлийн талаар лекц уншиж байлаа. Хэрвээ «далдын хүчний» хэрэг учрал тохиолдоогүй сэн бол тухайн цагт байнгын анхаарлыг татаж байсан асуудлаарх энэхүү лекц нь урьдын адил амжилттай өнгөрөх ч байсан байж мэдэх юм.

	Цахилгаан гүйдлээр халсан дамжуулагч утасны ойролцоо соронзон үүсэж байгаа нь мэдэгдсэн. Гүйдлийг залгамагц зүү огцом хазайж буй явдалд профессорын анхаарлыг хандуулахад нэгэн оюутан тусалжээ. Үүний хамаг учрыг Эрстед ойлгосон. Юу гэвэл цахилгаан гүйдэл соронзон талбайг үүсгэдэг явдал болно.

	Гэхдээ соронзон болон цахилгааны хоорондын холбоог илтгэх нээлт нь аль хэдийн хийгдчихсэн байсан юм. Ингэж шинжлэх ухааны түүхэнд сүүлийн зуун тавь гаруй жилд гарсан техникийн гайхамшигт бүтээлүүдийн үндэс болсон цахилгаан соронзон гэгдэх салбар анхныхаа алхмыг хийсэн учиртай.

	Тэр явдлаас хойш хэдхэн хоноод байхад францын нэрт физикч Араго, Ампер нар цахилгаан гүйдэл соронзон талбайг үүсгэдэг тийм шинэ багажийг бүтээсэн байжээ. Маш энгийн багаж байсан юм. Уншигч та ч гэсэн өөрийнхөө зохион бүтээх чадварыг шалгаж болох билээ. Зэс утсаар ороомог хийгээд хуурай зайнаас тогтмол гүйдлээр тэжээхэд тэрээр жирийн соронзонтой ижил болж эргэн тойронд нь соронзон хүчний талбай үүсдэг. Ингээд ороомгийн нэг төгсгөлд соронзонгийн хойд туйл, нөгөө талд нь өмнөд туйл бий болдог. Тэр ороомог нь соронзонтой адил алив төмөр биетийг өөртөө татдаг. Хэрвээ гүйдлийг тасалбал ороомгийн бүх соронзон чанар нь үгүй болдог. Гүйдлийн хүчийг ихэсгэж багасган цахилгаан соронзонгийн татах хүчийг өөрчилж болдог.

	Хэрэв ороомог дотор төмөр зүрхэвч байрлуулаад гүйдлийг залгаваас соронзон чанартай болох бөгөөд соронздох хүч нь маш их өсдөг.

	Эрстедийн нээлтээс хойш таван жил өнгөрөөд байхад бүр тодруулбал, 1825 онд английн В. Стержен гэгч хүн хоёр зуун грамм жинтэй цахилгаан соронзон өөрийн «үл үзэгдэх гараараа» өөрөөсөө арван найм дахин хүнд ачааг барьж байсныг эрдэмтдэд үзүүлж байжээ. Ийм хүчтэйд нь ямар ч байгалийн соронзон «атаархах» л болно.

	Стержен бүтээлээ улам сайжруулан ажилласаар арван таван жилийн дараа гэхэд таван зуун тавин килограмм ачааг өргөдөг цахилгаан соронзонг бүтээсэн байна.

	Тэр жил нь Жоулийн (эрчим хүчний нэг нэгжийг түүний нэрээр нэрлэжээ) хийсэн цахилгаан соронзон нэг мянга гурван зуун килограмм ачааг өргөжээ. Үүний дараа цахилгаан соронзонгийн татах хүч үнэхээрийн гайхам хэмжээнд хүрсэн. XX зуунд хэдэн арван тонн ачааг өөрийнхөө хүчит «тэмтрүүлээрээ» өргөх чадалтай цахилгаан соронзон бий боллоо.

	Орчин үеийн техникийн соронзон гайхамшиг гэдэг нь Газар гарагийн өөрийнх нь соронзон талбайгаас хэдэн сая дахин илүү тийм агшин зуурын соронзон талбайг үүсгэх чадвартай байгаагаас нь үзэхэд л ойлгомжтой болох нь тодорхой. Ийм хэт хүчтэй талбай нь материйн нууцад улам бүр гүн нэвтрэхэд шинжээчдэд тусалж байна. Үлэмжийн их соронзон нь хэт дамжуулагчийн тухай шинжлэх ухааныг амьдралд нэвтрэх боломжийг олгосон юм. Энэ нь эрчим хүчний түүхэнд шинэ үеийг нээсэн билээ. Орчин цагт их, бага хэмжээтэй олон зуун мянган соронзон газар дээр ч тэр, сансарт ч тэр багаж хэрэгсэл, машин гээд л хаана л техник байна тэнд л үйлчилж байх болжээ.

	Эмч хүн нүдэнд орсон төмөр юмсыг цахилгаан соронзонгоор гарган авч байна. Үйлдвэрийн цехэд «соронзон гар» олон тонн төмрийн бэлдмэлийг өргөн авчирч байна. Хэрвээ соронзонгүй бол ярьдаг утас, радио хүлээн авагч, телевизор бүгд л таг чиг байх биз ээ...

	Дөнгөж сая бэлэн болсон турбиний далбан лабораториор дамждаг. Хэрвээ маш өчүүхэн төдий цав буюу хөндий байх юм бол ажиллагааны үед турбиний далбан жагсаалаас гарч болох юм. Иймээс ч тун нягт нямбай шалгах хэрэгтэй болдог. Далбанг өндөр хүчдэлийн цахилгаан гүйдлээр соронзжуулаад, дараа нь төмрийн жижиг үртэстэй хольсон керосиноор цавддаг. Хэрэв нарийвчид (деталь) хортон буюу цав байх юм бол тэнд нь төмрийн үртэс шавагдан гэмтэл чухам хаана ямар байдалтай болох нь илэрдэг.

	Доогуур нисэж буй хайгуулын онгоцны бүхээгт газар доорхыг «харах» чадвартай соронзон багаж байрладаг. Нислэг хийж буй тэр газрын соронзон талбайн яльгүй ч боловч өөрчлөлтийг тэмдэглэж байдаг эл багажийн үзэг хөдлөх цаасан туузан дээр гүйн шугам татаж байдаг. Жигд эргэх дамарт ороогдох цаасан туузан дээр гүрвэлзэх шугам үргэлжилсээр л. Гэтэл соронзон багажийн зүүний хөдөлгөөн гэнэт өөрчлөгдөн цаасан дээр мурийж сарийсан шугам үүснэ. Энэ нь онгоцны нисэж буй тэр хэсгийн аль нэгтээ нэн холгүй газарт соронзон гүрийн орд байгааг илтгэж байгаа билээ.

	Хятадын эртний он дарааллын бичигт зэвсэгтэй хүмүүсийг нэвтрүүлдэггүй байсан соронзон хаалганы тухай бичсэн байдаг. Тийм сонор сэрэмжтэй харуул байсан гэдэгт итгэхэд бэрхтэй юм. Тэгэх тусмаа итгэх хэрэггүй билээ. Жинхэнэ байгалийн соронзонгийн чадамж хязгаарлагдмал болох нь илт ажээ. Харин орчин үеийн соронзон багаж хэрэгслийн хувьд бол өөр хэрэг юм. Одоо олон улсын олонх нисэх буудал дээр «соронзон харуул» хувцасныхаа дотуур зэвсэг нуусан этгээд орж ирж буй эсэхийг ажиглан харж байгаа нь үнэнтэй билээ.

	Эртний домогт эвдэгч - хулгайчид тусалдаг чадвар нь чухамдаа соронзонгийнх гэдэг байжээ. Манай эрин үед хэрэгтнийг илрүүлэхэд соронзонг ашиглаж байгаатай танилцах завшаанд тэрхүү зохиомол зүйл өөрийн эрхгүй санагдах юм даа.

	Гэмт хэрэг үйлдсэн этгээдийг хайж олж илрүүлэхэд үлдээсэн мөр, тухайлбал гарын ором (хээ) чухал ач холбогдолтой болох нь тодорхой. Гэвч гарын хээ үнэн хэрэгтээ маш бүдэг байх нь олонтоо тохиолддог. Криминалист В. Сорокин үлдээсэн мөрийг тогтооход өнгөт нунтаг хэрэглэдэг тархмал аргын оронд түүнтэй ижил төстэйгөөр соронзон багцыг ашиглах саналыг гаргажээ. Эхлээд энэхүү жижиг соронзонгийн туйл дээр төмрийн үртэс асгаад дараа нь шинжилж буй гадаргуу дээгүүр будаж байгаа юм шиг гүйлгэхэд соронздогдож байсан төмрийн үртэс хөлс, тослогтой хээнд наалдаж хоцрон дактилоскопын шинжилгээнд хэрэглэхэд тод болдог.

	 

	 

	ЭНЭ ЧИНЬ ЮУ САН БИЛЭЭ ДЭЭ?

	Соронзон үзэгдэл ямар шинжтэй вэ? гэдэг асуултад «Соронзон үзэгдэл бол материйн үндсэн шинжүүдийн нэг мөн» гэж хариулах нь хангалтгүй байх гэдгийг зөвшөөрөх буй заа. Байгалийн энэхүү олон талт шинж чанарын талаар бид бүхэн их зүйлийг мэдэх болсон нь ойлгомжтой. Гэхдээ л соронзонгийн мөн чанар, яагаад соронзон татдаг болох тухай гол асуудал асуулт хэвээрээ л байгаа шүү дээ.

	Соронзон бүр соронзон хүчний хойд, өмнөд гэсэн хос туйлтай байдаг нь соронзонгийн туйлууд дээр тухайлбал, нэг туйл дээр нь өмнөд соронзон орны, нөгөө дээр нь хойд соронзон орны чанарыг агуулсан онцгой «соронзонт юмс» хуримтлагдаж байдаг гэж бодоход хүргэжээ. Гэлээ ч гэсэн маш энгийн туршлага хүртэл тийм дүгнэлтийг няцааж байгаа билээ. Хэрвээ туйлууд дээр ямар нэгэн «соронзонтой юмс» байдаг юм аа гэх юм бол соронзонг таллаад хойд, өмнөд соронзон орны юмсыг хуваагаад хойд туйлын соронзон оронтой нэг соронзон, өмнөд туйлынхтай өөр нэг соронзонг, өөрөөр хэлбэл өрөөсгөл туйлт соронзон гаргаж болох сон билээ. Гэтэл соронзонг хэчнээн ч олон хуваасан үлдэх өчүүхэн хэсэг нь хүртэл хос туйлтай хэвээрээ л байдаг.

	Дашрамд нь тэмдэглэхэд байгаль дээр ч, эсвээс туршилтын явцад ч гэсэн соронзонгийн зөвхөн ганцхан буюу өрөөсгөл туйлыг илрүүлж гаргах гэсэн эрмэлзэл найдвараа олонх физикчид орхиогүй байгааг хэлэх хэрэгтэй. Энэ тухай бүр 1931 онд нэрт физикч, онолч Дирак бичиж байсан. Цахилгаан цэнэгийг зөөдөг электронтой адилхан соронзон цэнэгийн эгэл хэсэг байгаль дээр заавал байх ёстой гэж тэр бээр баталж байсан.

	1975 онд америкийн физикчид сансрын туяанд тиймэрхүү эгэл хэсгийн мөрийг илрүүлсэн юм шиг байсан боловч цаашдын туршилтаар батлагдаж чадаагүй юм. Ер нь ч тэгээд соронзонгийн өрөөсгөл туйлыг нээвэл физикт гайхалтай дуулиан дэгдэх нь эргэлзээгүй.

	Соронзон үзэгдлийн «хос туйлт чанарыг» молекулын түвшинд авч үзэж байгаа билээ. Атом бүхэн, молекуляр бүхэн өөрийнхөө шинж чанараараа бичил соронзон мөн. Ихэнхдээ энэхүү хос туйлт эгэл хэсгүүд замбараагүй байрлаж тэдгээрийн хойд, өмнөд туйлууд тал тал тийшээ чиглэх учир соронзон хүчнүүд нь бие биеэ устгаж байдаг бололтой. Гэхдээ юмсын дотор орших соронзон бүхий бүх эгэл биетийн хойд туйлууд нь нэг тал руугаа, өмнөд туйлууд нь нөгөө тал руугаа чиглэгдэн харьцангуй эмх цэгцтэй болж болох учиртай. Энэ үед биеийг хүрээлсэн орчин зайд соронзон хүчний талбай үүснэ.

	Ямар нэгэн соронзонд төмөр хадаасыг ойртууллаа гэж саная. Тэгвэл төмрийн замбараагүй байрласан биетүүд соронзон талбайн үйлчлэлийн нөлөөгөөр өөр хоорондоо зэрэгцээ байрлалыг олж улмаар хадаас өөрөө соронзонтой болно. Хадаасанд үүсэх хойд, өмнөд туйл нь соронзонгийн өмнөд, хойд туйл руу чиглэсэн байдаг. Ер нь соронзонгийн өөр өөр нэртэй туйлууд нь хоорондоо таталцдаг тухай бид мэддэг шүү дээ. Чухам яагаад төмөр хадаас соронзонд татагддагийн учир ийм буюу.

	Эрдэмтдийн явуулсан шинжилгээ судалгаанаас үзэхэд хатуу, шингэн, хийн бүх биес соронзонтой болдог нь нотлогдсон юм. Ихэнх биесийн соронзонтой болох хэмжээ нь зөвхөн багаж хэрэгсэлд мэдрэгдэх төдийхөн маш өчүүхэн байдаг ажээ. Тухайлбал, цагаан тугалга, титан, платин соронзонд татагдах боловч харин тэдгээрийн татах чадвар нь төмөр буюу ганг бодоход хэдэн мянга дахин бага байх жишээтэй.

	Үүний нууц чухам юунд оршдог вэ? гэвэл атомын бүрэлдэхүүн бүгдээрээ өөрийнхөө соронзон чанарыг бүрэн илтгэж огтхон ч чадахгүйтэй холбоотой юм. Атом нь материйн нарийн төвөгтэй биет билээ. Эгэл цахилгаан цэнэг болох электронууд атомын төвийн хүнд цөмийг тойрон эргэлдэж байдаг. Хөдөлгөөнд оршдог атомын бүх бүрэлдүүн нь өөрийгөө тойруулан соронзон талбайг үүсгэнэ. Өөрөөр хэлбэл соронзон моменттой байна гэсэн үг билээ. Тусгаар талбайнуудынх нэгдээд атомын ерөнхий соронзон моментыг бий болгодог. Гэхдээ энэ нь төрөл бүрийн атомд янз бүр байдаг. Төмөр, дэц, кобальт, тэдгээрийн хайлшинд хамаарагдах ферро - соронзонгийн атом бүрийг маш өчүүхэн магнит гэхэд болох бөгөөд харин бусад бодисын атомынх нь соронзон моментыг бараг байхгүй гэж үзэхэд болох юм.

	Төрөл бүрийн бодисын атом - соронзонгуудын харилцан үйлчлэл нь янз бүр байх учраас л биесийн соронзон чанар өөр өөр байдаг ажээ.

	Ферросоронзонд бол гаднын соронзон талбайгаас үл хамааран салангид атомууд нь нэгдэж домен хэмээх бүлгийг үүсгэх тул соронзон моментууд нь нэг чиглэлд хандсан, өөрөөр хэлбэл ферросоронзонтой бодист соронзонтой болсон хэсэг байнга байдаг билээ. Тэр хэсгийг өөрөө соронзлогдох бүс гэж нэрлэдэг. Ийм бүс бүхэнд сая сая атом багтдаг.

	Ферросоронзонд гаднын соронзон талбай үйлчлээгүй байхад соронзон чанаргүй байдгийн учир гэвэл домены соронзон моментууд бие биеэ саармагжуулж байдагт оршино. Энэ явдалд атомуудын дулааны хөдөлгөөн чухал үүрэг гүйцэтгэнэ.

	Ийм бодис нь гаднын соронзон хүчний нөлөөнд амархан автаж өөрөө соронзонтой болж улмаар гаднын соронзон талбайн үйлчлэлийг таслах болтол уул шинжээ хадгалсаар байх болно. Энэ нь домены аливаа хэсэг нь хандсан чиглэлтэй болж замбараагүй байдалдаа эргэж орохгүй байгаагаар тайлбарлагдана.

	Соронзонжих үеийн доменуудын шилжилтийг бичил дуран авайгаар харахад сонирхолтой байдаг. Эхлээд замбараагүй байснаа эмх цэгцтэй болж эцэст нь гаднын хүчийг салгамагц эмх цэгц нь алдагдаж эхэлдэг.

	Энэ процессыг бас чагнаж болдог. Чухам яаж гэвэл багавтар утсан ороомгийн дотор ган зүрхэвч байрлуулаад ороомогт хүчтэй динамикийг (чанга дугарагч) холбоно. Дараа нь ороомогт соронзонг ойртуулахад төмөр лааз дээр жижиг чулуу унахад гардагтай төстэй дуу гарах болно. Энэ нь төмөр дотор доменууд шилжиж буй хэрэг даруй мөн.

	Дээр зөвхөн эсрэг туйлт соронзон (парамагнитный) биетүүдийн тухай л өгүүлсэн. Гэтэл соролцогддоггүй харин соронзонд түлхэгддэг тийм биет бас байдаг. Тухайлбал, мөнгө висмутийг хэлж болох юм. Тэднийг ижил туйлт соронзон биес (диамагнетик) гэж нэрлэдэг.

	Чухам ямар учиртай юм бэ? Дээр өгүүлснээр соронзжуулах үед соронзон биетийн хойд туйлын чигт төмөр дээр өмнөд туйл нь бий болж, өөрөөр хэлбэл эсрэг нэрт туйлууд харгалдан үүсдэг байхад харин висмут, алтны хувьд бүр өөрөөр эргэж соронзон биеттэйгээ харьцангуй ижил туйл үүсгэнэ. Энэ нь соронзон биетийн хойд, өмнөд туйлын эсрэгт алтны хойд, өмнөд соронзон туйл бий болно гэсэн үг юм. Ийм ч учраас ижил туйлт биес соронзонтой түлхэлцдэг учиртай.

	Ер нь соронзонгийн харилцан үйлчлэлийн талаарх хамгийн ерөнхий агаад хялбаршуулсан «механик» хэлбэр гэдэг нь ийм л байх шив дээ. Материйн «гайхамшигт» шинж чанар болох соронзон үзэгдлийн талаар олон асуудал нь бүрэн тайлагдаагүй байгааг дээр тэмдэглэсэн билээ. Соронзон үзэгдлийг судалдаг шинжлэх ухаан сонирхолтой зүйлс олныг нээх нь эргэлзээгүй юм. Гэхдээ ямагт л гайхамшигтай юмсыг тайлж байгаасай л гэж хүсэх байна.

	Цахилгааны тухай яригддаг байсан сургуулийн үеийн наргиант явдлыг олонх уншигчид санах биз ээ. 1-р курсийн оюутнаас шалгалт авч байсан профессор «Цахилгаан гэж юу юм бэ?» гэж асуужээ. «Хөнгөн» асуултад баярласан залуу: «Өө! Энэ чинь тун хялбархан. Цахилгаан гүйдэл гэдэг бол электронуудын чиглэлтэй хөдөлгөөн юм...» гэх зэргээр хариулахад нь та бол дэлхий дээр цахилгаан гэдэг юу болох тухай мэддэг цорын ганц хүн мөн учраас атаархаж байна» гэж профессор егөөдсөн гэдэг.

	Энэ нь шиг л соронзон үзэгдэл сэтгэлд багтаад байж болох юм. «Соронзон үзэгдэл гэнэ ээ, энэ чинь тун хялбархан...»

	 

	 

	ЭРГЭН САНАХАД

	Археологич, олон зууны тэртээд нэр нь үл мэдэгдэх уран гартны хийсэн шавар савыг малтцаас болгоомжтой гаргаж ирээд зөөлөн сойзоор үлдэгдэл шорооноос нь цэвэрлэв. Энэ олдвор эрдэмтэнд юуг ойлгуулах вэ? Газар гарагийн, соронзон талбайн өнгөрсөн үеийн байдлыг оролцуулаад маш олон зүйлийг хэлэх болно. Энэ ямар хэрэгтэй юм болохыг асуух гэж яараад яах вэ. Байгалийн процессыг цаг хугацааны явцтай хам судлах нь үнэн бодитой, арвин мэдээ баримтыг бий болгож улмаар үндсэн асуудлыг ч хөндөх явдалд хүргэх нь цөөнгүй байдаг.

	Манай гарагийн соронзон туйлууд тогтмол байдаггүйг эртнээс ажиглажээ. Бүр тодруулбаас мөнхийн тэнүүл гэхэд болох юм.

	Зөвхөн ганцхан ажиглалтыг авч үзье. 1948—1954 он хүртэлх зургаан жилийн ажиглалтаас харахад дэлхийн хойд соронзон туйл нь газар зүйн туйл руу бараг 150 километр шилжсэн байна. Иймэрхүү шилжилт байнга явагдаж байдаг ажээ. Энэ явдлыг өнгөрсөн хугацаанд дэлхийн соронзон туйл хаана байршиж байсныг туршиж үзэх үеэр эрдэмтэд үнэмших болсон. Энд соронзонгийн солбицлыг эмхэтгэж харуулсан хуучин зураг тусалжээ. Солбицол өөрчлөгдсөөр л байсан нь хамаагүй биш, харин тодорхой хуульд захирагдаж байжээ. Сүүлийн л тав зургаан зуун жилд дэлхийн соронзон туйлууд томхон тойргоор аялсан, тэгээд ч одоо аяллын мөчлөгөө дуусгаж байгаа нь тодорхой болсон.

	Тэгэхлээр, мянга, хэдэн мянган жилийн тэртээд юу байсан юм бэ? Дэлхийн бөмбөрцөг дээр хүн байгаагүй тэр үед Газрын соронзон туйлууд яаж аялж байсан бэ? гэсэн асуулт гарч ирэх болно. Энэ нь ер бусын хүнд, тэгээд ч шийдвэрлэх. аргагүй зүйл шиг санагдаж магадгүй. Гэхдээ л шинжлэх ухааны боломжийг хязгаарлах нь аз туршсан л хэрэг байх даа! Шинжлэх ухааны танин мэдэхүйн бүх түүхийн мөн чанарыг хүний танин мэдэхүйн аугаа хүчийг хязгаарлаж байсан буюу хязгаарлаж байгааг ялсан хэмжээлшгүй олон ялалт гэхээс өөр арга байхгүй юм. Манай гарагийн соронзонгийн өнгөрсөн түүхийг сөхөх «түлхүүр» олдсон билээ.

	Юуны өмнө энэхүү соронзон «тэнүүлийн» замын талаар ингэж ойлгож ядан суухын хэрэг юу байна вэ? гэдгийг тодруулах нь зүйтэй буюу. Дэлхийн соронзон талбай дотор хүн төрөлхтөн амьдарч байдгийг дээр өгүүлсэн. Энэ талбайгаас байгалийн олон үзэгдэл процесс хамаардаг учиртай. Соронзон талбай амьд биест нөлөөлөх нь (энэ тухай цаашдаа ярилцах болно) гарцаагүй юм. Иймээс дэлхийн бөмбөрцгийн соронзон шиг тийм өргөн уялдаатай үзэгдлийн зүй тогтлыг мэдсэнээр шинжлэх ухаанаар шийдвэрлүүлэхээр хариугаа хүлээж байгаа, дэлхийн соронзон талбайтай холбоо бүхий бусад олон асуудлыг ойлгож чадах болно.

	Дэлхийн соронзонг судлах зуураа эрдэмтэд өдий төдий таавартай тааралддаг билээ. Жишээлбэл, соронзон талбайн хүчдэл янз бүрийн нутагт өөр өөр хувиралтай байгаа нь олон жилийн ажиглалтаас харагдсан. Ялангуяа энэ өөрчлөлт нь газар хөдлөлтөд өртөгддөг тэр нутагт эрчимтэй байгаа болно. Үүний учир шалтгааныг олох явдал нэн чухал болох нь ойлгомжтой. Харин одоохондоо бол энэ явдал нь дэлхийн соронзон үзэгдэл ба Газрын гүний чулуулгийн соронзожсон чанартай ямар нэгэн талаар, холбоотой гэсэн таамаглал төдий л байна.

	Соронзон хүчдэл өөрчлөгдөхөд хоногийн ба жилийн мөчлөг тодорхой болж ирдгийг Газрын бөмбөрцгийн эргэлт, огторгуйн гэрэлт од болох нар Дэлхийн соронзонд нөлөөлж байдгаар хялбархан тайлбарлаж болох юм аа.

	Ямар учраас дэлхийн бөмбөрцөг соронзонтой байдаг вэ? Дэлхийн соронзон орон бусад тэнгэрийн эрхсийн соронзонгоос юугаараа ялгаатай вэ? Сансрын нисэгчид нислэгийнхээ үеэр ямар санамсаргүй учралтай тохиож болзошгүй вэ? «Соронзон цаг агаарын» албыг хэрхэн сайжруулах вэ? Эцэст нь Дэлхийн соронзон талбай хэт нь яаж өөрчлөгдөх вэ? гэх мэтээр олон асуулт гарч ирж болохыг харж байгаа биз дээ. Ер нь ч тэгээд дэлхийн соронзон орны өнгөрсөн түүхээр аялах аялал л энэ бүхнийг тодруулах буй заа.

	 

	 

	ЦАГ ҮЕИЙГ ТУУЛСАН НЬ

	Мянган жилийн тэртээд ч одоогийнхтой адил дэлхий дээр галт уулын дэлбэрэлт болдог байсан. Газрын гүнээс олгойдох хайлмал чулуулаг нь хайлмагийн (лав) урсгал болон царцдаг. Чухамхүү энд л бидний сонирхож байгаа тэр зүйл бий.

	Магма нь соронзонтой төмрийн нэгдлүүдийг агуулдаг боловч галт уул дэлбэрэх үеэр хайлмаг халуун байхдаа уг чанараа алдсан байдаг. Өндөр температур биеийн соронзон чанарыг алдагдуулдаг нь тодорхой болсон. Халуун нөхцөл дэх атомын хөдөлгөөн нь төмрийн доторх соронзон талбайгаар тогтоогдсон эмх журмыг бусниулдаг. Хайлмагийг хөрж эхэлмэгц төмрийн нэгдлүүдийн соронзон чанар нь дахин сэргэдэг.

	Энэ үеэр Дэлхийн соронзон талбай оргилон гарсан чулуулагт үйлчилдгийн илрэл нь бодисын соронзлогдсон жижиг хэсгүүд замбараатайгаар соронзон орны шугамын дагуу байрласан байдаг явдал билээ.

	Эрт үеийн галт уулын дэлбэрэлтийн сууриас авсан дээжид соронзонжуулалтын чиглэл чухам хаашаа байгааг тогтоох явдал бидэнд үлдээд байгаа болно. Үүнийг мэдсэнээр тэр үед Дэлхийн соронзон туйл хаана байсныг тооцож олоход хялбархан юм. Бас уг галт уулын дэлбэрэлт хэзээ болсныг тусгай аргыг хэрэглэснээр зэрэг тодорхойлж ч болно.

	Газар гарагийн соронзонгийн түүхийг тайлах ийм арга нь ганц биш юм. Тунамал чулуулгаар соронзон туйлын оршиж байгаа газрыг (чиглэл) тогтоож болдог. Далайн ёроолд буулгасан чулуулгуудын ихэнх нь Дэлхийн соронзон хүчний шугамын дагуу байрладаг.

	Эцэст нь тэмдэглэхэд олон зууны туршид ваар, барилгын тоосго соронзонг «хадгалсаар» байгаа билээ. Ер нь ч шавар соронзон чанартай эрдсийг агуулж байдаг шүү дээ.

	Үнэнийг хэлбэл, тоосго төмөр соронзон ч биш л дээ. Гэхдээ тэдгээрийн соронзонг зөвхөн маш мэдрэмхий багажаар л илрүүлэх бөгөөд тийм багажийг аль хэдийнээ бүтээчихсэн байгаа болно.

	Мянган жилийн тэртээх шавар эдлэлийн соронзожсон шинж байдлыг судалсан эрдэмтэд манай түүхийн өнгөрсөн зуунуудад Дэлхийн соронзон туйлын туулсан аяллыг бат итгэлтэйгээр тодорхойлж байна. Тэр ч байтугай малтцаас олдсон эртний галуун хүзүүтийн (ваар) жижигхэн хэлтэрхий ч олон зүйлийг өгүүлж болох юм. Гагцхүү шатаах үед галуун хүзүүт ямар байрлалтай, өөрөөр хэлбэл хаашаа чиглэлтэй байсныг маш тодорхой мэдсэн байх шаардлагатай.

	Эртний Карфагены балгасыг малтах үед эртний соронзонг судлаачдад ямархуу аз таарсныг жишээлж үзье. Манай эриний өмнөх 146 онд ромын тусгай цэргийн анги эл хотыг эзэлж сүйтгэсэн юм. Балгасыг малтах үеэр эрдэмтэд Карфагены хувьд сүүлчийнх нь байсан тэр өдөр шатаасан шавар савууд тэр чигээрээ байсан пийшинтэй ваар хийдэг газрыг илрүүлжээ. Энэхүү олдворыг хийсэн он сар өдөр, анхны байрлал нь тодорхой гэхэд эргэлзэх юм алга.

	Харамсалтай нь дандаа санаснаар юм бүтдэггүй шүү дээ. Олонх шинэ арга шинжлэн судлагчдыг санамсаргүй сонинтой учруулдаг. Тухайлбал, өнгөрсөн зууны нэг л байгууламжаас өөр өөр цаг үед хийсэн тоосгыг гэнэт илрүүлж болох юм. Яагаад гэвэл шалтгаан нь тодорхой билээ. Эртний уран барилгачид энэхүү барилгын материалыг өндөр үнэлж байсан учир хуучин нурсан барилгын тоосгыг заримдаа бүр өөр цаг үед барьж буй шинэ барилгад зөөж шилжүүлдэг байсан юм.

	Эрт цагийн тоосгонд нуугдаж байсан соронзон нь бүх л байдлаараа XX зууных гэмээр байсан тийм учрал тохиолдсон. Үүний нууцыг тайлахад хуучин байшин саявтархан түймэрт өртөгдөж байснаас тоосго нь дахин соронзожсон бололтой гэдэг түүхэн тэмдэглэл тус болсон билээ.

	Гаргасан дүгнэлтдээ бат итгэлтэй байхын тулд эл бүгдийг харгалзан үзэж энэ бүхнийгээ санаж байх хэрэгтэй. Мөн үү, биш үү гэж эргэлзэх явдал эрдэмтэн хүнд тохиолдох зарчмын зүйл мөн.

	Дэлхийн соронзонгийн түүхэн тэмдэглэл юун тухай өгүүлэх бол?

	Францын шинжлэн судлаач Э. Телье олон сая жилийн туршид соронзон туйл хэрхэн өөрчлөгдөж байсныг судлаад тогтоосон нь: Барагцаалбал бүтэн хагасаас хоёр миллиард жилийн тэртээд Дэлхийн соронзон хүчний хойд туйл нь хойд Америкийн төв хэсэг, тодруулбаас одоогийн Колорадо мужийн тэнд байршиж байжээ. Чухамхүү эндээс л тэрээр Номхон далайн чиглэлд шилжих болжээ.

	Ойролцоогоор миллиард жил өнгөрөхөд тэр туйл гадаад далайн дунд орших болсон. Гурван зуун сая жилийн өмнө соронзон туйл Японы эрэгт хүрч тэндээсээ нэлээд тэлсэн өргөргөөр шилжих болсон. Одоогоос зуун тавиас зуун наян сая жилийн тэртээ гэхэд энэхүү туйл өнөөгийн Владивостокийн районд байсан бол дөч тавин сая жилийн өмнө Мөсөн далайд хүрч харин одоо Хойд Америкийн эрэгт ойртож байгаа явдал нь олон сая жил үргэлжилсэн их аянаа дуусгаж буй лугаа адил болой.

	Өөр нэгэн нээлт нь машид гэнэтийн үзэгдэл болсон. Дэлхийн соронзон туйл зөвхөн орон зайд байнга өөрчлөгдөж байдгаас гадна өөрийнх нь туйлших чанар хувирч байдаг ажээ. Соронзонгийн хойд туйл нь нэг бус удаа өмнөд туйл, өмнөд нь хойд туйл болж байжээ. Энэ явдал нь газар зүйн түүхийн үүднээс авч үзэх юм бол «хоромхон зуур» болжээ.

	Сүүлийн 5-10 сая жилд туйлын өөрчлөлт (солигдол) дунджаар зуун жаран мянган жил тутамд явагдаж ирсэн. Гэхдээ хорин сая жилийн туршид туйлын солигдол болоогүй байсан тийм үе ч бас бий.

	Полемагнитологийнхан бас нэгэн сонирхол татсан нээлт хийж дэлхийн соронзон талбайн хүчдэл тогтмол бус байдгийг илрүүлжээ. Тельегийн тодорхойлж байгаагаар бол XV зууны үед шатаасан тоосго нь XX зуунд хийсэн тоосгыг бодвол илүүтэйгээр соронзлогдсон байжээ.

	Зөвлөлтийн эрдэмтэд эртний Новгород, хуучин Самаркандаас олсон эртний судлалын олдворыг сурвалжлан үзсэнээр сүүлийн зуун жилд дэлхийн соронзон талбайн хүч огцом буурч байгаа гэдэгтэй санал нийлэх болсон.

	Хэрэв энэ байдлаараа цаашид үргэлжлэх юм бол дөрвөн мянган жил болоход дэлхийн соронзон орон огт үгүй болно гэсэн тооцоо гарч байгаа билээ. Тийм цаг үест манай гараг дээр чухам юу болохыг таамаглан хэлэхэд ч маш бэрхтэй юм. Тэгээд ч амьдрал байх ч юм уу даа?

	Иймэрхүү бүдүүн тойм таамаглал нь хэтэрхий яарсных биз ээ. Хүрэл зэвсгийн үеийнхтэй холбогдох «эрт судлалын домбоны» шинэхэн судалгаа 3-4 мянган жилийн тэртээх дэлхийн соронзон талбайн хүчдэл одоогийнхтой адилхан байжээ гэсэн шинэхэн дүгнэлтэд хүргэсэн байна. Ийм болохоор Газар гараг дээр зөвхөн дэлхийн соронзон туйл ч жуулчлаад зогсохгүйгээр үл барам тэрээр өөрийнхөө хүчийг өөрчлөн өнө удаанаар лугшиж байгаа мэт ажээ.

	Дэлхийн соронзон орны он удаан жилийн хэлбэлзлийн судалгаа нь эрдэмтэн мэргэдийн санаа тавих үндсэн асуудлын нэг даруй мөн билээ. Үүний үндсэн гол зорилго бол геомагнитын мөн чанар чухам юу болохыг бүх талаар нь илрүүлэхийг эрэн сурвалжлах, ажиглалтын хэмжигдэхүүнийг задлан шинжилж улмаар соронзон хүчний зураглалыг боловсруулахад шаардлагатай талбайн өөрчлөлтийн хэмжигдэхүүнийг тодорхой нарийвчлалтайгаар урьдчилан тогтооход суралцах явдал билээ.

	 

	 

	ТЭМТРҮҮЛИЙН ХООРОНДОХ ДЭЛХИЙ

	Манай эх дэлхийн газар доор болон агаар мандалд явагдаж байдаг төрөл бүрийн процесст өөрийнхөө нөлөөг цаг ямагт хаа сайгүй үзүүлдэг тэрхүү соронзон хүч гэдэг нь үл үзэгдэх зүйл билээ.

	Байгаль дээрх бүх зүйл шим, сав ертөнц соронзон хүчтэй салшгүй холбоонд оршдог билээ. Хэрвээ энэхүү соронзон хүч дэлхий дээр байхгүй байсан сан бол байгалийн ёсноос гаж буруу нэн сонирхолтой юм болох сон байх биз ээ.

	Огторгуйн хязгааргүй гүнд өөрийнхөө солонгорох хурц гэрлийнхээ өнгөөрөө дур булаасан туйлын туяа гялсхийхдээ тэнгэрийн ихэнхийг эзэмдэх нь цөөнгүй байдаг. Энэхүү байгалийн сүрлэг үзэгдэл нь балар эрт цагаас далдын хүчний ид шидэд тооцогдож байсан билээ.

	1242 онд Чудо нуурын мөсөн дээр Александр Невскийн цэргүүд Тевтоны бүлгийн цэрэг тайжтай ширүүн тулалдаан хийж байсан тэр үед тэнгэр хүйтэн өнгөөр гэрэлтэж байсныг тэр үеийн хүмүүс хэрхэн үзэж байсныг түүх бичигчийн нэг хуудаснаас сөхөн үзвээс:

	 

	«Хүч сэлбэхээр ирсэн, Бурхны цэргийн хороо агаарт байсан, тэд Александрт тусалж байсныг олон хүн харсан болохыг нүдээрээ үзсэн мэтээр ярьсан хүнээс дуулсан тэр бүгдийгээ өгүүлмүй» 

	 

	гэж бичжээ.

	Туйлын гэгээг соронзон хүчний өлгий нутаг гэхэд болох юм. Туйлын гэгээ нь өдрийн гэрлийн идэвхжил өндөржсөн тийм жилд тод агаад байнга бий болдог нь эрт тогтоогджээ. Ийм жилийг мэдэхэд амархан. Тухайлбал, нарны гэрэлтэх хүрээн дэх толбо огцом нэмэгдсэн байдаг. Ер нь тэгээд «Наран дээр ч толбо бий» гэдэг хууч үг байдаг бус уу.

	Заримдаа тусгаар бүлэг толбо үлэмж их хэмжээнд хүрдэг тал бий. 1947 онд ийм толбоны зөвхөн нэг л бүлэг гэхэд бараг арван таван миллиард хавтгай дөрвөлжин километр талбайг эзэлж байсан. Хэрэв ийм янзтайгаар бий болох юм бол зуун дэлхийн бөмбөрцөг ч үзэгдэх ул мөргүй болох сон буй заа.

	Ялангуяа арван нэгэн жилийн үечлэлд улам тодордог идэвхжилийн үед өнгөт мандал гялсхийж бөөн бөөн улайссан хийн аварга биетүүдийн шидэлтээр нарны долгисол илрэн, тэгээд ч нар өөрийн тайван байдлаа алдсан мэт байдаг.

	Гялсхийлт бүр нь нарны мандлын багахан хэсэгт явагдаж байгаа хурдан өөрчлөгдөх процессуудын цагариглал юм. Хэдхэн минутын дотор хэт ягаан ба рентген туяаны үзэгдэх урсгал огцом нэмэгдэж гэрлийн хурдтай ойролцоо хурд бүхий эгэл хэсгүүд шидэгдэхээс гадна маш өндөр хурдтай тухайлбал, секундэд мянга таван зуун километр явдаг сийвэнгийн ихээхэн цул бөөн бөөнөөр чулуудагддаг байна.

	Цахилгаан соронзон талбайн үйлчлэлээр үүссэн нарны эгэл хэсгүүдийн хүчит урсгал дэлхий рүү ирэнгээ хийн давхаргыг нь бөмбөгддөг. Чухам энэ л үед хүмүүс «тэнгэрийн хүчний наадмыг» үздэг байна.

	Эл наадмын нууц механизм нь тийм ч амаргүй бололтой. Одоо хэр нь түүний нарийн учрыг шинжлэн судлаачид тайлж чадаагүй байгаа юм. Туйлын туяаны бүтэц, өнгө гэх мэт зүйлийг тайлах явдал шинжлэх ухааны өмнө зогсож байна. Олон дүрээр хувиран гялалзах энэхүү байгалийн үзэгдэл нь нэн үзэсгэлэнтэй агаад тун нууц буюу.

	Хялбаршуулсан бүдүүвчээр бол энэ процесс иймэрхүү байдалтай болох нь мэдээж юм. Агаар мандалд хүрэлцэн ирэнгээ нарны урсгал1 агаарын найрлагад байдаг хийн эгэл хэсгүүдэд үйлчилдэг. Нарны эгэл хэсгүүдийн бөмбөгдөлтөөр хийн атомууд өдөөгдсөн төлөвт шилжин улмаар гэрэл цацруулж эхэлдэг.

	Энэ гойд сонин үзэгдэлд оролцогсдын нэг нь дэлхийн соронзон орон мөн. Тэртээ өндөрт орших соронзон орон нь орж ирэх цахилгаан цэнэг бүхий эгэл хэсгүүдийг туйл руу хазайлгадаг. Чухам тэр л хэсэгт туйлын туяа ажиглагддаг ажээ.

	Гэхдээ нарны долгисол зөвхөн туйлын туяаг ч бий болгодог юм биш ээ. Дэлхий рүү ирэх эгэл хэсгүүд нь манай гарагийн агаар мандлын гүнд нэвтрэнгээ агаарыг ионжуулдгаас гадна агаар мандалд гэрэл цацруулалтын үйлчлэлээр түр зуурын хүчтэй цахилгаан гүйдэл үүсгэдэг. Эдгээр гүйдлээр бий болох түр зуурын соронзон талбай нь өөрийн хэрээр дэлхий дээрх хэрэг явдалд оролцдог. Ингээд л луужингийн зүү бүжиглэж эхэлнэ. Радио телефоны холбоо тасарч трансформатор болон хайламхай хамгаалагчид шатах болно.

	Дэлхий дээр соронзонгийн «хар салхи» шуурч байдаг. Үл үзэгдэх, үл сонсогдох энэ хүч газар гарагийн хамгийн догшин хүчийг ч татан авчирдаг. Агаар мандалд соронзонгийн «хар салхи» ихсэх тэр мөчид хааяа дэлхий дээр хар салхи үүсэх, үер болох, галт уул дэлбэрэх, газар хөдөлдөг болохыг олон жилийн ажиглалт гэрчилж байгаа билээ.

	Дэлхийн соронзон орон цаг агаарын хооронд мэдэгдэхүйц холбоо байгаа нь сүүлийн үеийн баримтаар илэрч байна. Чехословак болон америкийн геофизикчид 1925 оноос 1970 онд дэлхийн соронзон орон ба цаг агаарын нөхцөл хэрхэн өөрчлөгдсөнийг жишиж үзээд ийм зүй тогтлыг тогтоосон байна.

	Энэ жилүүдэд дэлхийн бөмбөрцгийн хойд хагаст соронзон талбайн хүчдэл өссөний хамт жилийн дундаж температур нь нэмэгдсэн бол өмнөд хагаст нь эсрэг байдал ажиглагдаж соронзон хүчдэл, агаарын температур зэрэг буурсан байна.

	Бас нэг сонин баримт бий. 1640 оноос 1710 онд наран дээр толбо байхгүй байсан гэж хэлэхэд бараг болох юм. Харин дэлхийн аль ч өнцөг буланд хахир хатуу өвөл болж байжээ. Энэ багавтархан «мөсөн галавын» үед дэлхийн бөмбөрцгийн бүх нутгаар жилийн дундаж температур бүхэл бүтэн градусаар унаж байсан. Хэрэв таван градусаар доошилсон бол шинэ мөстлөгийн үед хүргэж ч болох байсан сан буюу.

	Цаг агаар «соронзон тэмтрүүлийн» хоорондын холбоо улам бүр тодорхой болсоор байна. Тухайлбал, далайн хурдасны (отложение) судалгаа нь хагас сая жилийн туршид соронзон талбай цаг агаар хоёрын өөрчлөлт зэрэг явагдаж байсныг илтгэж байгаа болно.

	Ирээдүйнх нь дүр зургийг дүрслээд үзвэл ийм байх болов уу. Зарим эрдэмтэн соронзон талбайн хэмжээ, чиглэлийн өөрчлөлт нь дэлхий дээрх агаарын урсгалын шинж төлөвийг хувиргадаг гэсэн саналыг дэвшүүлж байна. Хэрвээ энэ явдал үнэхээрийн тийм болбоос ирээдүйд бидэнд мэдэгдэхүйц тийм өөрчлөлт гарах болно. Соронзон туйл баруун тийшээ шилжих юм бол баруун талаас агаарын урсгалыг хүлээж болох юм. Энэ явдал нь одоогийн Ази тивийг ноёрхож байгаа цаг агаар Европ тийш дөхнө гэсэн үг юм.

	Чухамдаа энэ бол зөвхөн таамаглал л шүү дээ.

	 


БҮГД Л ЕР БУСЫН

	Аливаа юмыг эхлэхэд хэцүү гэдэг, тэгэхлээр шинжлэх ухаан болгон тийм л байж таарна

	 

	К. МАРКС

	 

	 

	«СОРОНЗОН» УСНЫ СОНИНООС

	Энэ ер бусын усны түүх нэн сонирхолтой юм (соронзжуулсан ус2 гэж нэрлэх нь зүйтэй байх).

	Хорьдугаар зууны гучаад онд зөвлөлтийн физикч Р. Берлага, Ф. Горский нар сонирхолтой нэгэн үзэгдлийг нээжээ. Энд давсны ханасан уусмалыг соронзон орны хүчний шугамд байрлуулах үед талстуудын суулт нь өөрчлөгдөж байсан ажээ.

	1945 онд Бельги улсад уурын тогоог өнгөртүүлдэггүй тийм усыг боловсруулах шинэ арга зохиогчийн эрхээр бүртгэгдэж байсан. Энэ аргын гол үйлчлэх зүйл нь соронзон орон юм. Тус улсад соронзонгийн багаж хэрэгслийг бөөнөөр үйлдвэрлэж үйлдвэрийн газрууд ч дуртайяа авч байлаа.

	Тавиад он. Зөвлөлтийн эрдэмтэд соронзжуулсан усны мөн чанарыг судлах судалгаагаа үргэлжлүүлсээр л байв. Уул уурхайн дээд сургуулийн профессор В. Классен хүдрийн баяжуулалтыг боловсронгуй болгох ажлыг удирдаж байсан. Энэ явдалд соронзон тус болсон юм. Соронзжуулсан усыг хэрэглэснээр зэс, тугалга, фосфорын хүдрийн баяжуулалтын ашигт үйлийн илтгэлцүүрийг 20-50 хувиар нэмэгдүүлж чадсан билээ.

	Соронзонгоор чанарыг нь сайжруулсан шингэн ихээхэн цуунд гарч байгаа юм. Новочеркасын төмөр бетон эдлэлийн заводын инженерүүд «соронзон» усаар зуурсан бетоны хольц хурдан хатуурахаас гадна бетоны бат бэх мэдэгдэхүйц өсөж байгааг нотолж байгаа болно. Азарбайжан, Башкирт нефтийн цооногийн гол ам дээр соронзон байрлуулсан нь дамжуулах хоолойнуудын дотор хананд суух давсны хуримтлалыг эрс багасгасан байна.

	Нэхмэл-ээрүүлийн нэгэн комбинат дээр будгийг соронзон орны үйлчлэлээр оруулжээ. Ийм будгаар будахад өнгө нь илүү тод гарах болжээ.

	Останкины пивоны заводод шил угаадаг машины өнгөрийг цэвэрлэхэд зориулан соронзонг төхөөрөмжилсөн нь үйлдвэрлэлийн ажиллагааг хөнгөвчилснөөс гадна угаалтын чанарыг дээшлүүлсэн байна. Энд соронзжуулсан усанд угаагч бодис бий болсон мэт байлаа.

	Уурын хүчний агрегатуудад зориулсан усыг соронзонгоор боловсруулах явдал улам бүр газар авч байгаа болно. Одоо тус улсын төрөл бүрийн усан онгоц, том том дулааны цахилгаан станцууд дээр мянга мянган энгийн хийцтэй төхөөрөмжүүд ажиллаж байна.

	Кишиневын политехникийн дээд сургуульд соронзжуулсан уусмалыг автомашин трактор болон бусад машины элэгдсэн эд ангийг сэргээхэд, мөн Красноярскийн хэд хэдэн үйлдвэрийн газарт үйлдвэрлэлийн дамжуулах сувгийг цэвэрлэх ажиллагааг сайжруулахад ашиглаж байгаа болно.

	Эцэст нь Зөвлөлтийн Их нэвтэрхий толиос эш татъя:

	 

	«Сүүлийн жилүүдэд оновчтой хүчдэл бүхий (өндөр биш) соронзон орон дундуур тодорхой хурдтайгаар техникийн болон нэрсэн усыг урсгаж өнгөрөөхөд тэдгээрийн шинж чанар эрс өөрчлөгдөж байгаа талаар олонтоо мэдээлэх боллоо. Эл өөрчлөлт нь түр зуурын шинжтэй агаад 10—25 цаг болоход аажимдаа өөрөө аяндаа алга болдог ажээ. Ийм «соронзон боловсруулалтын» дараагаар усанд ууссан бодисын талсжих процесс, шингээх явц нь хурдсаж байгаагаас гадна усны дэвтээх чадвар өөрчлөгддөг болохыг тэмдэглэж байна. Энэ үзэгдлийн онолын асуудал хараахан тайлагдаагүй хэдий боловч уурын тогоонд өнгөр «хаг» суухаас урьдчилан сэргийлэх, баяжуулах процесс болон усыг элдэв хольцоос цэвэрлэхийг сайжруулах практик ажиллагаанд өргөн дэлгэр хэрэглэх боллоо».

	 

	Иймд соронзжуулсан ус нь нэг талаас «практикт өргөн дэлгэр нэвтэрч байгаа», нөгөөтээгүүр «онолын тал нь хараахан тайлагдаагүй байгаа» ажээ. Энэ явдлыг гайхаад байх хэрэггүй. Шинжлэх ухааны түүхэнд иймэрхүү жишээ олныг хайж олж болно шүү дээ.

	Техникийн дэвшлийг эрэлхийлэгчид соронзжуулсан устай холбогдсон өөрсдийн «нээлтийн» талаар сонин, сэтгүүлийн редакцад мэдээлдэг байна. Киев мужийн Цагаан сүм гэдэг газраас А. Головко бичсэн нь: 

	 

	«Манай эндхийн худгийн ус маш хатуу, тэгээд ч буцлахад нь ихээхэн тунадас буудаг. Аз болоход соронзонгийн ачаар тэрхүү тунадаснаас ангижирч чадсан. Манай гэр бүлийнхэн соронзжуулсан усыг шууд ууж, бас цайнд хэрэглэдэг. Энэ усыг галуун хүзүүтэд удаан хадгалж болох бөгөөд шилэн хана нь цэвэрхэн чигээрээ л байдаг. Шилэн аягатай цайнд сахар хийхэд урьдын хэвээр ер хөөсөрдөггүй» 

	 

	гэжээ.

	Автомашины хөргөлтийн системд соронзонг хэрэглэхэд амжилттай болсныг бас тэмдэглэж байна. Радиаторын хоолойвч нь дөнгөж сая үйлдвэрээс гарсан автомашиныхтай адилтгахаар тийм цэвэрхэн гадаргуутай байсан байна.

	Эрдэм шинжилгээний ажилтан И. Сытин, А. Сытина нар сонирхолтой туршилтыг хийжээ. Тах хэлбэртэй жирийн хоёр соронзонгийн туйлуудын хооронд байрлуулсан аяганд цэвэрлэж нэрсэн усыг аягалаад хөргөх төхөөрөмжид тавьжээ. Аажим мөстөх явцдаа яг л соронзон хүчний шугамыг дагаж байжээ.

	Тэгвэл үүнийг мөсний бүтцийн ямар өөрчлөлт гэж үзвэл зохих вэ? Ер нь ч тэгээд соронзон хүчний үйлчлэл нь усны бүтцийг өөрчилж болох уу? гэдэг нь тийм хялбар асуулт биш юм. Энэ юу гэсэн үг вэ? гэвэл бидний маш сайн мэддэг шиг санагддаг усны мөн чанарын талаарх олон үзэл бодлыг дахин тунгаан үзэх явдал ч шаардагдаж байж болох ажээ.

	 

	 

	ЗАМЫН ДУНД

	Ямар нэгэн арга хэрэгсэл ашиглан усны бүтцийг өөрчилж болно гэж зарчмын хувьд үзэх нь тийм учир утгагүй зүйл биш юм. Эл уусмалын молекулууд нь өөр хоорондоо их төлөв, устөрөгчийн холбоо хэмээн нэрших болсон харьцангуй сулавтар холбогдсон байх тул хувирамтгай төвөгтэйхэн бүтцийг үүсгэдэг. Ерийн ус нь сэвсгэр сиймхийдүү бүтэцтэй байдаг болохоороо гаднын хүчний үйлчлэлд тухайлбал, соронзон орны үйлчлэлд өөрчлөгдөж болзошгүй юм. Гэвч энэ явдал үнэн эсэхэд нарийн судалгаа шинжилгээ л оновчтой хариулах биз ээ.

	Одоохондоо бол соронзон оронгоор боловсруулсан ус нь ууссан бодисын талсжилт химийн урвалд оролцож байгаа хатуу эгэл хэсгүүдийн нэгдэх явцыг түргэсгэдэг нь тогтоогдоод байгаа болно. В. Классен бичихдээ: 

	 

	«Хэрэв соронзон орны хүчдэл, усны урсгалын хурдыг зөв оновчтойгоор сонгон авсан нөхцөлд усыг соронзжуулах явдал тодорхой үр дүнд хүрч байна. Эсрэг тохиолдолд, өөрөөр хэлбэл тэдгээрийг буруу сонговоос соронзжуулалтын үр ашиг талаар өнгөрч магадгүй билээ.

	Соронзон боловсруулалт мэдэгдэхүйц үр дүнгээ өгч байгаа тохиолдлын чухамхүү нөхцөлийг зөвхөн ийм байх болов уу гэсэн сэтгэгдэл төрлөө. Юуны өмнө ус төрөл бүрийн бодисоор ханасан тодорхой хурдтайгаар урсаж байх бөгөөд түүгээр соронзон орны үйлчлэлийн үеэр цахилгаан гүйдэл гүйж тэрээр температурын гэнэтийн хувиралд өртөж байх болно» 

	 

	гэжээ.

	Үүнээс гадна профессор Классены хэлж байгаагаар бол ус цахилгаан соронзонгийн үйлчлэлийг бараг хоногийн туршид «санаж» байх тул усны нягт, гадаргуугийн хүчдэл, цахилгаан дамжуулах чадвар болон бусад шинж чанар эл хугацаанд бага эрчмээр өөрчлөгддөг байна.

	Усны химийн найрлага, амт, өнгө, үнэр нь адилхан байсаар атал яагаад ийм усанд явагдах урвалын хурд эрс өөр байдгийн учир юу сан билээ.

	Товчхон хэлбэл, энэ асуудлыг дахин авч үзэх нь зүйтэй болов уу. Ийм болохоор соронзжуулсан усны үр дүнг аж ахуйн хэрэгцээнд дагнаж ашиглах «зөвшөөрлийг» өгч болох л юм. Гэхдээ эцсийн эцэст соронзжуулсан усны онолын асуудал нь судлагдсан эсэх нь хэрэглэгчдэд тийм чухал бус болох нь мэдээж юм.

	Олон шинжлэн судлаачид соронзон орны, дээр өгүүлсэн үр дүн чухамдаа ус янз бүрийн хольц, юуны өмнө ферросоронзон шинж чанартай бодисыг агуулж байгаа тэр нөхцөлд л биеллээ олж байгаа гэдэгт эргэлзэхгүй болсон билээ. Иймээс ч төрөл бүрийн эх булгаас авсан усыг соронзон оронгоор боловсруулахад ижил биш үр дүн өгч байна гэж тэд үзэж байгаа болно. Өөрөөр хэлбэл 

	 

	«Н2О гэсэн химийн томьёонд хамаарах ус түгээгүүрийн, голын, тэр ч байтугай нэрсэн ус хэмээх бодис маань өөр хоорондоо маш их ялгаатай байдаг ажээ».

	 

	Саяхан болтол «соронзжуулсан» усны талаарх маргаан нь «мэхлэгчдийн эсэргүүцсэн үнэнч эрдэмтдийн» хэмжээнд явагдаж байсан бол харин одоо эл үзэгдлийг хэрхэн тайлбарлах тухай ярилцах боллоо. Уурын хүчний төхөөрөмжийг хагтахаас сэргийлэх явдал нэн чухал асуудал хэдий боловч соронзжуулсан усанд шидэмс сунадаг гэдэг нь түүнээс илүү чухал асуудал байж болох юм. Ус бол амьдралын үндэс мөн. Аливаа амьд эд, эс организм эл бүхэнд эн тэргүүнд ус байдаг. Нэг эст амьтнаас аваад хүн хүртэл амьд бүхний амьдралын бүхий л үйл ажиллагаанд ус оролцож байдаг билээ.

	Дэлхий дээр хамгийн түгээмэл эрдэс бодис нь ус байдаг нь ч бас учиртай юм.

	Хэрэв соронзон орон усанд ямар нэгэн нөлөөг үзүүлдэг юм бол усны бүтэц, найрлагын өөрчлөлт нь амьд организмд нөлөөлөх нь зайлшгүй гэж бодож болох юм.

	Өөр нэг талаас нь авч үзье. Соронзон хүчний үйлчлэл амьд биест ямар нэг хэмжээгээр нөлөөлж байгааг бид бүхэн ажиглаж байгаа болохоор энэ явдалд шийдвэрлэх биш гэх нь ээ мэдэгдэхүйц үүргийг ус гүйцэтгэж байна гэхэд болохгүй юм алга аа. Эцэст нь «Волга-Волга» киноны шог дуунд дэлхийн шим ертөнц усгүй бол «цаашаа ч үгүй, наашаа ч үгүй болно» гэж дуулдгийг тэмдэглэе.

	 

	 

	СОРОНЗОН ОРОН БА АМЬДРАЛ

	Та соронзон орныг мэдэрч чаддаг уу? Нэгэн цагт амталж байсан уу? Хүсвэл, өөрийгөө туршаад үзээрэй, лав л мэдэрч чадахгүй байх. Гэхдээ үүнээс шал ондоо тохиолдол ч бас бий.

	Өнгөрсөн зуунд С. П Боткин, Ж. М. Шарко зэрэг анагаах ухааны нэрт зүтгэлтнүүд заримдаа соронзон өвчтөнийг загатнах, бие зарсхийх, хатгаж өвдөхөд хүргэдэг талаар тэмдэглэж байсан. Соронзон орон нь нэг тохиолдолд өвчнийг намдаах, нөгөө тохиолдолд архаг өвчнийг сэдрээдэг байна.

	Сүүлийн жилүүдэд эрдэмтэд соронзон орны урт хугацааны үйлчлэлд байсан хүмүүсийг судалж үзжээ. Ингэхэд толгой өвдөх, зүрхэн тушаа хөндүүрлэх, хурдан ядарч, хоол идэх дур буурах, нойргүй болох явдал ажиглагджээ.

	Анагаах ухааны зохиолд өвчтэй хүмүүс цахилгаан соронзон цацралыг дуу чимээтэй адилхан хүлээн авч байсан тохиолдлыг бичсэн байдаг. Сэтгэл мэдрэлийн хувьд эрүүл хүмүүсийг зориуд шинжилсэн туршлагаар цахилгаан соронзон цацрал тодорхой диапозонд дуу чимээний ухаарлыг үүсгэх чадвартай байдгийг тогтоожээ. Хэрэв багц радио долгионыг тархины чамархайн хэсэгт илгээх юм бол дүлий хүн ч гэсэн дуу чимээг илт мэдэрч байх нь цөөнгүй.

	Соронзон нь хий үзэгдлийг үзэгдүүлэх чадвартай учир хүнийг ховсолж болох юм. Шарко хамт ажиллагсдаа ийм туршилтыг үзүүлдэг байсан. Тэр эмч гартаа тагтаа барьсан хүнд хандаж «Маш чанга атгаарай» гэж хэлмэгцээ түүний шилэн хүзүү тушаа хүчтэй соронзонг авчирдаг. Энэ үед нөгөө хүн: «Хүүе хүүе нисчихлээ» гэж уулга алдангаа зэрвэсхэн харсан шувуугаа барьж авах гэж байгаа дүр үзүүлдэг аж. Хожим нь иймэрхүү туршилтыг Л. Васильев (1921 онд), Г. Аминев (1963 онд) нар хийжээ. Хүний шилэн хүзүүнд соронзон «үйлчлэхдээ яг л мансууруулагч бодист согтуурсан хүн» шиг болдгийг шинжлэн судлаачид тогтоожээ. Энэ туршилтыг 1948 онд бехтеревын тархи судлалын институтэд тавьжээ.

	Сүүлийн хоёр арван жилд хорхой шавж соронзон оронд маш мэдрэмхий болохыг илтгэсэн маргашгүйгээр ажигласан баримт олноор хуримтлагджээ. Дэлхийн соронзон туйлыг морин шоргоолж мэдэрдэг нь лавтай болох нь харагдлаа. Хорхой шавж үүрэндээ байхдаа соронзон хүчний шугамд хөндлөн чиглэлээр байрладаг гэж шинжлэн судлаачид тэмдэглэж байна. Тэдний үүрийг соронзон туйлаас тасалж хаасны дараа юу болсон гэж санана? Хорхой шавж орон зайг эзлэх чадвараа алдаад яаж л орсон тэр чигтээ замбараагүйгээр байрлацгааж байсан. Харин хүчтэй соронзон л дахин «журам дэглэмд» нь оруулсан ажээ.

	Америкийн биологич Браун дэлхийн соронзон туйлаар нальхан хорхой, чийгийн улаан хорхой, замаг хүртэл зүг чигээ баримжаалдаг гэж мэдэгдэж байна. Германы энтомологич Беккер цох, зөгий, бусад хорхой шавж нисэж эхлэх, буухдаа хойноос өмнө буюу баруунаас зүүн чиглэлийг эрхэмлэдэг болохыг ажиглажээ. Зөвлөлтийн загас судлаач Поддубный шинэ усан санд дөнгөж авчирч тавьсан загас хойноос урагшаа хөдлөхийг («дасахын л» тулд шүү дээ) эрмэлздэг гэсэн дүгнэлтийг хийжээ.

	Ер нь тэгээд амьтад соронзон орныг яаж мэдэрдгийг нь болзолт рефлексийнх нь туслалцаатайгаар илрүүлж болохгүй гэж үү?

	Аквариумд соронзонг ойртуулах явцад туршилтын загас цахилгаан гүйдэлд цохиулсан байна. Тэр даруйдаа биш, харин гүйдэл, соронзон орны үйлчлэх тавь дахь оролдлогын үеэр сая цахилгаан гүйдэл төдийгүй соронзон хүчдэлийг загас мэдэрч байгаа нь харагджээ. Хэдийгээр цахилгаан ташуур байхгүй байсан боловч соронзон орныг бий болмогц л загас байрнаасаа год үсрэн арилж байлаа.

	Ямар нэгэн дасгалт шаардахгүйгээр соронзон орныг мэдэрдэг тийм загас байдгийг эрдэмтэд илрүүлжээ. Халуун оронд гимнарх гэдэг махчин загас байдаг. Аквариумд хийсэн эл загас соронзон хүчдэлийн өчүүхэн төдийн хувиралд соргогоор тосон хариулж байсан.

	Шувуу, амьтад соронзонг мэдэрдэг болох нь илэрсэн. Соронзон хүч болзолт ба төрөлхийн рефлексийг саатуулдаг нэгэн онцлог талтай болох нь ажиглагдсан байна. Хүнд гараар нь дамжуулан сулавтар гүйдэл гүйлгээд аажимд нь гүйдлийн хүчийг нь хэмжингээ ихэсгэж байтал гэнэт маш хурдан гараа угз татан авсан. Хүнд цахилгаан эрчмийг мэдрүүлэхийн тулд соронзон оронд арай илүү хүчтэй гүйдэл өгөх шаардлагатай юм шиг байсан. Хүн өөрөө ч анзааралгүйгээр гараа удаанаар угзарч байв.

	Ер нь ч тэгээд амьд биес ямархуу замаар тэр үл үзэгдэх хүчдэлийг мэдэрч байна вэ? гэсэн асуулт гарч ирж байна. Олон төрлийн амьтдыг туршиж үзээд соронзон дохиог мэдрэлээр шууд дамжуулан авдаг гэж эрдэмтэд тодорхойлсон. Гипоталамусыг гэмтмэгц л соронзон орны үйлчлэлд төрөлхийн рефлекс огцом алдагддаг. Биологийн ухааны доктор Ю. Холодов бичихдээ: 

	 

	«Соронзон орныг мэдэрдэг мэдрэхүйн эрхтнийг бид эрж хайдаг л байлаа. Гэтэл жинхэнэ хэрэг дээрээ бод соронзонг мэдэрдэг тэр төвөгтэйхэн үйл хэргийг өөртөө садаа болдог мэдрэхүйн эрхтнүүдээр дамжуулалгүйгээр тархи л өөрөө эрхэлдэг ажээ. Хэрэв хүний толгойн янз бүрийн хэсэгт электрод залгаад соронзон үйлчлэлийн үед тархины цахилгаан идэвхжилийг бичиж үзэхэд бүх хэсэгт реакци (тосон хариулт) үүсэж байснаас хамгийн идэвхтэй нь гипоталамус болон уураг тархины хальсанд л байх шиг байсан. Иймд соронзон орон нь мэдрэлийн эд эсийн бодисын солилцоонд нөлөөлөхөөс гадна уураг тархины энэ хэсгүүд нь соронзон орны өөрчлөлтийг хамгийн сайн мэдэрдэг ажээ. Ийм болохоор соронзон орон нь эхний агшинд юуны өмнө төв мэдрэлийн системийн үйл ажиллагаанд нөлөөлнө. Харин дараа нь түүний үйлчлэл бодисын солилцооны хувьд ихээхэн ялгаатай эсийг агуулсан бусад эрхтний ажиллагаанд илэрч болох юм» 

	 

	гэжээ.

	Гүрвэлийн толгойг тогтмол соронзонгоор үйлчлүүлэхэд тэрээр ерөнхий мэдээ алдуулалтын үеийнх шиг тийм байдалтай болж байсан.

	«Хөдөө аж ахуйн шинжлэх ухааны мэдээлэл» сэтгүүлийн 1974 оны дугаарт хэвлэгдсэн «Үнээний ашиг шим, үрийн тэсвэрлэх чанарт лугшиж байгаа соронзон орон нөлөөлөх нь» өгүүллийн зохиогчид мэдээлэхдээ: нам давтамжийн соронзон орны үйлчлэл нь үнээний сүүний тосны найрлагыг мэдэгдэхүйц сайжруулж байна. Тогтмол соронзон орон хөхний үрэвслээс сэргийлж, үрэвсвэл эдгээдэг байна. Бас үхрийн галбирыг сайжруулах ч тал бий. Тэр ч байтугай төлийн хүйсийн харьцаа нь хүртэл амьтдын дэлхийн соронзон оронгоор баримжаалдагтай холбоотой юм шиг санагдсан» гэжээ.

	Ургамал соронзонгийн нөлөөнд «автагдахгүйгээр» үлдэх аргагүй юм. Шинжлэгч А. Крылой, Г. Тараканова нар эрдэнэ шиш, улаан буудайн үрээр туршилт хийжээ. Үрийг дэвтээсний дараа гео-соронзон орны шугамын дагуу суулгацын хамт тариалсан. Өмнө зүг баримжаалан суулгасан үр хамгийн эрт боловсорч үндэс, иш нь хамгаас хурдан ургаж байсан.

	Канадын шинжээчид өөр нэгэн зүй тогтлыг илрүүлжээ. Баруунаас зүүн тийш эгнүүлэн тариалсан шангийн улаан буудай нь уртрагийн дагуу суулгасан ижил сортын улаан буудайг бодоход илүү ургац өгчээ.

	Ерөнхийдөө ургамлын ертөнц соронзон хүчний үйлчлэлээс хамаардаг бололтой.

	Соронзонгийн хүчдэл буурахад амьд биест мэдэгдэхүйц нөлөө үзүүлдэг. Хэрвээ зарим нянг сулхан соронзон оронд байрлуулах юм бол тэдний тоо нь эрс буурдаг. «Соронзонгүй орчинд» удаан хугацаагаар байсан оготно хурдан үхэхээс гадна үр төл өгдөггүй.

	Амь мандалд гэнэтийн агаад тайлбарлахад бэрхтэй тийм сүйрэл нэг ч удаа тохиолдоогүй нь тодорхой юм. Таван зуун ба хоёр зуун тавин сая жилийн өмнө далайн олон организм сөнөсөн юм. Ойролцоогоор зуун сая жилийн тэртээд аварга үлэг гүрвэлүүд алга болсон. Ер нь манай гарагийн түүхэнд дэлхийн соронзон орны чиглэл нэг бус удаа эсрэгээр солигдсон, мөн хүчдэл нь тогтмол байгаагүй гэдгийг дээр дурдсан билээ.

	Соронзон орны хүчдэлийн огцом хэлбэлзэл нь биологийн сүйрэлтэй холбоотой юм биш байгаа даа? Зарим эрдэмтэн холбоотой байж болох боломжийг үгүйсгэхгүй байгаа юм.

	Дэлхий дээр радиофон үлэмж нэмэгдсэний үр дүнд нь одоогийн нэршсэнээр өсөлтийн хурдсал (акселерация) болж байна гэсэн таамнал хүртэл бий. Анхны хүчирхэг радио станцууд хориод оны үед бий болж энэ жилүүдэд хүүхдийн өсөлт (өндөр) нэмэгдсэний тодорхой шинж мэдэгдэж байсан.

	 

	 

	СОРОНЗОНТОЙ ХҮН

	Дунд сургуулийн сонинтой эхлээд танилцъя. Эртний ромын үлгэр домогт өөр өөр тийшээ харсан хоёр нүүртэй, Янус бурхны тухай өгүүлдэг. Янус бурхныг нэг талаас нь харвал нэгэн дүр төрхтэй, нөгөө талаас нь харахад өөр төрх байдалтай байдаг гэдэг. Янусын энэ хоёр төрхийг соронзон, цахилгаантай жишиж болох юм. Материйн хөдөлгөөний салшгүй холбоотой

	хоёр хэлбэр нь нэг мөн чанарыг илэрхийлдэг. Хаана л цахилгаан гүйдэл байна тэнд соронзон хүч үүсэх нь зайлшгүй юм. Соронзон орны алив өөрчлөлтийг дагаж цахилгаан орон бий болно. Гэхдээ эхлээд соронзон хүчний орныг үүсгэдэг. Бие махбодод явагдах элдэв янзын реакцийг цахилгаан импульс, өөрөөр хэлбэл био гүйдэл дагалдаж байдаг.

	Хүмүүсийн зүрхний цохилт, гарын булчин зангирах, уураг тархинд мэдээлэл дамжуулах энэ бүхэн био гүйдэл, соронзон оронтой холбоотой юм. Бид бүхэн био гүйдлийг сайн мэддэг атлаа амьд бие махбодод байдаг цахилгаан соронзон орныг удаан хугацаанд мэдэхгүй байсан билээ. Үүний шалтгаан нь тодорхой болж тэрхүү цахилгаан соронзон орныг илрүүлэхэд маш мэдрэмтгий багаж хэрэгсэл шаарддаг явдалд оршино.

	Хэдэн жилийн өмнө ийм багаж хэрэгслийн нэгийг Ленинградын их сургуулийн физиологийн лабораторийн ажилтан нар профессор П. Гуляевын удирдлагын дор бүтээжээ.

	Эрдэмтдийн энэхүү шинэ «зэвсэг» тэр даруйдаа амжилтад хүрсэн. Анх удаа зайнаас цохилж буй зүрхний цахилгаан соронзон орныг бүртгэсэн. Ажиллаж буй булчингийн цахилгаан соронзон орныг багажаар илрүүлсэн. Бас мэлхийний тусгаар мэдрэлийн цахилгаан соронзон орныг арван сантиметрийн зайнаас бүртгэж авсан. Хүнийг үсээ самнаж байхад нь толгойн эргэн тойронд үл үзэгдэх хүчний талбай (орон) үүсдэгийг багаж мэдэрсэн.

	Тэр багаж нисэж буй ялаа, харайж буй хэрэм, салхинд найгаж байгаа мод ба далавчаа дэвж буй жигүүртний цахилгаан соронзон орныг илрүүлсэн байна. Ер нь ч тэгээд цахилгаан соронзон үзэгдлийг шинжлэн судлагчдын өмнө шинэ сонирхолтой ертөнц болох био соронзон зүй нээгдсэн. Нээгдсэн төдийгөөр барахгүй бас ч дуу чимээ оруулсан байна.

	Био соронзон орныг (био орон) илрүүлдэг тэр багажийг өсгөгчөөр дамжуулан динамикт холбоход зүрх эртний ханы цаг цохилж буй мэт бүдэг дуу гарч байсан. Ажиллаж буй булчингийн био гүйдлээс пулемётын ээлжийн гал шиг чимээ сонсогддог. Эрвээхэй, шумуул, хэдгэнэ, цох хорхойны «соронзон хоолой»-г дуугаргажээ...

	Италийн иргэн, мэдрэл судлагч Ф. Кацамаллийн хориод оны үед хийсэн туршлагыг дурдаж болох байна. Түүгээр гипнозод орсон хүний хүчтэй хөөрсөн уураг тархинаас хүрээлэн буй орчинд сантиметр ба метрийн диапазон бүхий цахилгаан соронзон бүхий долгионыг цацруулдаг болохыг ажиглажээ. Өөрөөр хэлбэл радио долгион үүсгэдэг байна шүү дээ. Кацамаллийн эл мэдээллийг тэр үеийн хүмүүс үгүйсгэн ухаардаг байлаа. Бараг луйвар гэж зэмлэх нь халаг л байсан ажээ.

	Био соронзон зүйг судалсан эрдэмтэд эл үзэгдлийг эсийн ба молекулын түвшинд авч үзсэн байна. Тухайлбал, Ленинград хотод болсон ой ухааныг жолоодох тухай хэлэлцсэн олон улсын симпозиум дээр хүрээлэн байгаа орчныг «мэдрэхийн» тулд уургийн молекулууд нь цахилгаан, соронзонгийн маш богино долгионыг цацаргаж байх ёстой гэсэн таамналыг хэлж байсан.

	Тодорхой үндэслэлтэй өөр нэгэн санал бий. Энэ нь мэдрэхүйн эрхтнүүдээр хүлээн авч байгаа мэдээлэл нь магнитофоны туузан дээр үг яриа, дуу чимээг тэмдэглэж байдаг лугаа адил цахилгаан соронзон импульс хэлбэрээр хүний дотоодод хоногшин хадгалагдаж байж болох явдал юм.

	Энэ бүхнээс маш сонирхолтой нь цахилгаан соронзон орны мэдээллийн ач холбогдлын талаарх асуудал билээ. Цахилгаан соронзон орны биологийн нөлөө, түүний амьд бие махбодод хэрхэн бий болох тухай бид мэдсэн болохоор харин одоо бие махбодод мэдээллийг дамжуулдаг мэдрэлийн болон химийн арга замын зэрэгцээ өвөрмөц хэлбэрийн «радио холбоо», тодруулбал эс молекулын хооронд байдаг талаар бодож болох юм. 

	 

	«Энэ таамналын үндсэн санаа нь... гээд А. Преюман цааш нь бичихдээ, — Химийн үүднээс тайлбарлаж чадаагүй эсийн хоорондын харилцан үйлчлэлийн «дистантны» зарим механизмыг тайлбарлахыг оролдсон явдал билээ. Мэдрэлийн хуваагдаж байгаа эсүүд сонгох чадвар өндөртэй байдаг. Тэд бие биеэ, хүрээлэн буй орчноо «танихаас» гадна ямар нэгэн аргаар илгээсэн газрыг яг «эрж олж» бие махбодын тодорхой хэсгээр л шилжин явдаг»

	 

	гэжээ.

	Ийм био холбоог амьд биесийн «мэдрэхүйн биш» хэмээн нэршсэн тэр холбоогоор тараах талаар хийсэн, олон санал баримт материалд тулгуурласан оролдлого бас бий. Жишээлбэл, сүргээрээ яваа мянга түмэн загас хоромхон зуур нэгэн зэрэг хөдөлгөөнийхөө чиглэлийг өөрчилдөг. Энд команд хэлбэрээр дамжигдаж байгаа цахилгаан соронзон дохиотой дайралдаагүй гэж хэлж болох уу даа.

	 

	 

	НҮҮДЛИЙН ШУВУУД НИСЭЖ ЯВНА

	Нүүдлийн шувуудын тухай, тэдний зам зуураа ашигладаг «луужингийн» тухай бишгүй л бичсэн байдаг. Зарим зохиогчид итгэх юм бол жигүүртний нисэх чадварт таавар төдий зүйл үгүй гэхэд болох байна. Зөөлрүүлж хэлбээс янз бүрийн зохиогчийн дүгнэлт ижил бус байх ажээ.

	«Орчин үеийн эрдэмтдийн хүлээн зөвшөөрсөн дэлхийн соронзон туйлыг тодорхойлдог шувууны чадварын талаарх таамнал нь нотолгоогүй зүйл юм».

	«Шувууд нислэгийнхээ үеэр геосоронзон орныг баримталдаг тухай сүүлийн туршлагууд үнэмшилтэйгээр нотолж байгаа болно».

	«Эрдэмтэд ийм дүгнэлтийг хийсэн байна. Хэрэв хөх тэнгэрийн өчүүхэн төдий сиймхий л харагдаж байваас тагтаанууд наран баримжааг ашиглахыг эрмэлздэг. Харин наргүй үед шувууд нислэгийнхээ чиглэлийг соронзон системийн туслалцаатайгаар олдог гэжээ».

	Эдгээр эшлэл янз бүрийн өнгө аястайгаар бичигджээ. Бичигдсэн хугацааны хувьд хоорондоо зуу биш, тэр ч атугай арван жил ч хүрээгүй байгаа явдал нь өнөөдөр энэ асуудал ямар байдалтай байгааг тодорхой илтгэн харуулж байна. Ер бусын сонирхолтой эл асуудал бүрэн шийдэгдэх болтлоо тун хол байгаа билээ. Зарим зохиогч болгоомжлон: «Өнөөхөндөө огтхон мэдэгдээгүй байгаа ямар нэгэн луужин шувуунд байдаг бололтой» гэж байгаа нь бас ч санамсаргүй хэрэг биш юм.

	Дэндүү яарсан дүгнэлтийг бодоход иймэрхүү болгоомжлол нь зөв ч байж болох юм. Яагаад гэвэл, одоогийн хуримтлагдаад байгаа туршилтын материалаас үзэхэд үнэхээрийн зөрөлдөөнтэй байгаа билээ.

	Германы шувуу судлаачид шөнийн одот тэнгэрийн байдлыг дүрсэлсэн том одон гараг үзүүлэх газарт нисгэсэн бялзуухайн нисэлтийг ажиглажээ. Жигүүртний нислэгт оддын байршил (зураглал) чухал үүрэг гүйцэтгэдэг болох нь туршилтын дүнгээс харагдсан. Бас ч тэгээд шувууд шөнийн цагаар үүлний цаагуур олон мянган метрийн өндөрт нисдэг явдлаар нь тайлбарлаж болох юм. Хэрэв үүлний доогуур нисвээс од мичдийг харахад нь саад болох биз ээ.

	Бялзуухай огторгуй дахь оддын зураглалыг сайтар мэддэг болох нь туршилтаас мэдэгдсэн. Шөнөдөө энэхүү зураглалыг яаж өөрчлөгддөгийг ч тэд «мэддэг» бололтой шүү. Огторгуйн одоор зүг чигээ олдог, тодруулбал, шөнөдөө од мичдээр, өдөртөө нараар замнаж явдаг жигүүртний эл чадварыг одоогоор олонх нь зөвшөөрөн хүлээгээд байгаа болно. Гэвч хамгийн чухал зүйл болох шувууд зам зуураа газар зүйн солбицлыг ямархуу байдлаар тодорхойлдог нь тайлбарлагдаагүй хэвээрээ үлдээд байгаа бус уу? Чухамдаа яаж тодорхойлдог юм бол доо!

	Эрдэмтэн Крамер битүү чингэлэгт тагтаанууд хийгээд гэрээс нь зуу гаруй километр холдоод гаргахад тэд агаарт нисэнгээ хориос дөчин секунд болоход л буцах замаа олж байсан байна.

	Алсын нислэгтээ шувууд нар, од мичдээр зүг чиглэлээ баримжаалах явдалд дотоод «цаг» нь (энэ тухай бид ярилцах болно) тусалдаг гэсэн таамнал томьёологдоод байгаа юм. Жишээлбэл, иймэрхүү туршилтууд хийгдсэн. Тагтаануудыг нисгэхийнхээ өмнөхөн зохиомлоор гэрэлтүүлэх буюу харанхуй болгох замаар био цагийнх нь «зүүг» өөрчилж тавьсан байна. Цаг хугацааны хувьд төөрөгдсөн шувууд уугуул нутагтаа очих замыг яг олдог тэр чадвараа алдсан байжээ.

	Харин америкийн Корнеллийн их сургуулийн шинжлэн судлагчдын хийсэн туршилтаас ийм байдал ажиглагджээ. Дотоод цагийг нь «өөрчилсөн» тагтаануудыг тэнгэрт битүү үүл бүрхсэн нарны шууд цацраг үл харагдах үеэр нисгэхэд зарим нь нараар баримжаалах нислэгийг алдагдуулсан ямар нэгэн саад тотгор байхгүй байгаа лугаа адилаар гэртээ хүрэх замаа олж байсан ажээ.

	Туршилтыг улам нарийсган хийжээ. Тагтаануудыг гэрээс нь тавиад километр алс үл таних газарт авчраад тавьжээ. Бүх шувууны нуруунд жижигхэн хөнгөн ялтас зүүсэн байна. Нэг хэсэгт нь гуулин, нөгөө хэсэгт, нь ферросоронзон ялтас зүүжээ. Нараар баримжаалж болохооргүй тийм бүрхэг өдөр байсан аж. Зөвхөн гуулин ялтас зүүсэн тагтаанууд гэртээ эргэж ирсэн гэнэ. Нартай өдөр дахин туршиж үзэхэд бүх тагтаа гэртээ эргэж ирсэн байна.

	Эл туршилтыг хийсэн эрдэмтэд тагтаануудын нислэгийн гол чиг баримжаа нь нар мөн, гэхдээ бүрхэг өдөр бол шувуудын чиг баримжаа болох зүйл нь дэлхийн соронзон орон байсан болов уу гэж үзсэн билээ.

	Хэсэг хугацаа өнгөрсний дараагаар тусгайлан сургуулилуулсан тагтаанууд дээр явуулсан туршилт нь энэ саналд эд тээнэгэлзэхэд хүргэсэн. Учир нь соронзон ялтсыг «өөртөө агуулж байсан» шувууд хүртэл бүрхэг өдрүүдэд буцах замаа гойд олж байжээ.

	 

	 

	ХЭТ НЬ ТАЙЛАХ БОЛНО

	Юу гэгч л болж байна вэ? Нар, од мичдээр шувууд зүг чигээ баримжаалдаг болохыг олон зуун туршилт гэрчлээд байгаа шүү дээ. (Ер нь ч тэгээд шувууд нислэгийн тийм гаргууд чадвартай байдаг гэдэг саналыг зөвших нь тийм ч хялбар бус юм). Бас ч соронзон орны хүчний шугамыг ашигладаг талаарх баримт нь бага ч үгүй үнэмшилтэй билээ. Жишээлэхэд агаарын уудмын эзэн нь болсон жигүүртэн соронзон орныг тун гаргууд мэдэрдэг болох нь тогтоогдсон. Ажиллаж байгаа радио дамжуулагчийн эргэн тойронд шувууд нислэгийнхээ чиглэлийн баримжаалах чадвараа алдсан бололтой замбараагүй нисдэг болох нь олонтоо ажиглагджээ. Соронзон шуурга нүүдлийн шувуудын замыг алдагдуулдаг болох нь илэрсэн.

	Шувууд соронзон орныг хэрхэн олж мэдэрдэг вэ? гэсэн асуултад энэ явдалд цусны систем гол үүргийг гүйцэтгэдэг гэдэг нэгэн таамнал хариу өгөх биз ээ. Төмөр агуулсан цусны улаан цогцос байдаг учраас цусыг электролит (хлорт натри болон бусад давсны уусмал) гэж үзэж болох юм. Энэ системийг бүхэлд нь авч үзэх юм бол гүйдэл дамжуулагч хүрээ билээ. Соронзон орон доторх шувууны хөдөлгөөн нь цахилгаан хөдөлгөх хүчийг л хүрээнд заавал үүсгэх ёстой. Уул хүчний хэмжээ нь соронзон орны шугамыг тэр хүрээ ямар өнцгөөр хөндлөн огтолж гарснаас, өөрөөр хэлбэл шувуу аль чиглэлд нисэж байгаагаас хамаардаг.

	Нүүдлийн шувуудын чиглэлээ олох чадварыг тайлбарлахын тулд нар, од мичид, соронзон орны хүчний шугамтай орооцолдоод байх ч хэрэггүй байж болох юм шүү дээ, тийм үү? Жирийн газар орны байдлаар баримжаалахад ч хангалттай байж болох юм биш үү? Ихэнх жигүүртэн гайхмаар алсыг хардаг нь тодорхой шүү дээ. Хоёр километрийн өндрөөс шувуу олон арван километрийн радиус бүхий газрыг харж чадна.

	Намар Крымийн хагас арал дээгүүр нисэж яваа нүүдлийн шувуу их өндрөөс туркийн эргийг хардаг гэж ярьдаг.

	Шувуу судлаач А. Промптов бичихдээ: 

	 

	«Нүүдлийн шувуудын зам шулуун биш, тэгээд ч мурилзсан (жишээ нь голын хөндий дагуу) байх нь цөөнгүй байдаг содон баримт сэлт нь ямар нэгэн цэвэр физикийн (цахилгааны) нөлөөний тухай ярихад хангалттай биш болохыг илтгэж байна. Нислэгийнхээ үеэр жигүүрийн зүг чигээ баримжаалахад дассан байгалийн нөхцөл, тухайлбал тэдний тайван амрах, хооллох дуртай газар нь чухал ач холбогдолтой байдаг нь мэдээж. Тэгээд ч нүүдлийн зам зуур орших иймэрхүү газрыг тогтсон ёсоороо хөгшин шувууд нь залуудаа танилцуулж зааж өгдөг ажээ. Тэр ч байтугай нэг л зун тодорхой газарт байж тэжээгдэж байсан хамгийн залуу шувуу хүртэл уул газраа төвөггүй олдог байна» 

	 

	гэжээ.

	Тийм байж болох л юм. Гэхдээ нүүдлийн шувуудын нүдний юм тогтоох чадвар ер бусын гайхалтай байж таарах нь ээ. Жил бүр туйлын цахлайнууд нэг туйлаас нөгөө рүү, Арктикаас Антарктид руу аялахдаа хэд хэдэн далай, нэг бус тив, хэдэн арван улс гүрэн, байгалийн маш олон янзын төрхтэй газраар дайран гучин мянга гаруй километр замыг туулдаг билээ...

	Аляск болон Дорнод Сибирьд амьдардаг алтан цууцаль (бялзуухай) юуг харж баримжаалдаг болж байна вэ? Тэд үүрээ засахаар Гавай руу нисэхдээ гурван мянга гурван зуун километр замыг далай дээгүүр туулдаг. Тэнд зөвхөн давлагаа л байх шүү дээ.

	Хөгшин шувуу залуугаа «сургах», туршлагаа уламжлуулах тухайд бүх зүйл ойлгомжтой байгаа юм биш ээ. «Үе тэнгийн» шувууд анхныхаа алс холын аялалд эцэг эхээ оролцуулахгүйгээр дангаараа явцгаадаг учрал бас бий. Дууч хөхөл шувууд өмнө зүгт нисэхдээ үр садаа үлдээдэг боловч зам зуурт нь үлдэгсэд гүйцэж очдог. Гэтэл хар тодлын залуу нь эхэлж явдаг журам тогтсон байдаг.

	Алсын нислэгт шувууд зүг чигээ хэрхэн баримжаалдаг талаарх яриагаа чухам юунаас эхэлсэнчлэн «Яаж» гэдэгт хариулаагүй тэр чигээр нь дуусгая.

	Түүнийг эрж хайх хэрэгтэй юу? Энэ явдал ач холбогдолтой юм уу? гэсэн асуулт зүй ёсоор гарах биз. Чухал ач холбогдолтой болох нь мэдээж. Ер нь ч тэгээд ертөнцийг танин мэдэх тэмүүлэл, хүмүүсийн эртнээс сонирхсон сониуч хүсэл сэтгэлийг хангах учир утга бүхий шинжлэх ухааны үлэмж ач холбогдолтойгоос гадна бас ч практик ач холбогдолтой юм. Эл сонирхолтой байгалийн үзэгдэлд инженер зохион бүтээгч нарт маш хэрэгтэй чухал санаа цөөнгүй нуугдаж байж ч болох юм шүү дээ.

	 

	 

	ЯАГААД?

	Нүүдлийн шувуудын талаарх тааварт бас нэгэн сонирхолтой асуудал бий. Чухам яагаад олонх жигүүртэн хэцүү бэрх аяныг хийдэг юм бэ?

	Эл асуудлыг нарийсган хоёр хувааж үзэх нь илүү биз. Нэг нь юуны учир жил бүр шувууд алс харийн нутгийг зорьдог болох, нөгөө нь тэр очсон газартаа тийм муугүй байсаар байхад тэндээ үлдэлгүйгээр яагаад буцаж ирдэг юм бэ?

	Хэдийгээр нэн сонирхолтой асуудал боловч хариулахад тун хүндрэлтэй байгаа болно.

	Удаан хугацааны туршид шувуудын алсын аяныг (нислэг) өвлийн улиралд уур амьсгалыг солих шаардлагатай байдаг гэдгээр л тайлбарлаж байсан. Алтан хараацай зуны үүлгүй тэнгэрийн дор Ази буюу Африкт өвөлжихийн тулд хүйтэн хязгаарыг орхин оддог. Гэтэл тэр яагаад бүх Африкаар нисэн өнгөрдөг, тэгэхлээр ойр дөт дулаан хязгаарыг хэрхэн олох болж байна даа?

	Ийм явдал бас бий. Салхич шувууд Антарктикаас хойд туйл руу нисэж очдог. Энд дулааныг эрэлхийлж байгаа юм хаана байна даа.

	Францад амьдардаг урин жиргээ, тогойлон бялзуухай, хөх цэгцгий нь түрүүн үедээ нүүдлийн байсан бол харин одоо суурьшсан явдлыг юу гэж тайлбарлаж болох сон бил ээ?

	Англид оршдог зэрлэг нугас суурин амьдардаг байхад Финляндын нугас Газрын дундад тэнгисийн баруунтаа очиж өвөлждөг.

	Эрдэмтний Англиас Финляндад авчирсан өндөгнүүдээс гарсан нугаснуудад санамсаргүй учрал тохиолдсон байна. «Финляндын» нугасыг өмнө зүгт нисэн одсоны дараагаар «английн» өндөгнөөс төрсөн нугас тэнгэрт хөөрөн нисжээ. «Англи» гаралтай нугаснууд финляндын нугасны дайран өнгөрдөг хязгаарыг туулсаар, өргөмөл эцэг эхийнхээ өвөлждөг тэр газарт хүрч чадсан байна. Дараагийн жил тэдний ихэнх нь финляндад буцаж иржээ.

	Төстэй туршилтыг хар нугас дээр бас хийжээ. Тэднийг Англид авчирсны дараа нүүдлийн байдлаасаа суурьшлын байдалд шилжсэн ажээ.

	Шувуудын улирлын чанартай нүүдэллэдэгтэй нэгэн адилаар үүрлэсэн хуучин газар орондоо буцаж ирдэг явдалд зөн бэлгэ (инстинкт) шийдвэрлэх үүрэг гүйцэтгэдэг гэж үздэг. Ийм үзэл бодол өөрийн гэгдэх нотолгоотой юм. Бөгжилсөн шувуу болох «цагаан толгойт зонотрихи» нь өөрийнхөө үүрийг зассан Аляскийн хойгоос гарч гурван мянган таван зуун километр урт замыг туулсаар Калифорний муж улсад амьдардаг профессор Мейвальдын гэрийн цэцэрлэг дэх өөрийн бутандаа жил бүр ирдэг ажээ.

	1941 онд шувуу судлаач С. Туров Москвагийн хавийн хар тодол, болжмор төрөлх оромждоо сэтгэл уярмаар «сүсэглэдэг» болохыг нь ажиглажээ. Хавартаа хуучны адилаар шувууд өмнө зүгээс нисэж ирээд урьд жил нь байгаагүй байсан Рыбиний усан сангийн усан мандалтай тулгарчээ. Хэдийгээр төрөх ангаахайнуудын тэжээлийг маш холоос зөөж авчрах болсон боловч ирсэн хар тодлууд уснаас цухуйж байсан өөрсдийнхөө хуучин үүрийг эзэлцгээж байжээ. Харин болжморууд цагтаа төрөлх тал нь байсан тэндэх нэлийсэн усан дээр удаан шулганалдсаар л байсан аж. Мэдээжийн хэрэг энэ бол зөн бэлгэ билээ.

	Бусад баримт мэдээг бодоход бүр олонтоо мэдэгдээд байгаа зүйл ч бий. Ер нь ч тэгээд байнгын үүрээ засах болон өвөлжих газар, тэрчлэн алс нислэгийн зам нь шувууны үе бүхэнд шинэчлэгдэж байдгийг тодруулжээ. Профессор Н. Гладков «Хуучин ойлголтод байсан зөн бэлгэ гэдэг үг энэ үзэгдэлд ямар ч холболдолгүй болсон» гэж үзэж байна.

	Манай нөхцөлд шувуудын улирлын чанартай нүүдэлд хүйтэн биш, харин хоолгүйдэл гол нөлөөг үзүүлж байна. Хэрэв хоол тэжээл хангалттай байх юм бол зарим нүүдлийн шувууд хүртэл хүйтэн байлаа ч гэсэн төрсөн газраа орхиж явахгүй билээ.

	Хэдийгээр маш хүйтэн байдаг боловч Төв Азид олонх болжмор өвөлждөгийн учир чухам юунд байна вэ? Яагаад гэвэл тэнд цас бараг байхгүй, газар дээрх хоол тэжээл нь хүрэлцээтэй байдагт ч байж магадгүй юм. Сүүлийн жилүүдэд Москва болон Москва орчмын газарт олон зэрлэг нугас, тэр ч байтугай турлиах хүртэл нутагшиж байгаа билээ. Хоол тэжээл хүрэлцэхгүй явдал тэднийг зовоогоогүй нь харагдаж байгаа биз дээ.

	Бидний жигүүрт нөхрийн нүүдэллэхэд зөн бэлгэ оролцож байдаг нь маргаангүй хэдий боловч тун саяхан гарсан саналаар бол энэ нь улиг домог болгон ярьдаг шиг ч биш бололтой. Гэхдээ л шувуудыг «ухаалаг» үйл явдалд оролцох эрх бүхий үлдээх нь зүйтэй болох буй заа.

	Хэрвээ шувуудын нүүдэллэн нисэхийг мухар сохор зөн бэлгээр бүрэн тайлбарлаж эс чадваас дээр өгүүлсэн чухам юуны учир нүүдлийн шувууд нэн баян өмнө зүгээс хойд зүг буцаж ирдэг бил ээ? гэсэн асуулт зүй ёсоор гарч ирнэ.

	Энэ асуултад бүрэн тодорхой хариулт хараахан үгүй байгаа боловч зарим нэгэн санал бий. Цахилгаан соронзон орны эрчим гэнэт хэлбэлзэх нь зарим үед амьд бие махбодод тун муугаар нөлөөлж байгаа нь туршилтаас харагдсан. Ийм хэлбэлзэл нь ялангуяа залуу бие махбодод нэн аюултай юм.

	Зөвлөлтийн эрдэмтэн А. Пресман нэлээд үндэслэлтэй саналыг дэвшүүлсэн нь: Өмнө зүгт шувуудын үр удамд сүйрэл заналхийлж байдгаас тэд умард руу буцаж ирдэг юм биш үү? гэжээ. Дэлхийн бөмбөрцгийн дунд бүслүүрт орших халуун оронд сэрүүн уур амьсгалтай нутгийнхны мэддэггүй тийм дуу цахилгаантай аадар бороо байнга ордог. Ийм бороотой өдөр манайд байдгаас арав гаруй дахин олон тааралддаг. Бороо орох бүрийдээ агаар мандалд цахилгаан соронзон долгислыг бий болгодог. Ийм учраас хойноос ирсэн нүүдлийн шувууд үр удмаа хамгаалахын тулд хослох (ороо орох) цагаараа буцаад нисэж оддог.

	Халуун оронд шувууд үрждэг болохоор эл саналтай зөрж болох юм. Энэ бол зүйн хэрэг мөн. Гэхдээ нэгдүгээрт халуун орны шувууд хувьслынхаа явцад соронзон орны хүчтэй хэлбэлзэлд тэсвэрлэх чадвартай болсон нь эргэлзээгүй юм. Тэдний физиологийн процесс арай өөр явагддаг. Хоёрдугаарт, халуун орны нутгийн шувууд аянга цахилгааны идэвхжил бага газарт үүрээ засдаг болох нь ажиглагдсан байна.

	 

	 

	ШАР ЗӨГИЙ ГАЙХАГДСАН НЬ

	Зөвхөн шувууд л «соронзонг мэдрэх чадвартай» байдаг юм биш ажээ. Саявтархан цөлийн зараа ч тийм чадвартай болохыг санамсаргүйгээр илрүүлжээ. Түүнийг Сахарын цөлд шөнө явж байхад нь бариад гучин километр хол аваачжээ. Тэр зараа долоо дахь хоногийнхоо шөнө оргожээ. Өглөө болоод элсэн дээр гарсан тод мөрийг нь илрүүлжээ. Мөрийг нь дагаад долоон километр газарт ажиглалт хийхэд торноос мултармагцаа л анх баригдсан тэр газраа чиглэсэн нь тодорхой болсон байна.

	Үнэндээ гэхэд тэрээр шигүү төглийг тойрох, хооллохын эрхээр хэд хэдэн удаа шулуун замаасаа хазайсан байлаа.

	Нэрт шавж судлаач Ж. А. Фабр өнгөрсөн зуунд төрөл бүрийн хорхой шавжийн «гэрсэг мэдрэхүйг» судалж байсан. Говийн шар зөгий бембекс үүрээ хэрхэн олдог тухай тэр бээр ингэж өгүүлжээ.

	 

	«Шар зөгий үүрээ (нүх) засахдаа элсний налуу хажууг сонгодог. Бембекс нисэж яваад олж ирсэн зүйлээ үүрнийхээ ам руу цацдаг заншилтай билээ. Хэчнээн анхааралтай ажиглалаа ч гэсэн үүрний ам орчныхоо газраас ер ялгарч харагддаггүй.

	Нисэж ирсэн шар зөгий аливаа нэгэн эрэл хайгуул хийхгүйгээр эргэн тойрноосоо эс ялгарах элсэн дундах нэгэн газарт буудаг. Урд хөлөөрөө элсийг эрчимтэй малтаад түдэлгүй үүрээ нээдэг. Ирэх бүрдээ л үүнийг давтдаг. Бембекс хэзээ ч үүрнийхээ амыг эрж хайж, эргэлзэж тэмтэрч байгаагүй. Шар зөгий, огцом доошлоод буусан газраа хурдан малтаад л үүрэндээ орчихсон байдаг».

	 

	Эрдэмтэн шар зөгийг төөрөгдүүлэхийг оролдож үүрнийх нь амыг алганы хэртэй хавтгай чулуугаар тагласан байна. Нисэж ирсэн шар зөгий өчүүхэн төдий ч хазайлгүйгээр чулуун дээр суугаад, үүрнийхээ чанх дээр орших газарт чулууг малтаж эхэлсэн. Чулууг малтагдахгүй болохоор нь хэсэг гүйснээ чулуун доогуур шургалан ороод чухамхүү хэрэгтэй тэр газраа малтсан ажээ.

	«Өөрөөр ч бас үзсэн. Үржил шимтэй хар шороо авчирч жижиглээд үүр болон орчинд нь хэдэн сантиметр бүхий шороон давхаргаар бүрхсэн нь бембекст огтхон ч танигдахааргүй болсон байлаа. Алтан шаргал элсэн дээр шороон давхарга нь дөрвөлжин хараар ялгаран байсан. Ийм байхад шар зөгий үүрээ олж чадна гэж үү дээ?» Тэр нисэж ирэнгээ өөрчлөгдсөн байдлыг дээрээс нь харж байснаа үүрнийхээ дээр орших дөрвөлжин харын дунд буунгаа нүхнийхээ амыг хурдан олж байсан.

	Фабр үүрний дээр байсан шороонд хүхрийн эфирийг асгажээ. Хурц үнэрээс нь болоод эхний үед шар зөгий хөндийхөн байлаа. Тэр холхон сууж байснаа эфир маш хүчтэй ханхалж байсан тэр газарт шилжээд үүрэндээ орох шинэ зам малтаж байлаа.

	Шар зөгий бол хараа болон, ой тогтоомжоороо мэдэрдэг болохыг эрдэмтэн ойлгосон боловч чухам яаж явагддагийг нь тайлбарлаж чадахгүй байгаа юм. Энэ явдалд сахал нь оролцдог юм болов уу ч гэж боджээ. Тэгээд Фабр барьсан шар зөгийнхөө сахлыг тастаж аваад байхад тэр үүрээ хурдан олсон хэвээрээ л байжээ.

	Фабр өрлөгчин - зөгий зүгээ олох чадвар сайтай байдгийг илрүүлжээ. Битүү хайрцагт хийгээд хол аваачсаны дараа тэднийг суллахад үүрээ чиглээд түдэлгүй нисэж байсныг тэр харжээ.

	Ч. Дарвины зөвлөсний дагуу Фабр туршлагаа улам ээдрээтэй болгосон. Эхлээд зөгийг нэг тийш нь аваачсаныхаа дараа хайрцгийг нь шидэмсээр эргүүлэнгээ нөгөө тийш нь шилжүүлсэн боловч энэ явдал зөгийд ямар ч нөлөө үзүүлээгүй ажээ. Үүрнээс нэлээд хэдэн километрийн зайд оршдог шигүү ойд тэднийг суллаж гаргахад бүгдээрээ найдвартайгаар эргэж ирцгээжээ.

	Эл туршилтыг хийж байсан тэр үеэс хойш зуун жил өнгөрөөд байхад хорхой шавжийн «зүгээ олох мэдрэхүйн» бүх механизмыг тайлбарлах явдал одоо хэр нь шинжлэх ухааны зорилт болсон хэвээрээ үлдээд байгаа билээ.

	Америкийн амьтан судлагч иймэрхүү туршилтыг хоёр нутагтан дээр хийжээ. Тэр бээр хоёр нутагтныг амьдарч байсан горхиноос нь өндөр уулын нурууны тийш оршдог горхинд шилжүүлсэн байна. Гэтэл хэдэн жил болсны дараа тэмдэгтэй хоёр нутагтнууд нь «уугуул нутагтаа» ирцгээсэн байжээ. Хоёр нутагтнуудын буцаж ирсэн нэн сонирхолтой явдлыг юу гэж тайлбарлах вэ? гэсэн сонин сурвалжлагчийн асуултад машид гайхаж байсан шинжлэн судлагч: «Энд чинь ямар нэгэн ид шид л байна шүү дээ» хэмээн дуу алдсан аж.

	Гэрийн тэжээвэр амьтад болон мал «зүг чигээ баримжаалах авьяастай» болох нь хааяа бидэнд ажиглагддаг. Талын нүдгүй шуурган дундуур замаа алдалгүйгээр олдог морины гайхам чадварын талаар сонсоогүй хүн байхгүй нь мэдээж. Замаасаа төөрсөн хүн жолоогоо суллаад морио зөнд нь тавивал очих газраа хүрэх болно. Харанхуйд цасан шуурганаар ухаалаг амьтад гэр хүрэх замаа найдвартай олдог билээ.

	 

	«Би арван долоотой байлаа гээд С. Бобренев дурсан өгүүлэхдээ, - Нэгэн удаа түлээ түүхээр ой руу морин тэрэгтэй гарч замдаа хүчтэй цасан шуургатай таараад төөрчихсөн юм. Бүр цөхрөнгөө барснаас гадна сүүлдээ бээрч эхлэх шинжтэй болсон. Ингээд эцэст нь юу л болбол болог гэж шийдээд хөллөгөөг буулгаж тэрэгнээс морио гаргаад өөрөө сүүлнээс нь бариад дагасан билээ. Хунгар цас саад болох учир бид маш удаан явцгаасан. Би хэд хэдэн удаа унахдаа авралынхаа сүүлийг алдаж байсан боловч морь маань тэр бүрийд тэсвэртэйеэ хүлээж байсан. Ингээд ч тэрээр намайг гэрт минь хүргэж өгсөн удаатай юм шүү».

	 

	Муурын тухайд, тэд төрөлх оромжоо хэрхэн эрсэн талаар бишгүйдээ л ярьдаг бус уу. Иймэрхүү тохиолдлын тухай 1976 онд «Правда» сонинд нийтлэгдсэн билээ. Двуреченскт амьдардаг А. Олейникийн гэр бүлийнхэн өмнөд хязгаарт очиж амрахаар «Жигули» машинаараа гарцгаажээ. Хүүхдүүд нь хайртай муур Чапагаа авч явцгаасан. Волгад хүрсний хойно муур нь алга болсон байлаа. Тэднийг сар болоод эргэж ирсний дараа хэсэг хугацаа өнгөрөөд Чапа гарч иржээ.

	Эл муурын туулсан аян зам гайхал төрүүлж байгаа юм. Волга мөрний эргээс Двуреченск хүртэл мянга таван зуу гаруй километр байдгийг бодоход муур яг л «газрын мухраас» эзэн байшингаа олж очсон ажээ.

	Энэ өгүүлэгдэж буй зүйл амьтдын аливаа нэг ухамсартай үйл ажиллагаа биш гэдэг нь ойлгомжтой. Тэгвэл энэ чинь чухам юу гэгч болж таарах нь вэ?

	Муурын «алсын аяныг» гайхан шагшрахдаа бус, бас ч цөхрөлтгүй судлууштай хэрэг мөн. Түүнийг ерөөсөө л далайн яст мэлхийн эрэлхэг аялалтай зүйрлэж болох юм. Энэхүү хашин амьтан өндгөө орхихын тулд далайн их мандлаар мянган бээр газар сэлсээр Атлантын далайн дунд хаягдсан жижигхэн аралд хүрдэг ажээ.

	Зарим хүн зүг чигээ гайхмаар олдог. Ийм хүн ээрэм талд ч тэр, ой тайгад ч тэр "чөтгөрийн тойрогт" төөрөлгүйгээр гэрийнхээ зүг ташааралгүй явдаг. Төөрсөн хүмүүс түрүүчийн замаараа давтан явахыг сүсэгтэн хүмүүс «чөтгөр л хөтөлж явдаг» гэлцдэг байснаас «чөтгөрийн тойрог» гэгдэх болсон. Харин эрдэмтэд хүний нэг хөл нь нөгөөгөө бодвол урт даялж алхдаг гэдгээр тайлбарлаж байгаа билээ.

	А. Куприн «Листригона» өгүүллэгтээ балаклавын загасчид яг л соронзон зүү лугаа адил хойд зүгийг олж байсныг өгүүлжээ. Нөхөд нь санаатайгаар самууруулахыг оролдон тэдний нүдийг боож толгойд нь хүрэм углаад нааш цааш холхиулснаа хэдэн удаа доор нь эргүүлээд дахин хөтөлж явсныхаа дараагаар хойд зүг хаана байгааг заагаадах гэхэд нь яг л зангаж байжээ.

	Ер нь хүмүүс өөрийнхөө авьяас чадварыг төрөлхийн хэмээн ойлгодог билээ.


БИОХЭМИЙН УРХИНД

	Шинжлэх ухаанд төгс нээлт, ягшмал номлол байхгүй, харин бүх зүйл нь хөдөлж улам боловсронгуй болж байдаг.

	 

	А. И. ГЕРЦЕН

	 

	ХЭДЭН ЦАГ БОЛЖ БАЙНА ВЭ?

	Упсал хотхонд байдаг цаг бол нутгийнхны нь гойд бахархдаг зүйл билээ. Арга ч үгүй юм даа. Тийм цаг Швецид төдийгүй дэлхийн бөмбөрцгийн хаана ч байхгүй юм чинь.

	Тус хотын бүх иргэд баярын өдрүүд болон ням гарагт төв талбайгаараа зугаацан, цэцэглэгч цагаар цаг хэд болж байгааг мэдэх явдлыг ариун үүргээ гэж үзэцгээдэг. Энд том цэцгийн мандал дээр цаг хугацааг нарийн мэдэрдэг төрөл бүрийн цэцэг суулгасан аж. Цаг тутамд цэцгийн мандал дээр зөвхөн нэг л төрлийн цэцэг дэлгэрдэг. Өглөөний гурван цагт хамгийн анхных болж ямаан сахал (козлобородник) дэлбээгээ нээж, шөнө дунд хамгийн сүүлд нь «шөнийн дагина» хэмээх кактус хаадаг.

	Анх бодоход иймэрхүү «цаг» байгаль дээр тун цөөнгүй юм шиг л санагддаг. Хэрэг дээрээ бол амьтай бүхэнд амьдралын үйл ажиллагааны хэм ямар нэгэн хэмжээгээр байдаг. Тэгээд ч амьд цагны механизмд янз бүрийн зүү (хэмжээс) олон бий. Тэдгээрээс эсийн амьдралыг жолооддог нэг хэсэг нь секундийг мянга хувааснаар тооцогддог билээ. Бусад нь физиологийн төрөл бүрийн процессыг зохицуулах бөгөөд цаг, минут, секундээр хэмжигддэг. Бие махбодод зөвхөн хуанлийн өдрүүдээр тооцогддог нь ч бас бий.

	Бернард Шоугийн «Эмч шилж сонгосон нь» жүжгийн гол баатар эмч Рижон сүрьеэгээс урьдчилан сэргийлэх тарилгын талаар нээлт хийснээ ингэж ярьж байна: 

	 

	«Амьд биест байнгын байдаг... тодорхой нөхцөлөөс хамааран тарилга нь эл хэлбэлзлийг дээш доош нь түлхэнэ. Энэ нь чухам ямар мөчид тарилгыг хийснээс хамаардаг. Хэрэв өвчтөнд тарилгыг сөрөг үед хийх юм бол бүр дордуулж харин эерэг үед нь таривал аврах болно... Гарвейн цусны эргэлтийг нээсэн тэр цагаас хойших хамгийн чухал нээлт нь минийх л болж байх шив дээ».

	 

	Энэ жүжгийг Шоу бүр 1906 онд бичсэнийг дурдваас английн нэрт зохиолч зөн бэлгэтэй хүн байсан нь тодорхой. Тэгээд ч хронобиологи3 нь шинжлэх ухааны чухал салбарын нэг болоод байгаа билээ.

	XVIII зуунд францын одон орон судлагч де Мэран ургамалд биологийн цаг байдгийг илрүүлжээ. Үнэнийг хэлбэл тэр бээр шал өөр зүйл, тодруулбал дэлхийн тэнхлэгээ тойрон эргэдэг эргэлтийг сонирхож байсан юм. Гэвч гярхай хүн учраас зарим ургамлын төлөв байдлыг соргогоор ажиглажээ. Хоногийн туршид тэдгээр цэцэг навч, цоморлогоо дэлгэж, тэгээд дахин хумьж байсан. Энэ нь тодорхой хугацаанд давтагдаж байлаа.

	Эл үзэгдлийг сонирхсон де Мэран цэцэг цоморлогоо дэлгэж, хумьж байсан тэр нөхцөлийг нь өөрчлөөд ажиглахаар шийджээ. Тэр тас харанхуй өрөөнд вандуй болон гэрийн хошоонгор суулгажээ. Ерийн нөхцөлд тэд шөнө навчаа унжуулж байснаа нар гарах үеэр дэлгэдэг байсан. Түнэр харанхуйд байнга амьдрах болсон тэр ургамал ямар янзтай байсан бэ?

	Яг л хуучин хэвээрээ л байсан гээч. Эрдэмтэн учирлан бодсоныхоо эцэст ургамлын дотор, гаднын нөхцөлөөс, тухайлбал өдрийн гэрлээс үл хамаардаг ямар нэгэн хугацааны тохируулагч байдаг гэсэн дүгнэлтийг хийжээ.

	Энэ бол одоо хэр нь битүүхэн байгаа тэр био хэмийн ертөнцөд сэтэлж орсон анхны алхам нь юм.

	Эрин үед хоногийн тодорхой цагт дэлгэрдэг төрөл бүрийн цэцгийн чадвар бид бүхний гайхлыг төрүүлэхгүй юм аа гэхэд үнэхээрийн сонирхол татсан баримт урьдын адил байсаар байна.

	Шведийн байгальч Густав Экштейн муур цаг хугацааг хэрхэн мэдэрч байсныг ажигласан тухайгаа ярьсан юм. Вилли муурын нэг нь шөнөөр зугаацаж явсныхаа дараагаар өглөө 8 цаг 10 минутад яг л гэртээ ирдэг байсан. Бас нэг хачирхмаар явдал нь даваа гараг бүр 19 цаг 45 минутад «эмч нарын бинго тоглохыг харахаар» зэргэлдээ орших эмнэлэг дээр очдог байсан. Энэ амьтан өдөр, цагаа эндүүрч алдаж байсан удаа нэг ч үгүй билээ.

	Английн амьтан судлагч Вильям Бич илжигний, цаг хугацааг мэдэрдэг талаарх тайлбарлахад бэрхтэй зүйлийг мэдээлжээ. Калифорнийгоор жуулчлах үеэрээ илжигний ферм дээр очжээ. Фермийн илжигнүүдийг тариалангийн талбайн ажилд ашигладаг. Үд дунд болмогц талбайд ямар нэгэн дохио өгөөгүй байхад нэгэн зэрэг хөдлөхөө больчхоод, 12 цагаас нэг л минут өнгөрсөн бол ямар ч хүч хэрэглээд тэднийг цааш нь ажиллуулж дөнгөдөггүй ажээ.

	Хэдэн цаг болж байгааг ийм баттай мэдэрдэг ямаршуу механизм амьд бие махбодын дотор нуугдаж байдаг нь энэ гэгч вэ? Энэ асуултад өгөх бүрэн дүүрэн, цөмийг хамарсан, утга учир нэгтэй хариулт хараахан үгүй байгаа билээ.

	 

	 

	ХҮН Ч ГЭСЭН ӨӨРЦГҮЙ

	Хүний бие махбодод элэнц хуланц болсон амьтнаас олон шинж чанар, араншин, төрх байдал удамшин үлдсэний нэг нь «цаг хугацааг мэдрэх» явдал билээ. Шинжлэн судлаачид шаардлагатай тэр минутад сэрээдэг хараахан мэдэгдээгүй байгаа физиологийн механизмыг заримдаа «толгойн цаг» гэж нэрлэдэг. Хэзээ л хүссэн цагтаа ямар ч сэрүүлэг хэрэглэхгүйгээр сэрж болдгийг оролдож мэдээгүй хоцорсон хэн боловч өөрийнхөө «толгойн цагийг» шаардлагатай тэр цагт нь «туйлбартай тушааж» тавих хэрэгтэй юм. Мэдээжээр энэ үед олонх нь сэрүүлэг дуугарахаас нэгээс хоёр минутын өмнө сэрдэг.

	Ийм «цаг» гипноз хийх үед хэрхэн ажилладаг нь сонирхол ихэд татаж байгаа билээ. «Цаг дөчин минут болоод сэрснийхээ дараа хэн нэгэн хүнтэй утсаар яриарай» гэж гипнозчиныг хэлэхэд тэр хүн заасан хугацаанд нь яг л сэрээд утсаар ярьж байсан ажээ.

	Гоц авьяастны дундаас цагийг нарийн мэддэг хүмүүс нэлээд цуунд гарсан билээ. Тийм авьяастай нэгэн хүнтэй хүүхэд ахуйгаасаа хамт амьдрах завшаан надад тохиосон юм. Миний өсөж бойжсон уралын тэр нэгэн тосгонд Вася гэдэг хүү «ярьдаг цаг» хэмээн алдаршсан. Хадлан буюу тариа хураах үеэр тосгоныхон: «Вася, үдийн хоол болтол хэдий хугацаа байна вэ?» гэж зөвхөн түүнээс л асуудаг байлаа. Хувьсгалын анхны жилүүдэд бугуйн цаг тосгоны хэмжээгээр ганцхан, шуудангийн салбарын эрхлэгчид л байсан билээ. Вася хэсэг зуур бодлогошрон харснаа: «Нэг цаг арван минут болж байна» гэж хариулдаг. Цагийг нарийн мэдэрдэг түүний гайхам авьяасыг манай шуудангийн салбарын эрхлэгч нэг бус удаа шалгасан бөгөөд түүнд эргэлзэж байсан хүн ч гараагүй юм.

	Ямар ч үед сонирхон сураглаж буй хэнд боловч юу ч харалгүйгээр цаг хэд болж байгааг яг хэлдэг чадвартай тийм ховорхон хүн байсныг түүх мартуулаагүй билээ. XVIII зуунд Швейцарт амьдарч байсан тэр хүн ид шидээрээ цуунд гарсан нь мэдээжийн хэрэг.

	Жан Шевалье бараг бүх насаа тээрмийн дэргэд аглаглан өнгөрөөжээ. Гэвч түүний ер бусын чадварын тухай сураг чимээ орон даяар тархжээ. Амьдралынх нь сүүлийн мөчид Жантай швейцарын шинжлэн судлаач Шаван очиж уулзжээ. Шевалье мунхаг тэнэг буюу заль мэхтэн гэхээр сэтгэгдэл төрүүлээгүй юм. Тэр бээр их юм үзсэн, ухаалаг, яриа хөөрөөтэй хүн байжээ.

	Шевальегийн нууц нь маш энгийн агаад гайхмаар аж. Тэр бүх амьдралынхаа туршид, секунд, минут, цагийг цээжээрээ тоолдог байжээ. Ажил хийж байсан ч, ном уншиж суусан ч, хүмүүстэй ярилцаж байхдаа ч гэсэн тоолохоосоо хөндийрч байгаагүй билээ. Ямар ч нөхцөлд тоолохоо самуурч будилж байгаагүй тэр чадвар нь үнэхээрийн ер бусын байсан. Санаатайгаар маргаан үүсгэх буюу математикийн бодлого бодуулж байгаад гэв гэнэтхэн «Хэдэн цаг болж байна вэ?» гэж асуухад «ярьдаг цаг» алдахгүйгээр зөв хариулж байсан учрал ч бас бий.

	Шавантай ярилцахдаа Жан Шевалье: таван минут бүрээр тоолдог (метроном4 шиг л яг нарийн гээч) тийм л нэгэн аргыг олон жил хэрэглэж байгаа тухайгаа хэлжээ.

	Одоогоор, бидний ярилцах яриа бол «цуутай хүмүүсийн» тухай биш юм. Харин бид бүхэнд амьдралын үйл ажиллагааны ямар хэм заяасан болох, тэр нь бидний амьдралд ямар үүрэг гүйцэтгэдэг тухай л сонирхож буй билээ.

	Энэ талаар сүүлийн жилүүдийн судалгаагаар олон сонирхолтой зүйлс нээгдээд байна. Унтаж байх үеийн бүтэн хагас цагийн мөчлөгийн асуудал мэдэгдсээр нэлээд удлаа. Эдгээр мөчлөгт л хүн намуухан тайван нойрсохоос гадна ер зүүдэлдэггүй ажээ. Чухамхүү энэ унтаж байх үеийн бүтэн хагас цагийн мөчлөгт бие махбод бүрэн амардаг болох нь илт байгаа юм. Харин эл мөчлөгүүдийн завсар хооронд эрүүл хүн бүрд түр (тайван бус) нойрсолт үзэгдэх бөгөөд түүнийг ер бусын гэж нэрлэх болжээ. Түр нойрсолт нь бүр тайван бус байдаг (зүүдэлж унтах) хэдий боловч бие махбодод шаардлагатай учраас ер бусын гэгдэх болсон. Унтаж байх үеийн ер бусын мөчлөгт төрөл бүрийн ажиллагаа, жишээлбэл, уураг тархины «тамир тэнхээг» тэнхрүүлэх, хоёр нүдний харааг хөгжүүлэх (энэ үед нүдний бөмбөрцгийг байнга «сэргээж» байдаг онцлогтой), дуртгалыг батжуулах ажиллагаа явагдаж байдаг.

	Хүний бие махбодын биологийн хэмийг цаашид судалснаар шинэ нээлт хийж сэрүүн байх үеийн бүтэн хагас цагийн мөчлөгийг тодруулсан. Тухайлбал, хүний бүтээлч идэвх, ходоодны агшилт нь бүтэн хагасаас хоёр цаг тутамд давтагдаж байдгийг олон туршилт нотолсон юм. Дашрамд нь тэмдэглэхэд чухам энэ байдалтай холбогдуулан Москвагийн их сургууль дээр лекц болон семинарын хугацаа 45 минут байсныг турших журмаар 75 минут болгожээ. Багш нарын үнэлж байгаагаар бол оюутны сурлага дээшилсэн байна.

	Ингэхлээр бидний нойрсож буюу сэрүүн байгаагаас хамаарахгүйгээр энэхүү бүтэн хагас цагийн мөчлөг (ерээс зуун минут) хүний амьдралд маш чухал үүрэг гүйцэтгэдэг болохыг тогтоосон гэж хэлж болох юм. Чухам эл бүтэн хагас цагийн туршид баяр хүслэн, сэтгэлийн зовнилын өрнөх буурах аяс, өлсөж цангах, цатгалан байх гэх мэт явдал ажиглагдах болно.

	Хоногийн мөчлөг нь бүр илэрхий мэдэгддэг. Түүнд эн тэргүүнд хүний физиологийн олон үзүүлэлтүүд огцом хувирч байдаг үе болох сэрүүн байх, нойрсох явц хамаарах нь мэдээж юм. Эл мөчлөгт амьдралын үйл ажиллагааны «оргил цаг» нь 16—18 цагт буурах бөгөөд харин шөнийн хоёроос таван цагийн хооронд бүр уналтад ордог. 

	Өдрийн цагт элэг ихээхэн хэмжээний цөс гарган, өөх тос хуримтлагдан, ус ялгарч байдаг бол шөнийн цагаар үүний эсрэг үзэгдэл явагддаг нь тодорхой болсон.

	Хүний цусан дахь сахар өглөөний 9 цагт хамгийн их байдаг бол оройн 18 цагт хамгийн бага болно. Бөөрний ажиллагаа үдэш нэжгээд идэвхтэй байдаг бол үүрээр идэвх нь буурна. Хоногийн мөчлөгийн жам ёсоор бол хүнд зуу гаруй физиологийн систем ажиллаж байдаг нь мэдэгдээд байгаа билээ.

	Оройн 21 цагаас шөнийн 3 цагийн хоорондхыг бодоход өглөөний 9-өөс 15 цагийн хооронд шархны эдгэрэх явц түргэн байгаа нь туршилтаас харагдсан. Хоногийн тодорхой нэгэн цагт ихэнх нь төрдөг болохыг эх баригчид сайн мэддэг. Олон төрдөг «оргил цаг» нь «үхлийн оргил цагтай» давхцаж байдаг.

	Биологийн цагны нөлөөгөөр хүний бие махбодын гаднын үйлчлэлийг мэдрэх болон тэсвэрлэх чадвар хоногийн туршид мэдэгдэхүйцээр өөрчлөгдөж байдаг. Шөнийн цагаар хүнийг үхэлд хүргэх тийм хэмжээтэй хор нь өдрийн цагт чилээрхүүлэх төдий л байх болно.

	Хүний амьдралд хоногийн мөчлөг (хэм) өндөр ач холбогдолтой юм. Хэрвээ эл хэм алдагдах юм бол гэнэт уршиг тарих нь гарцаагүй билээ. Ийм учрал америкийн сансрын нисэгчдэд тохиосон. Нислэгийн үеэр төлөвлөсөн графикийн дагуу тэр сансрын нисэгч дөрвөн цаг унтаж дөрвөн цагт нь ажиллах ёстой байлаа. Тэр хөлгийн цонхны дэргэдүүр нисэн өнгөрч буй бурхныг харсан тухайгаа газарт илтгэжээ. Эмч нартай зөвлөлдсөний эцэст сансрын нисэгчийг найман цагаар унтуулж байхаар графикийг нь өөрчилжээ.

	Сансрын нисэгчид дахиад бурхан үзэгдээгүйгээс гадна хий үзэгдэл ахин давтагдаагүй ажээ.

	Амьдралын хэмийн талаар өгүүлсэн эрт үеийн судалгааг эргэж дурсах нь сонин бус уу. XX зууны эхээр оросын физиологич Н. Пэрна долоон жилийн мөчлөгтэй «сэтгэхүйн» хэмийн тухай бичжээ. Хүний амьдралд 6—7, 12—13, 18—19, 25—26, 31—32, 37—38 жил гэх мэтээр хэмжигдэх «эргэлтийн цэг» байдаг хэмээн тэр үзсэн. Эрдэмтний саналаар бол энэ жилүүдэд «оюун санааны үйл ажиллагаа идэвхжиж», «ухаан бодол саруул болдгоороо» онцлогтой аж.

	 

	 

	«УУЛЬ» БА «БОЛЖМОР»

	Хоногийн хэмтэй (мөчлөг) шууд холбоотой мэдэгдэж буй онцлог зүйлийн нэг нь хүмүүсийг «ууль», «болжмор»5 гэсэн бүлэгт ангилдаг явдал даруй мөн. Хүн төрөлхтний тэн хагас нь чухамхүү энэ хоёр бүлэгт хамаардаг нь судалгаанаас харагдсан билээ.

	Энэхүү хоёр ангиллын хүмүүсийн био хэмийн үе нь өөр өөр байдаг. «Болжмор» бүлэгт хамаарагсад нь нар мандахтай үгүйтэй л ажиллахад бэлэн зэлэн байх агаад оройдоо ажиллах чадвар нь мэдэгдэхүйц сульдаж ирдэг бол харин «ууль» бүлгийнхний ажиллах хамгийн таатай нөхцөл нь үдээс хойш болон оройн цагаар байдаг байна.

	Ийм ангилалт үнэн зөв болохыг зохиогч миний бие өөрийн биеэр амсаж байж үнэмшсэн юм. Насан туршид маань хамгийн хэцүү, хамгийн таатай бус зүйл бол эрт босох явдал байлаа. Миний эцэг эртэч хүн байсан. Мөөг, жимс түүхээр явахдаа манай гэрийнхэн намайг үүрээр босгох гэж их л зүдэрдэг байсан болоод ч тэр үү, машид гайхацгаан «Чи чинь юундаа дургүйцээд байгаа юм бэ? Ямар сайхан өглөө болж байгааг хараач!» гэдэг байсан. Тэр сайхан өглөө миний хувьд дуугарна гэхээс ч дур хүрэхгүй байж билээ. Хожим нь хаана ч ажиллаж байлаа гэсэн ажил төрлөө аль болохоор аажуу эхлэхийг ямагт эрмэлздэг байсан. Ийм ч учраас өглөөний хоёр цагийн оронд орой гурваас дөрвөн цаг ажиллахаар тохиролцоод нөхөдтэйгөө ээлжээ сольж байсан удаа ч бий. Мэргэжлээ сонгох ажил хөдөлмөрөө зохицуулахдаа энэхүү өөрийнхөө онцлог байдлыг харгалзан үзэх хэрэгтэй гэсэн эрдэмтдийн санал бас ч бүрэн үндэслэлтэй юм. Орой унтдаг хүмүүс нь өглөөний 3—5 цагийн хооронд дугхийгээд хүчээ сэлбэж чадах учир шөнийн цагаар ажиллахдаа давуу билээ. Ийм дэглэмд эртэч хүмүүс дасна гэдэг илүү бэрхтэй байдаг. Үйлдвэрийн шөнийн ээлжийн ажилчид, таксины жолооч, түргэн тусламжийн эмч гээд л шөнийн цагаар ажилладаг олон мэргэжлийн хүмүүс бий шүү дээ. Ингэхлээр тэдгээрт «ууль» бүлгийн хүнийг сонгож авах нь нийгэмд ашигтай, ухаалаг явдал болох нь дамжиггүй юм. Судалгаанаас үзэхэд үдшийн болон шөнийн цагаар ажиллагсдын дунд жил болоход «ажлын нөхцөлдөө» дасаж амжаагүй байсан хүмүүс ч илэрсэн байна.

	 

	 

	ТООЦООЛЖ ЭМЧЛЭХ НЬ

	Сүүлийн үед эмч нар олонх эмийг хор мэт үйлчилгээтэй гэсэн дүгнэлтийг хийсэн. Өвчтөн бичиж өгсөн эмийг хэзээ, чухам хэдэн цагт хэрэглэх нь тийм ч хамаагүй зүйл биш болох нь харагдаж байгаа билээ.

	Эм судлаачид энэ талаар дөнгөж анхны баримт сэлтийг хайж олж байгаа хэдий боловч нэн удахгүй эмч эм бичиж өгөхдөө: «зөвхөн... цагаас... цагийн хооронд хэрэглэнэ» гэж онцлон заах нь тодорхой болоод байгаа юм.

	ЗХУ-ын Анагаах ухааны Академийн сурвалжлагч гишүүн В. Таболин тэмдэглэхдээ: 

	 

	«Хоногийн янз бүрийн цаг дахь бие махбодын байдлыг зөв үнэлж эс чадваас - анагаах ухааны цаашдын дэвшлийн талаар санахын ч хэрэггүй ээ. Хамгийн наад зах нь «сэрүүн байх, нойрсох» мөчлөгийг л аваад үзье л дээ. Энгийн энэ мөчлөгүүдийг судалснаар анагаах ухаанд хэрэгтэй маш олон үнэтэй зүйлийг илрүүлсэн юм. Биеийн температур, зүрхнээс шахагдан гарч байгаа цусны хэмжээ, гол судасны даралт болон бусад олон үзүүлэлт хоногийн турш хэрхэн өөрчлөгддөгийг бид мэддэг болсон. Хэн нэгэн хүний физиологийн үзүүлэлтүүдийг үд дээр болон шөнө дунд хэжээд жишиж үзэх юм бол зөрөө нь бие бялдар сайтай бөх, нялх хүүхэд хоёрын үзүүлэлтийг харьцуулсантай бараг адилхан байх болно» 

	 

	гэжээ.

	Профессор Н. Ардаматский шархлаа өвчтэй бүх хүн чухамхүү бие махбод хоол хүнс хүлээн авахдаа илүү «зохицсон» тэр үе болох шөнийн цагаар хооллож байхыг зөвлөж байна.

	Харшлын өвчнийг эмчлэхдээ хоногийн хэмийг харгалзах хэрэгтэй бололтой. Судалгаанаас харахад харшлын үндэс болсон тоос шороо, ургамлын тоосонцор зэрэг зүйлд эмзэглэх явдал оройн цагаар хамгийн дээд хэмжээндээ хүрнэ. Харин бие махбодын эсэргүүцэх чадвар үдээс өмнө сайн байдаг.

	Иймээс харшлын шинжилгээг ялангуяа өглөөд өгч болохгүй гэдэгт итгэж болохыг дашрамд нь тэмдэглэе.

	Эрүүл зүрхтэй хэмээн баттай хэлж зүрхлэхгүй хэнд ч болов онцгой санаж явах зүйл бий. Хорин дөрвөн цагийн турш зүрхний булчингийн ажиллах чадвар харилцан адилгүй, тэгээд ч хоногт хоёр удаа тодруулбал, өдрийн нэг цаг орчимд, оройн есөн цаг хавьцаа ажиллах чадвар хамгийн бага хэмжээндээ хүртэл буурдаг. Энэ цаг үеэр хол удаан гүйх буюу уурт суух мэтээр төрөл бүрийн хэт ачаалалд орохгүй байх нь зүйтэй юм.

	Гэхдээ өгүүлж буй зүйлээс бодлогогүй дүгнэлтийг яаран хийж болохгүй. Өөрийн био хэмээс хэт болгоомжлох ч хэрэггүй. Амьдралын мөч бүхэнд эрэмбэ дараатай өдий төдий био хэмийн нөлөөнд хүн оршдогийг мартаж болохгүй ээ. Тэр нь цаг, хоног, сар жилээр хэмжигддэг. Тэд бие биетэйгээ «давхцахдаа» аль нэгнийхээ муу (сөрөг) нөлөөллийг тодорхой хэмжээгээр сааруулдаг. Бас ч биологийн хэм, хүн бүр дээр тодорхой илэрдэг бус болох нь ажиглагдсан.

	Бидний амьдралын дагуул болсон бас нэгэн био мөчлөгийн тухай өгүүлье. А. С. Пушкиний «Намар» шүлгийг санаж буй биз дээ? 

	 

	Эргэн эргэх намраар би дахин залууждаг нь 

	Эрүүл мэндэд минь оросын жавар зохидгийнх... 

	Зүрх минь хөгжүүн баяртай булгилан 

	Зүйргүй хүсэл ундран сэтгэл минь цэнгээд 

	Амьдралд ахин шимтэх нь аргагүй л миний лагшин

	 

	Намар цаг яруу найрагчид залуужсан мэт сэтгэгдэл төрүүлж байсныг ийнхүү уран яруу дүрсэлжээ.

	Жилийн энэ улиралд яруу найрагчийн бүтээлч идэвх ер бусын дээшилдэг нь бас ч учиртай юм.

	Улирлын хэм олонх хүмүүст маш тодорхой илэрдэг. Бие махбодын бодисын солилцоо намар, өвлийн саруудыг бодвол хавар илүү идэвхтэй явагддаг. Жилийн янз бүрийн улиралд цусны найрлага өөрчлөгдөж байдаг. Тухайлбал, өвөл хаварт цусан дахь будагч бодис их байдаг бол зун хамгийн бага хэмжээндээ хүртэл буурна. Мөн цусны даралт өвөлдөө их байдаг.

	Цаг улирал хүний биед нөлөөлдөг талаар Гиппократ хэдийнээ мэддэг байсан нь: 

	 

	«Эмчлэх эрдмийг бүрэн төгс эзэмшихийг хүсэж байгаа хүн юуны өмнө улирлын онцлогийг харгалзаж чаддаг байх хэрэгтэй. Яагаад гэвэл, тэд бие биеэсээ ялгаатайгаас гадна тус бүрдээ янз бүрийн уршиг ургуулж болно. Цаг улирал ээлжлэн солигдохтой уялдан бие махбодын байдал өөрчлөгдөж байдаг тул агаар мандлын үзэгдлээс маш олон зүйл хамаардаг билээ» 

	 

	гэснээс илэрхий байна.

	 

	 

	ХЯСАА Л ХАРИУЛАХ БОЛНО

	Тодорхой хэмтэйгээр явагдах хэдэн арван процессыг үйлчилж байдаг олон «цаг» дээд амьтан бие махбодод «цохилж» байдаг нь одоо тодорхой болсон юм. Ихэнх эс, магад ч үгүй бүгдээрээ биологийн цагтай байхаас гадна тэднийг амьдралынхаа үйл ажиллагааг зохицуулахад ашигладаг гэдгийг баттай нотолж болно.

	Биологийн цаг төрөлхийнх гэдэгт эргэлзээд байх явдал үгүй билээ. Эцэг эх нь харанхуйд өсөж торнисон зөгийд ч гэсэн жирийн нөхцөлд бойжсон зөгийн нэгэн адилаар хоногийн хэм байсан.

	Ийм цагны мөн чанар чухам юу юм бэ? Гадаад ертөнцтэй тэд хэрхэн харьцаж байдаг вэ?

	Энэ талаар нэгдсэн санал бодол хараахан үгүй байна. Нэг хэсэг судлаачид био цаг яг л эсийн дотор хаа нэгтээ нуугдаж байдаг хэмээн бодож байхад нөгөө хэсэг нь амьд бие махбодод явагдах процессууд тодорхой үетэйгээр давтагдах нь гадна орчны нөлөөнөөс болдог гэж үзэж байгаа болно.

	АНУ-д ийм нэгэн туршилт хийснээс хойш нэлээд уджээ. Коннектикут муж улс оршдог Атлантын далайн эргээс цуглуулсан хясаануудаа эрдэмтэд чингэлэгт далдлаад Номхон далайд авчирчээ. Хоёр долоо хоногийн турш битүү чингэлэгт орших хясаанууд хавтсаа нээж хааж байсан үе нь төрөлх нутаг нь болох коннектикутед явагддаг далайн түрэлт таталтын үетэй яг тохирч байсан. Харин уул чингэлэгтээ үлдээд хоёр долоо хоносны дараа тэд баруун эргийн түрэлтийн шинэ мөчлөгт захирагдан хавтсаа нээдэг болжээ.

	Нялцгай биетнүүд шинэ газар ирснээ, тэгээд ч эндхийн далайн түрэлтийн цаг огт өөр болохыг хэрхэн мэдсэн бэ?

	Энэхүү хясаануудын «цагны» зүүг ямар нэгэн гаднын хүч орон нутгийн цагтай нийлж байхаар түлхсэнээс зайлаагүй бололтой.

	Хожим нь иймэрхүү туршилтыг өөр амьтан, шавж хорхой, ургамал дээр хийжээ. Гэрлээс бүрэн тусгаарласан, температур, даралт өөрчлөгдөөгүй тийм нөхцөлд байсан хэдий боловч тэдгээр зүйлс шинэ газраа ямар нэгэн аргаар мэдчихсэн, тэгээд ч «цаг» нь «сүнсгүйгээр» буруу явж эхэлж байснаас гадна хугацаагаа өөрчилж байсан билээ.

	Биологийн цагны явалтад гаднын ямар учир шалтгаан нөлөөлж болох вэ? Хоногийн ерөнхий хэмийг зохицуулж байдаг цаг бол нар мөн. Сарны түрэлтийн цаг ч бас бий. Энэ далайн түрэлтийн бүсэд оршдог амьтдаар жишээлж болох билээ. Энэ амьтдын амьдралын төлөв нь сарны нөлөөгөөр явагдах түрэлт - таталтын урсгалтай тодорхой хэмжээгээр холбоотой юм.

	Ийм амьтдын үржил нь сарны тодорхой үетэй байнга давхцаж байдаг. Номхон далайн өмнөд хэсэгт орших усан доорх шүрэн арал дээр далайн хялгасан хорхой болох палоло амьдардаг. 7-р сард тэргэл сар гарахыг тохиолдуулан тэд бүүрлэдэг нь палологийн үндсэн хоол болсон планктоны цэцэглэлтийн үетэй давхацдаг хэдий боловч авгалдайнуудын амьдралын төлөөх тэмцэлд аятай боломж нэмэгдсэн байдаг билээ.

	Бүх био цагны явалт нь дотоод тохируулагчаасаа хамаарна. Шувуу ч, хорхой шавж ч, загас ч, дээд сээр нуруутан амьтан ч тэр Нар буюу Сарны «заалтыг» цагныхаа дотоод механизмын үзүүлэлттэй «тулган үздэг».

	Сээр нуруутан амьтдын дотоод нарийн цагийг уураг тархи удирддаг. Дотоод, гадаад орчны өөрчлөгдөх нөхцөлд бие махбодыг зохицуулах үүрэг гүйцэтгэх механизмыг тархины гүний хэсэг хэмээн нэрлэдэг зүйл түлхүүрдэж байдаг. Чухам эл хэсгүүд л био хэмд зохицуулан янз бүрийн процессын явцыг тохируулдаг тэр цагнуудыг мөшгөж байдаг.

	Дашрамд нь хэлэхэд «амьд» цаг маш амархан, жишээлэхэд зөвхөн хөргөх төдийд л жагсаалаас гарах болно. Ийм цаг таван градус дулаанаас тэг градус хооронд л зогсоно.

	Чухам ямар амьтны био цаг нарийн болохыг мэдэхээр туршлага хийжээ. Энэ зорилгоор италид гүн агуйд хорин эрдэмтэн, туулай, азарган тахиа, тахиаг оруулжээ. Тэднийг бүгдийг нь долоо хоногийн турш түнэр харанхуйд байлгахад юу болсон бэ? гэвэл хүмүүс амьтадтай өрсөлдөөд дийлж чадаагүй билээ. Учир нь гэвэл био цагны механизмаас биш харин хүний сэтгэлээс болсон нь харагдаж байгаа бололтой. Ерийн нөхцөлд хүний цагийн мэдрэхүй маш гаргууд байсан бол харанхуйд удах тусам тэр нь алдагдаж байлаа.

	Амьд ертөнцийн гайхамшгийн нэг бол бие махбодын дотоод нарийн цаг мөн бөгөөд тэрээр нуугдмал «дугуй» олныг хадгалж байгаа буй заа.

	Генетикийн үндсэн мэдээлэл нь ДНХ (дезоксирибонуклейны хүчил) болсонтой адилаар амьд байгалийн хувьсал нь амьдралын үйл ажиллагааг удирдах нэгдсэн цагийн механизмыг бий болгож чадсан уу? гэдэг нь орчин үеийн шинжлэн судлаачдаас асууж буй үндсэн асуулт даруй мөн.

	 

	 

	ХҮН БОЛГОНД ӨӨР ӨӨР

	«Хамгийн явдалтай өдөр бол даваа гараг». Энэ ахуйн холбогдолтой зүйр үгийг мэдэхгүй гэх хэн боловч тоглоом тохуугүй егөөдөж буй биз ээ. Амьдралын үйл ажиллагааны хэмийг судалж буй эрдэмтэд тэр зүйр үгийг өөрийнхөөрөө жаахан өөрчилсхийгээд хэлэх юм бол хүн бүхэнд өөрийн гэсэн даваа гараг, явдалтай өдөр бий гэх байх.

	1975 онд Ленинградын биеийн тамирын эрдэм шинжилгээний хүрээлэнгийн орлогч захирал В. Шапошникова юутай сонирхолтой судалгааны тухай ингэж хуучилсан юм.

	Хүнд, бие бялдрын болон сэтгэл санааны бага ч үгүй нөөц бий гэдэгт физиологичид эргэлзэхгүй нь мэдээж. Гагцхүү тэр нөөцийг ямар чухал шаардлагатай үед ашиглахыг мэддэг, тэгээд ч чаддаг байх хэрэгтэй юм.

	Тэр нөөц боломж нь хүн бүхэнд өөр өөр байхаас гадна ямар нэгэн тодорхой өдөр, цагт л бүрэн илэрдэг байж магадгүй юм. В. Шапошникова бичихдээ: 

	 

	«Дэлхийн шилдэг тамирчдын дээд амжилтын хөдлөл зүйг судлах явцдаа бид энэ талаар маш анхааралтай хандсан билээ. Тэдний намтарт тодорхой хэм (мөчлөг) илэрч байсан» 

	 

	гэжээ.

	Ур чадварын амжилт нь эрэгтэйчүүдэд хоёр жил өнжөөд гурав дахь дээрээ, эмэгтэйчүүдэд жил өнжөөд л дараа нь тодорч байсан. Илрүүлсэн энэ мөчлөг нь иймэрхүү зүй тогтлыг зөвхөн спортын амжилтаа бус, ер нь тэдний амьдралд тухайлбал, цэцэглэлт, бууралтынх нь янз бүрийн үед эрж хайх хэрэгтэй гэсэн бодолд судлаачдыг хүргэсэн гэхэд болох юм.

	Машид сонирхолтой давхацсан тохиолдлыг илрүүлсэн. Зүрхний өвчнөөр нас барсан мянга дөрвөн зуун тохиолдлыг судалж үзэхэд олонх нь төрсөн өдрөөс нь тоолоход арван хоёр дахь сар дээрээ таалал төгсжээ. «Дараа нь бид гээд В. Шапошникова тэмдэглэхдээ, — Зүрхний шигдээсээр өвчилсөн 800 хүний өвчний түүхтэй танилцаад нарийвчлан судалсан юм. Энд «аюултай үе» нь төрсөн өдрөөс хойших хоёр дахь сар нь байсан».

	Ийм болохоор төрсөн өдрөөс өмнөх нэг сар, дараах хоёр дахь сар нь зүрх судасны өвчтэй хүнд хамгийн явдалтай байдаг ажээ. Тэр судлаачдын дүнгээс үзэхэд төрсөн өдрөөс хойших эхний сар нь хамгийн аюулгүй байдаг. 

	 

	«Бид тамирчдын дээд амжилтыг шинээр судалж үзсэн. Ингэхдээ төрсөн өдрөөс нь хойших сараар хуваарилсан ангилалтай нь уялдуулан 800 амжилтыг нарийвчлан судалсан юм. Лабораторийн бүх дэвтэрт байнга ижил утга бүхий бичлэг давтагдан: «Амжилт нь эхний сард дээшилж, хоёр болон арван хоёр дахь сард буурсан» 

	 

	гэж байв.

	Энэ баримт хүн бүрийн сэтгэлийн ба бие бялдрын боломж нь генетикийн тогтсон хөтөлбөрийн дагуу тодорхой хэмтэйгээр илэрдэг байх гэсэн таамаглалд эрдэмтдийг хүргэсэн юм.

	В. Шапошникова үзэхдээ: 

	 

	«Тэр тусмаа энэ таамаглал зөв бололтой. Физиологичдын нотолгоогоор бол үрийн хөгжилт болох эмбриогенезийн үед иймэрхүү хөтөлбөр байдаг аж. Ийм хөтөлбөр нь хүүхдийн төрөх тэр анхны мөчид «дуусдаг» гэдгийг баталж чадахуйц тийм илэрхий бариад авах шалтгаан байхгүй л байгаа шүү дээ. Ер нь арван жил болоход биологийн ч тэр, нийгмийн ч тэр шинж бүхий янз бүрийн хүчин зүйлийн нөлөөнд хүний бие махбод өөрчлөгдөж болох нь дамжиггүй. Төрсөн өдрөөс тодорхойлогдох «эгзэгтэй үе» нь шилжсэн (төрсөн өдөрт ойртсон) буюу холдсон тийм баримт бидэнтэй нэг ч удаа тааралдаагүй юм. Харин эхэлж авсан цэг нь өөрчлөгдөж байсан боловч хэмийн талаарх баримт эргэлзээ төрүүлж байгаагүй билээ».

	 

	Шинжлэн судлаачид дүгнэлтийнхээ ач холбогдлыг сайтар ойлгож байгаа болно. Хүний амьдралд «эгзэгтэй» ба «таарамжтай» үе байдаг тухай таамаглалыг зөв гэж үзвээс хүн бүр амьдралынхаа талаар бодох хэрэгтэй болж байна. Тухайлбал, «эгзэгтэй» үеэ тааруулан ээлжийн амралтаа авах, чухам ямар өдөр хэт догдлохоос сэрэмжлэхээ байнга мэдэж байхын тулд хувийн хуанли хөтлөх болно. Энэ явдал эрүүл мэндэд нэн ашигтай дадал зуршлыг тогтооход, тэрчлэн сэтгэл хөдлөлөө ухамсартайгаар жолоодоход, хэзээ ч үл шалих зүйлээр оролдох хэрэггүйг мэдэж авахад туслах болно гэдгийг далимд нь тэмдэглэе.

	Эхнэрийнхээ хүүхэд төрүүлэхэд хамгийн аятай хугацааг аливаа гэр бүлийн хоёр эрж хайх нь магад. Эцэст нь хэлэхэд эмнэлгийн урьдчилан сэргийлэх асуудалд хүн тус бүрийн хуанлийн онцлогийг харгалзсан байх ёстой нь тодорхой харагдаж байна.

	Профессор А. Вейн хэлэхдээ: 

	 

	«В. И. Шапошниковагийн дэвшүүлсэн «эгзэгтэй» ба «таарамжтай» үе байдаг гэсэн саналыг шалгаж турших л дутагдаад байгаа юм. Хүний амьдралын янз бүрийн үйл явдал нь (тухайлбал, өвчлөх нь) төрсөн өдөртэйгөө холбоотой байдаг тухай олонх судлаачдын өөр өөр цаг үед төрөл бүрийн арга замаар хийсэн тэр дүгнэлт нь Ленинградын эрдэмтний ажлыг сонирхоход хүргэсэн билээ» 

	 

	гэжээ.

	 

	 

	ГУРВАН АЮУЛТАЙ МӨЧЛӨГ

	Хүний бие махбодын хэмийн нарийн төвөгтэй байдлыг судалсан зарим шинжлэн судлаачид хүнд био хэмийн гурван мөчлөг байдаг гэж бичиж байна. Энэ нь 23 хоногтой бие бялдрын, 28 хоногтой сэтгэл хөдлөлийн6 33 хоногтой оюун ухааны гэсэн гурван мөчлөг болой.

	Эл мөчлөг бүрийн тэн хагас өдөр нь эерэг өдөр (сайн), нөгөө тал нь сөрөг өдөрт (муу) тооцогдон нэрлэгддэг. Бие бялдрын мөчлөгийн 23 өдрийн эхний арван нэг, арваны таван өдөр нь сайн өдөр гэх бөгөөд энэ өдрүүдэд спортоор шамдан хичээллэх, аяллаар явж болох юм. Гэтэл сүүлийн үлдсэн өдрүүдэд нь хүн амархан ядарч сульдах учир хэт ачаалалд байх нь тааруухан болно.

	Сэтгэл хөдлөлийн 28 хоногт мөчлөгийн эхний 14 хоногт хүсэл эрмэлзэл дүүрэн байдаг бол сүүлчийн 14 хоногт таатай бус байдаг ажээ. Оюун ухааны мөчлөгт нь «сонирхолтой» ба «уйтгартай» өдрүүдээр илэрдэг.

	Эрдэмтдийн тэмдэглэж байгаагаар бол сайн өдрөөс мууд шилжих тэр эгзэгтэй өдрүүд л чухал үүрэг гүйцэтгэдэг. Эл гурван мөчлөг нь хүний төрсөн өдрөөс тоологдсон сайн өдрөөр эхэлдэг. Мөчлөгүүдийн солигдох тэр өдрийг «тэг» буюу эгзэгтэй өдөр хэмээн нэрлэдэг. Чухамхүү энэ л өдөр, нэн ялангуяа бие бялдрын болон сэтгэл хөдлөлийн эгзэгтэй өдөрт бүхий л азгүй золгүй явдал тохиолддог гэж зарим физиологичид үзэж байгаа болно.

	Бүр гучаад оны үед судлаачид мянга дөрвөн зуун золгүй явдлыг нарийвчлан шинжилжээ. Арваас зургаад нь нэг буюу хоёр мөчлөгийнхөө «эгзэгтэй» өдрүүдэд гай тотгор учирч байжээ. Бүх нас барагчдын гурваны хоёр нь энэ л өдрүүддээ таалал төгсжээ. Японы биологичид гудамжинд явган зорчигч хэлмэгдсэн зуун тавин гурван хэргийн байдлыг судалжээ. Юу гэвэл зуун найман хүн буюу дал гаруй хувь нь эгзэгтэй гэж тооцогдож байсан өдрүүддээ «төвөгтэйхэн хэрэг явдалтай учирчээ».

	Энэ баримтаас үзэхэд нарийн яривал золгүй явдлыг хохирогчийн буруугаас бүрэн болов уу, эсвээс гаднын нөхцөл байдал нөлөөлсөн үү гэдгийг зааглан тогтооход маш хүндрэлтэй байгаа болно.

	1975 онд болгарын авто - техникийн хэргийг шалган байцаах газар, тээврийн кибернетикийн төвөөс замын хэрэг явдлыг шинжлэн судалсан байна. Жолоочийн замын осолд орсон өдөр нь «эгзэгтэй» өдөртэйгөө давхцаж байгаа эсэх, давхцаж байгаа нь хэр олон байгаа эсэхийг үзжээ. Мэргэжилтэн нар долоон зуун тохиолдлыг шалгажээ. Гэхдээ автомашин эвдэрсэн, зам муу байсан, жолооч согтуу байсан гэх мэт тодорхой шалтгаанаас болсон тэр тохиолдлоос бусдыг нь судалж үзэхдээ сонгож авсан болно. Барагцаалбал, ослын дөчин хувь нь «эгзэгтэй өдрүүд» буюу ойролцоох өдөр тохиолджээ.

	1976 оны зунаас Бургас хотноо ийм туршилт хийгджээ. «Олон улсын тээвэр» нэгдлийн жолооч нар замд гарахынхаа өмнөхөн тооцоолон бодох электрон машинаар бодож гаргасан өөрийнхөө био хэмийн график бүхий хуудсыг авдаг. Энэ хуудас дээр жолооч тус бүрийн «эгзэгтэй өдрүүдийг» заасан байх бөгөөд тэр өдрүүдэд нэн анхааралтай, маш болгоомжтой байхыг зөвлөсөн аж. Уул графикийн хуулбар нь авто баазын удирдах хүмүүст байдаг нь нэг хэсэгт нь амархан, нөгөө хэсэгт нь төвөгтэйхэн зам олгох ажлыг зөв хуваарилахад тусалдаг.

	1977 онд «Болгарын гэрэл» сэтгүүл туршилт амжилттай болж замын ослын тоо цөөрсөн тухай мэдээлсэн билээ.

	Энэхүү шинжилгээ судалгааны урам зоригтнууд өөрийн био хэмийн мөчлөгийг хэрхэн тодорхойлох «зааврыг» тогтоосон юм. Био хэмийг тодорхойлохын тулд төрсөн өдрөөсөө тухайн сарын эхний өдөр хүртэлх нийт хоногоо тооцоолж гаргаад түүнийгээ мөчдөг тус бүрийн өдөрт (23, 28, 33) хуваана. Ингээд үлдсэн үлдэгдэл нь тухайн сарын эхний өдөр дэх мөчлөг тус бүрийн байдлыг заах болно.

	Энд асуудлын бас нэг чухал тал бий. Бидэнд байгалиас заяагдсан төрөлх хэмийн тухай ярихдаа нийгэм хамт олны дотор амьдарч байгаатай холбоо бүхий хэмийн талаараа мартаж болохгүй. Ахуй болон хөдөлмөрийн шинж чанар заримдаа бие махбодод өвлөгдсөн биологийн зүй тогтолд тун мэдэгдэхүйц нөлөөг үзүүлдэг билээ.

	Сүүлийн жилүүдэд зөвлөлтийн мэргэжилтнүүд энэ чиглэлээр ажиллаж байгаа болно. Балтийн тэнгисийн орчимд орших районы цахилгаан станцын бараг бүх ажилтанд тэдний «эгзэгтэй өдрүүдийг» тэмдэглэсэн хуудас - хуанли бий. Тэдгээрийг аюулгүйн техникийн мэргэжилтэн, эмч нар хүн бүрийн био хэмийг судалсны үндсэн дээр тогтоодог. Хүмүүст «эгзэгтэй өдрүүдэд» нь аюулгүй техникийн талаарх зааварчилгааг маш нарийн чанд өгдөг цехийн дарга, мастерууд нь ч гэсэн тэднийг давхар сайтар хянаж анхаарч ажиглаж байдаг.

	Цахилгаан станцын тасралтгүй ажиллагаа нь оператораас байнгын өндөр анхаарамж, нарийн чанд үйлдлийг шаарддаг билээ. Био хэмийнх нь онцлогтой уялдуулан Эрчим хүчний мэргэжилтнүүдийг бүлэглэж ангилсан. Тэдэнд зориулж биеийн тамирын болон засал эмчилгээний тусгай үзлэгийг зохион байгуулдаг ажээ.

	Германы хронобиологич X. Фёльд маш сонирхолтой судалгааг хийсэн юм. Тэр бээр сонгодог хөгжмийн зохиолчдын бүтээлд хөгжмийн айзмыг нь шинжлэн судалжээ. Энд хөгжмийн сэдэв нь давтамжаараа хувирч байв. Тухайлбал, Чайковскийд гурван секунд, Бетховенд тав, Моцартад долоон секунд байлаа. Дараа нь тэр хөгжмийн айзам, хөгжмийн бүтээлийг сурах ой ухаан, бие махбодын биологийн хэмийн хоорондын харилцан холбоог судалжээ. Ингээд эрдэмтэн ийм дүгнэлтийг хийсэн байна: тухайн хүний биологийн хэмтэй дээд зэргээр таарах тийм айзам бүхий хөгжмийн аяыг тэр хүн тун амархан сурахаас гадна тэдгээрт нэн дуртай байдаг. Ийм болохоор хөгжмийг хүлээн авах дотоод хөглүүр хэмээн тэднийг үзэх юм бол түүнтэй тохирох тэр аяыг хүн маш дуртайяа сонсох болно. Ийм хөгжим сэтгэлд нь илүү хоногшин үлддэг.

	 


БИД БОЛ БУРХАНГҮЙЧҮҮД

	Шинжлэх ухаан бол хүний нэг насны амьдралыг шаардана.

	 

	И. П. ПАВЛОВ

	 

	ОРЧЛОНТ ЕРТӨНЦИЙН ЭЛС

	Зах хязгааргүй өргөн уудам Газар гарагийг бүгдээрээ л жишиж ойлгодог. Дэлхийн бүх тив, бүх улс гүрнийг нүдээрээ үзэж, өнцөг булан бүрд нь очих гэвээс хосгүй гайхамшигтай байх хэдий боловч хүний амьдрал гүйцэхгүй буй заа.

	Шим ертөнц юутай олон янз. Зөвхөн хорхой шавж л гэхэд дэлхийн бөмбөрцөг дээр хэдэн мянган төрөл бий. Далай тэнгист оршигчдын ертөнц бүр ч янз бүр ажээ. Дэлхийн амьд биес хэчнээн олон дүрстэй байдаг боловч шинжлэх ухаан тэр бүхнийг толгой дараалан мэдэж хараахан чадаагүй байгаа болно.

	Манай гараг асар том билээ. Гэвч... Шөнийн цэлмэг тэнгэрийг хараарай. Олон мянган том, жижиг од мичид алсын гэрлээр анивчин гялалзаж, аль хэдийнээ танил болсон одот тэнгэрийн зургийг харах болно.

	Орчлонт ертөнцийн оддын хүрээлэнгээс хүн төрөлхтний амьдран буй нарны аймгийг л аваад үзье л дээ. Тэр нь бидэнд огторгуйд орших өргөн гэрэлт бүслүүр, өөрөөр хэлбэл тэнгэрийн заадас л үзэгддэг билээ. Хэрвээ багаж хэрэгслээр харах юм бол нарны аймаг дотор үй түмэн оддын ертөнц харагдах бөгөөд одон орны судлаачдын тооцоолсноор бол зуун дөч, тавин саяас доошгүй байдаг ажээ.

	Харин ямархуу хэмжээтэй байдаг юм бэ? Энэ оддын хүрээлэнгийн уудмыг туулахын тулд сансрын хамгийн хурдан элч болсон гэрэл барагцаалбал зуу мянган жил зарцуулах юм.

	Нарны аймгийг орчлонт ертөнцийн гадаад далайн «арал» хэмээн нэрлэдэг нь тийм ч утга учиргүй зүйл биш ээ. Орчлонт ертөнцийн асар их төлөв зураглал улам л нээгдсээр байгаа билээ. Одон орон судлаачид оддын дотор мэдэгдэх төдийхөн бүүдгэр гэрэлт толбо байдгийг эртнээс нааш ажиглажээ. Маш хүч чадалтай огторгуйн дуранд үзэгдсэнээр бол тэрээр манай нарны аймагтай төстэй том оддын систем ажээ.

	Энэ бүх «оддын арал» нь «оддын олтирог» лугаа адил орчлонт ертөнцийн бидэнд үзэгдэх тэр хэсгийг бий болгодог.

	Хамгийн хүчтэй огторгуйн дурангаар л ялгах төдий байдаг алс холын ертөнцөөс ирэх гэрэл манай гараг хүртэл хэдэн тэрбум жил аялах болно. Үүнийг зүйрлүүлээд бодсон ч болох юм. Нарны дөт байдаг оддын нэг болох Сириусаас ирэх гэрэл дэлхий хүртэл найман жил хагас болдог билээ.

	Орчлонт ертөнцийн харагдах тэр хэсгийн хэмжээг аль болох тоймтойхон үзүүлэхийн тулд нэгэн дүрслэлийг толилуулъя. Огторгуйн бүх эрхсийг тэрбум тэрбум дахин багасгаад загварт буулгаваас манай нар гялтганах үртэс төдийхөн, харин гарагууд нь үзэгдэх төдий тоосонцор байх бөгөөд Нарнаас манай дэлхий арван таван сантиметр, хамгийн хол орших гараг болох Плутон зургаан метр зайд байхад наранд хамгийн дөт байдаг од болох Центаврын одны ордны Альфа нь дөчин километр алслагдан байх ажээ.

	Энэхүү огторгуйн асар их уудамд бяцхан гараг болох манай дэлхий юутай өчүүхэн. Тоо томшгүй олон оддын системийн нэг болох нарны аймгийн багавтар дагуул энэ буюу.

	Юм мэдэх хүсэл дүүрэн хүний оюун ухаан сансар огторгуйд улам бүр цаашлан гүн нэвтэрч байгаа хэдий боловч зах хязгаарын хаана ч тогтоогоогүй юм. Орчлонт ертөнц хязгааргүй гэж бодох нь ертөнц хаа нэгтээ дуусдаг гэдгээс хамаагүй илүү болох нь тодорхой. Чухамдаа орчлонт ертөнцийн зах хязгаар хаа нэгтээ бий гэх юм бол тэр хязгаараас цааш чухам юу байдаг юм бэ? гэсэн асуулт түдэлгүй тавигдах болно.

	«Хоосон» орон зай гэж үү? Гэтэл орон зай гэдэг нь материйн оршин тогтнох үндсэн хэлбэр мөн. Хөдөлж хөгжиж байдаг материас түүнийг салгаж хэрхэвч болохгүй. Хэрвээ орон зай л байх юм бол матери ч тэр, орчлонт ертөнц ч тэр байх ёстой.

	Орчлонт ертөнцийн үзэгдэх хэсгээс цаана оддын хүрээлэн ямар бүтэцтэй болохыг хүн төрөлхтөн хараахан мэдээгүй байгаа билээ. Энэ хязгааргүй олон одот орчлон «арал» байдаг болов уу, орчлонт ертөнц олон том «сансрын олтиргоос» тогтдог эсэх, биднийг хүрээлэн буй ертөнц материаллаг болоод хязгааргүй байдаг шиг байдаг үгүй нь сонирхолтой бус уу.

	 

	Хязгааргүй цэлийж одод яралзана 

	Хязгааргүйг хязгаарлах оддод тоо үгүй

	 

	Сод билигт Ломоносовын шүлгийн энэ мөрүүд бидний оршин буй орчлонт ертөнц хязгааргүй болохын үнэнийг ийнхүү урнаар дүрсэлжээ.

	Олон зууны турш хүмүүс тэнгэр бол «нүгэлт Газартай» юугаараа ч адил төсгүй огт өөр ертөнц, тэгээд ч мөнхийн хувиршгүй төгс төгөлдөр ертөнц гэдэгт итгэж байсан. Хүмүүс нүдээрээ харж байсан зөвхөн тэр л жижигхэн ертөнцийгөө л мэддэг байлаа. Харин тэнгэрийг бол? Түүнд мянган жилдээ л судлахаар хавьтах аргагүй байсан.

	Олонх тэнгэрийн үзэгдэл нь ер бусын хүчтэй сэтгэгдэл төрүүлж улмаар тэнгэрийн тайлшгүй, «ид шидийн» ертөнц лугаа боддог байжээ. Хүний баялаг уран сэтгэмж газар дээрх бүхнийг захирагч төгс хүчний бурхныг тэнгэрт нутагшуулж дөнгөсөн учиртай.

	Газар, тэнгэр гэсэн огт өөр хоёр ертөнц оршин тогтдог тухай бодол санаа түмний оюун ухаанд ийнхүү шингэж, улиран батажсаар иржээ.

	Тэр нэгэн цагт «оросын нисэх хүчний эцэг» Н. Е. Жуковский хэлэхдээ: 

	 

	«Хүнд жигүүр байхгүй. Хүний биеийн жинг булчингийн жинд харьцуулсан харьцаа нь шувууг бодоход 72 дахин сул байдаг. Гэвч булчингийнхаа хүчээр бус харин оюун ухааныхаа чадлаар хүн нисэх болно гэж би бодож байна» 

	 

	гэжээ. Үнэхээр ч хүн оюун ухаанаараа жигүүрлэн нисэх болсон. Хүн төрөлхтөн зөвхөн агаар мандал төдийгүй сансрын уудамд нэвтрэн орлоо. Сансарт үхэхгүйгээр амьд нисээд гараг хоорондын орон зайнаас төрөлх гарагаа хараад буцаж ирж болдгийг орчин үеийн хүмүүс мэдэх боллоо.

	Сансрын нислэг нь олон олон шашин шүтлэгтэй хүмүүст гайхал төрүүлсэн юм. Хүн өөрийнхөө гараар хиймэл тэнгэрийн биетийг бүтээгээд, сансарт илгээж байна гэдэг чинь юу гэгч болж байгаа нь энэ билээ дээ. Газрын бие тэнгэрийнх болж байгаа нь энэ буюу. Тэр бие дэлхийгээс тасраад эртний шашны сургаалаар үхэшгүй мөнхийн бие бодгүй тийм бурхангүйчүүдийн оршин суудаг тэр зүгт оддог билээ...

	Гараг хоорондын орон зайд дэлхий дээр бүтээгдсэн шинэ шинэ огторгуйн биетүүд очсоор л. Тэд бүхэн бүх ертөнц, байгаль дэлхий тэр аяараа материйн хөгжлийн хуулийн дагуу оршин тогтнодгийг гэрчилж буй болно.

	Орчлонт ертөнцийн юмс шавхагдашгүй агаад түмэн янз. Огторгуйн орон зайг материйн өчүүхэн эгэл биетээс аваад лут том сансрын биес, аварга оддын хүрээлэн дүүргэж байдаг. Ертөнцийн биетүүдийн олон янз байхад хязгаар үгүй юм. Бид хорвоо дээр юутай л эс учирлаа даа. Гэвч энэ бүгд маань материйн өөрчлөгдөж байдаг нэгдмэл хэлбэр дүрсийн олон янз байх тохиолдол юм. Ер нь ч тэгээд орчлонт ертөнц дээр материас өөр юу ч байхгүй юм. Иймээс ч материалист философичид ертөнцийн нэгдэл нь түүний материаллагт оршино гэж хэлдэг билээ.

	Юугаараа ч адил төсгүй газар, тэнгэр гэсэн хоёр өөр ертөнц хорвоо дээр байхгүй юм. Зөвхөн нэг л ертөнц болох орчлонт ертөнц бий.

	 

	 

	«АЮУЛТ ТАХЛЫН» ГРАФИК

	Хүмүүс сансарт очоод үхэлгүй мөнхийн болдоггүй. Харин бусад талаараа бол сансар орчлон нь «нүгэлт Газарт» чухал шийдвэрлэх нөлөөг үзүүлдэг. «Нар хэмээн нэрлэсэн одны» гэрэлд Дэлхий оршин байдаг учраас л бид амьдарч байгаа агаад амьдрах ч болно.

	Манай гараг Нарны агаар мандалд байдаг гэж хүртэл хэлж болох юм. Дэлхий маань ус, хуурай газрын гадаргуугаар дуусдаггүйтэй нэгэн адилаар нар нь харагдаж буй хүрээний захаар хязгаарлагддаггүй шүү дээ. Нарны агаар мандлын эгэл биет болох зарим титмийг дэлхийн тойрог замын заагаас цаана илрүүлсэн байна.

	Мянган жилийн тэртээд нарны амьдрал тэтгэх учир холбогдлыг сайн ойлгодог байжээ. Нарыг дэлхийн олонх үндэстэн бишрэн шүтэж байснаар барахгүй тэрээр үхсэнийг амьдруулагч хамгийн гол бурхан нь гэгдэж байсан билээ.

	Эртний египетийнхэн Нарыг магтан дуулахдаа: 

	 

	«Мөнхийн Атон7 минь ээ! Тэнгэрийн хаяанаас мандах нь юутай гайхамшигтай байнам. Зүүнтэйгээс дэгжин гарахдаа чи хорвоо дэлхийг үзэсгэлэнгээрээ гийгүүлнэ. Чи бол үзэсгэлэнтэй, агуу том, гэрэлтэй, дэлхий дээрх бүхнээс эрхэм дээд нь билээ. Бий болгосон бүх улс гүрнээ чи туяагаараа ивээнэ. Чи хол боловч туяа чинь дэлхий дээр оршном» 

	 

	гэдэг байжээ.

	Славянчууд нарыг биширдэг байсан нь эртний хуримын ёслол, дуу хөгжим, ард түмний сэтгэл санаанд энэ үеийг хүртэл тэр л хэвээрээ үлджээ. Жил бүр хаврын сарын эхний өдөр илчит, гэрэлт нарны бурхан, шимтэй арвин ургац өгөх хаврын бурхныг хүндэтгэн баяр наадам хийдэг билээ.

	Бид бүхэн эх дэлхийгээ Орчлонт ертөнцийн уудмаар эртнээс тооцоологдсон замаараа аялан яваа сансрын аварга лут хөлөгтэй зүйрлүүлэн үзэх бүрэн боломжтой юм. Ойролцоогоор секундэд хорин километр хурдтайгаар бид бүгдээрээ Лира оддын ордны Вега одны зүгт нисэж яваа болно. Дэлхийн аялах зам нь эцэс төгсгөлгүй, голчоороо багасах мушгиаг санагдуулах ажээ. Тэр өдөр бүхэн замчилж яваа од руугаа сая гаруй километрээр ойртож байдаг. Гэвч Вега од мянган жилийн өмнө байсан шиг тэр л хэвээрээ биднээс маш алсад оршино. Оддын алслагдал гэдэг иймэрхүү л байдаг буюу.

	Сансрын төрөл бүрийн цацрагаас Газрыг уул гарагийн олон үе бүхий хийн давхарга болох «цэнхэр дээл» хамгаалж байдаг. Гэхдээ үе үе сансрын «шуурга» манай хөлгийг ганхуулдаг. Нэн ялангуяа нартай хамтдаа огторгуйд нисэж яваа учраас наран дээрх долгислыг хүмүүс мэдэрч байдаг.

	Эл нөлөөллийн олон чанар өнөө үед мэдэгдээд байгаа билээ. Нарны долгислыг Газрын бүх амь мандал аливаа нэгэн хэмжээгээр мэдэрдэг бололтой. Энэ санал арай чамай гэж «нийтэд дэлгэрснийг» дурдах хэрэгтэй. Тэр ч байтугай одоо хүртэл халуун дэмжигчдийн сацуу тэднээс дутуугүй тоотой эрс эсэргүүцэгчид ч бас бий.

	Наран дээрх үйл явдал, дэлхий дээрх амьдралын хооронд нягт уялдаа холбоо байдаг (байх ч ёстой) гэсэн таамналыг Октябрийн хувьсгалаас өмнө Александр Леонидович Чижевский зоригтойгоор дэвшүүлсэн билээ.

	Тэр бээр гайхалтай хүн юм. Авьяаслаг яруу найрагч, зохиолч, зураач, түүхч, зохион бүтээгч, философич хүн байж билээ. Амьд ахуй цагтаа тэр ойр дотнын хүмүүсийнхээ дунд «хорьдугаар зууны Леонардо да Винчи8» хэмээн алдаршжээ. Хорин таван настайдаа түгээмэл түүхийн ухааны доктор болсон байсан хэдий боловч Москвагийн их сургуулийн физик - математик болон хүн эмнэлгийн факультетад шинэ мэдлэг олж авахаар суралцаж байжээ. Зөвлөлтийн нэрт одон орон судлаач В. Федынский дурсахдаа: 

	 

	«Энэ эрдэмтэн уужим ухаан бодол, онцгой идэвх чармайлтаараа төдийгүй хүнлэг чанар, цэцэн мэргэн, хий хаширладаггүй зан, сэтгэлийн чин зоригоороо гайхагдаж байсан билээ» 

	 

	гэжээ.

	Сэтгэлийн чин зориг нь ертөнцийн танин мэдэхүйн түүхэнд үнэхээрийн үнэлж баршгүй үүргийг гүйцэтгэж ирсэн бөгөөд гүйцэтгэж байгаа болно. Тэрээр үлгэрт гардаг заан болон яст мэлхийний нуруун дээр оршдог дэлхийн тухай анхны гэнэн ойлголттой дайтаж, библийн домгийн нэр хүндийг унаган түймэрт түлэгдэлгүй, зовлонд бүдрэлгүй ямагт үнэний төлөө тэмүүлэн олон зууны туршид шинжлэх ухааны үзлийг боогдуулахтай зөрөлдөж ирсэн юм.

	Сэтгэлийн чин зоригтны сод төлөөлөгчийн нэг бол А. Чижевский билээ. Энэ эрдэмтэн дэлхийн улс орны гуч гаруй академийн нийгэмлэг болон шинжлэх ухааны академийн хүндэт гишүүн байсан. Био - физикчдийн олон улсын анхдугаар их хурал дээр зөвлөлтийн эрдэмтэн А. Чижевскийг хүндэт ерөнхийлөгчөөр сонгож байжээ.

	Гэвч энэ явдал бол бүр хожим нь болсон хэрэг шүү дээ. Чухамдаа энэ үеийг хүртэл тэр хүний ер бусын шинэ санаа бодол зохисгүй зүйл хэмээгдэж тохуурхлын бай болж байснаар зогсохгүй хөнөөлт «пайз» гэгдэж байсан. Миний номын санд тэр үеийн овоо нэртэйд тооцогдож байсан эрдэм ухааныг дэлгэрүүлэгчийн «Зурхай ба шашин» гэдэг ном хадгалагдаж байгаа болно. Зохиогч нь Чижевскийг орчин цагийн зурхайч гэдгийг энэ номдоо харуулсан байна. Тэр бичихдээ: 

	 

	«Зурхайн ихэд номчирхог эрэл хайгуулаа» үргэлжлүүлэхдээ энэ хуурамч эрдэмтэн «Наран дээр явагдах тогтмол үзэгдэл ба томууны тахал хоёрын хоорондын холбооны» тухай ярихын хамт бүх тахалд сансрын учир шалтгаан бий гэдэгт итгэж байгаа ажээ» 

	 

	гэжээ.

	Энэ зохиогчийг нэн хатуу ширүүн шүүн хэлэлцэх явдал хэрэггүй болох нь мэдээж. Эрдэм ухааныг түгээн дэлгэрүүлэгчийн л хувьд тэр бээр тухайн үеийн ноёрхож байсан саналыг л тусгажээ. Өнөө цагт гелио-биолог хэмээн нэрлэгдэх болсон эл шинжлэх ухааныг бий болгоход амьдралаа зориулсан тэр үеийн нэрд гарч хараахан амжаагүй залуу эрдэмтний үг байсан юм чинь арга ч үгүй биз дээ.

	Шинжлэх ухааны сонирхолтой нэгэн салбарын асуудлыг бүр оюутан ахуй цагаасаа дэвшүүлж байсан юм. 1915 онд арван найман настай Москвагийн археологийн дээд сургуулийн оюутан Александр Чижевский «Нар дэлхийн амь мандалд байнга нөлөөлөх нь» гэсэн илтгэлийг тавьжээ. Тэр бээр манай гараг дээрх амьдрал Нарны үзэгдэл ба мөчлөгтэй нягт холбоотой гэдгийг нотолсон байна. Эртний славяны цаг тооллын бичиг, германы он дарааллын өдрийн мэдээ араб, армян болон бусад зохиогчдын бүтээлтэй танилцсанаар Чижевский өөрийн таамаглалын нотлох баримтыг олжээ. Манай гэрэлт нарнаас тухайн үедээ хүн төрөлхтөн хамгаалах аргыг нь мэдээгүй байсан тийм өвчин болох аймшигт тарваган тахал, булчин задрах тахал, цагаан бурхан шууд хамаардаг.

	430-аас 1899 он хүртэлх хугацаанд гарсан тахлын бүх түүхэн материалыг энэ эрдэмтэн цуглуулжээ. Энэхүү материал дээр үндэслэн байгуулсан график нь нарны идэвхжилийн мөчлөгтэй бүрэн нийцэх тийм мөчлөг тахалд байгаа зүй тогтлыг илрүүлсэн юм.

	Хамаарал нь тийнхүү маш тодорхой байгаа тул эргэлзэж буй хүмүүсийн тоо цөөрсөөр л. Гэрэлт нар үе үе «аюулт тахлыг» авчирдаг ажээ.

	 

	 

	ТЭР Л БУРУУТАН БАЙСАН

	«1934 оны гуравдугаар сарын 9-ний өдөр нарны толбо үүсэх, тэгээд ч 5—10 хоногийн турш түүний идэвхжил ихсэх төлөвтэй байна. Учрах энэ хэрэг явдал хурц, архаг өвчний байдалд чухам яаж нөлөөлөх талаар бидэнд мэдээлж хайрлана уу...»

	 

	Тэр жил францад олон эмнэлгийн газар иймэрхүү хачин гуйлт бүхий захидлыг авч байжээ. Тэгээд ч хүндэт захирлаар нь профессор А. Чижевскийн ажиллаж байсан сансрын цацрагийг судлах олон улсын хүрээлэнд тэдгээрийг илгээсэн байна.

	Нарны идэвхжил нэмэгдэх үест зүрхний хурц багтраагаар өвчлөгсдийн тоо өсдөг болох нь дөчин мянган ажиглалтаас харагдсан билээ.

	Арван жил өнгөрөхөд гелио-биологичид нар - дэлхийн холбооны талаар олон зуун баримт материалыг цуглуулсан юм. 1966 онд Киевийн эмч нар соронзон шуурга гарахын өмнөх хоёроос гурав хоногт, болсны дараа өнжөөд байхад зүрхний булчингийн шигдээс ихээхэн ажиглагдаж байгааг мэдээлсэн билээ. Энэ явдал нарны өндөр идэвхжил нь биш, харин идэвхжилийн огцом өөрчлөлтийн тэр л үе нь хүмүүст аюултай байх болно гэсэн бодолд хүргэж байна.

	Францын нэрт физиологич К. Бернар цусыг «бие махбодын толь» хэмээн нэрлэжээ. Чухамдаа эмч нар цусны шинжилгээгээр бие махбодын байдлыг шүүн тунгаадаг бус уу. Цусны найрлагын өөрчлөлт нь өвчилж эхэлж буйг илтгэнэ. Эл явдалтай нь уялдуулан цусыг «гаднах орчны толь» гэж нэрлэж болох юм. Сансар хорвоо хүний цусанд хэрхэн нөлөөлдөг болохыг судалсан японы эрдэмтэн Маки Таката, зөвлөлтийн эмч, цус судлагч Н. Шульц наран дээрх тэсрэлт нь бие махбодын эрүүл мэндийг хамгаалах үүргийг гүйцэтгэдэг цусны цагаан бөөмийн тоог өөрчилдөг болохыг тодруулжээ.

	Янз бүрийн улс оронд хийсэн маш олон цусны шинжилгээг судалж үзсэн» Н. Шульц өнгөрсөн зууны сүүлчээс эхлээд хүний цусан дахь цагаан бөөмийн агуулагдах тоо байнга буурсаар байгааг илрүүлжээ. XIX зууны сүүлчээр насанд хүрсэн хүний цусанд агуулагдах цагаан бөөмийн хэвийн хэмжээ нь нэг шоо дөрвөлжин миллиметр цусанд арваас арван дөрвөн мянгаар тооцогдож байсан бол XX зууны эхээр наймаас арван хоёр мянга нь ердийн хэмжээ болж улмаар арван жилийн дараа зургаагаас арван мянга хүртэл буурч, харин дэлхийн хоёрдугаар дайны өмнө зургаагаас найман мянга болсон байлаа. Тавиад оны сүүлчээр эрүүл хүний нэг шоо миллиметр цусан дахь цагаан бөөмийн тоо гурваас дөрвөн мянга болжээ. Тэр ч байтугай тэр үед мухар олгой үрэвсэхэд цагаан бөөмөөр илрээгүй байлаа.

	Цусны чухал үзүүлэлтүүдийн нэг ийнхүү үлэмж хэлбэлзсэн явдлыг шууд нартай холбож үзсэн нь тодорхой юм. XIX зууны сүүлч XX зууны эхээр нарны идэвхжил хамгийн бага хэмжээндээ байсан. Тэр аажимдаа өссөөр 1957—1958 онд хамгийн их хэмжээндээ хүрсэн. Дараа нь нарны идэвхжилийн муруй дахиад л доошлох (буурах) болсон.

	Бусад эрдэмтний судалгаанаас харахад соронзон шуурга нь цус бүлэгнүүлэх механизмын тохируулгыг алдагдуулж улмаар цус бүлэнтэх, цус алдах явдалд хүргэдэг болох нь харагдсан билээ.

	Нар «догшрох» жилүүдэд мэдрэлийн өвчин ихэснэ. Мухар олгойн үрэвсэл хурцдаж хүндэрнэ. Эрүүл хүмүүсийн ажиллах чадвар буурна. Сурагчдын сурлагын чанар доошилно. Зам тээврийн осол нэмэгдэнэ. 

	Хааяа хааяа манан будан, мөстсөн халтиргаа хүртэл нарнаас болсон шиг тийм олон осол гарахад хүргэдэггүй билээ. Өнөө үед замын албаныхан «нарны аюултай» өдрүүдийн талаар эртнээс урьдчилан мэдэгдэж байгаа болно. Тэнгэрт сэмжин үүлгүй, юмс маш сайхан үзэгдэж байгаа тэр үед ч гэсэн анхаарал сэрэмжээ улам дээшлүүлж хурд ихтэй явахаа татах нь зүйтэй юм. Нар гай тарьдаг. Наран дээрх хүчтэй тэсрэлтийн дараах хоёр дахь өдөр замын осол олширдгийг статистикийн тоо баримт гэрчилж байна.

	Энэ талаар профессор Н. Агажанян ярихдаа: 

	 

	«Хүн, амьтны үйл ажиллагаа сансрын үзэгдэл хоёрын холбоо нь тэдгээрийн салангид авч үзэх, мөн хооронд нь холбож байдаг тэр хэсгийг эс тооцвоос тодорхой бус, ойлгомжгүй байж болох нь илхэн. Жишээлбэл, наран дээр толбо үүсэхээр замын осол нэмэгддэг гэдэг шиг тийм алс холын хоёр үйл явдлын холбоо нь бодоход байж болшгүй, тэгээд ч тохиолдлынх байх л даа.

	Тун ч ойлгомжгүй, хачин зүйл байгаа биз дээ? Гэвч соронзон шуурганы загварыг ашигласан туршилтын явцад тархины хальсны био хэм өөрчлөгддөг болохыг илрүүлснийг мэдэж байгаа бол, наран дээрх өнгөт мандлын тэсрэлтийн үеэр хүний авхаалж самбаа дөрөв дахин удааширдгийг тооцох юм бол тэр үл ойлгогдох байдал арилж бүх зүйл хэвийн болох болно» 

	 

	гэжээ.

	Хүнийг бодвол асар их мэдээллийг боловсруулах чадвартай электрон тооцоолон бодох машин бий болсноор газар дээрх хэрэг явдлыг удирдах үүргийг алтан нар хүлээж байдаг тухай санал улам бүр нотлогдсоор л. Энэ машинаар нэгээс хоёр зууны мэдээ баримтыг боловсруулж үзэхэд цусан суулга, гэдэсний хижиг, хоолойн сахуу, хүүхдийн улаан цэцэг, тархины үрэвсэл энэ бүх аюулт өвчин нар «догшрох» үеэр их дэлгэрдэг. Тэгээд ч арваас арван нэгэн жилд давтагдаж байдгийг илрүүлсэн билээ.

	Бүр эрт А. Чижевский томууны цар нарны мөчлөгийг аялдан дагадгийг үнэмшилтэйгээр харуулж чадсан юм. Уул санал дээрээ үндэслээд тэр арван жилийн явдлыг урьдчилан тааснаас үзэхэд есөн удаа томуу дэлгэрсний наймыг нь зөв хэлсэн байв.

	Сансрын биологийг үндэслэгч бичсэн нь:

	 

	«Нар үхэл хоёр хоорондоо ямар ч холбоогүй баймаар сан. Гэтэл энэ буруу юм. Өвчтэй хүний үхлийн гол шалтгаан нь нар болдог тийм өдрүүд бас бий. Ийм өдрүүдэд нар амьдрал тэтгэгчээсээ андгайт дайсан болох учир хүн түүнээс зугтааж, нуугдаж чадахгүй билээ. Манай дэлхий дээр хүрэхгүй газар байхгүй болохоор нарны үхэлд хүргэх нөлөө энд тэндхийн хүмүүст нөлөөлж байдаг. Уул үзэгдлийг хэдийд болохыг тогтоодог тийм шинжлэх ухаан л нөмрөх аюулыг хэлж өгч чадах бөгөөд эмч нарын хувьд гэвэл нарны өвөрмөц цацрагаар үүсдэг тэр уламжилсан үзэгдэлтэй хийх хүч тэнцвэргүй тулалдаанд өвчтөний бие махбод давж гарахад туслах тийм эмнэлгийн багаж хэрэгслийг шаламгай дайчилж хэрэглэх явдал юм» 

	 

	гэжээ.

	Сүүлийн жилүүдэд нарны долгисол хүний сэтгэцэд нөлөөлдөг талаар дорвитой шинжилгээ судалгааг хийж байгаа болно. Дэлхий дээгүүр соронзон шуурга шуурч байгаа тэр өдрүүдэд автомашины жолоочийн дохио хүлээн авах самбааны хугацаа нь дөрөв дахин буурдаг нь тодорхой болсон.

	Төстэй судалгаануудыг гадаад оронд ч хийж байсан.

	Будапешт хотын иргэн доктор И. Эрмени 1963—1964 онд унгарын нийслэлд гарсан зам тээврийн ослын таван мянга таван зуу орчим золгүй явдлыг судалжээ. Тэр бичихдээ: 

	 

	«Гео соронзон шуурга нь ослын тоог 101 хувь болтол нэмэгдүүлсэн байна» 

	 

	гэжээ. 1962—1964 онд унгарын төмөрлөгийн аж үйлдвэрт гарсан зургаан зуу гаруй ослыг судалж үзсэн тэр эрдэмтэн: 

	 

	«Соронзон шуурга нэн аюултай, тэгээд ч температурын огцом уналт дагалдаж байваас бүр ч осолтой байдаг бололтой» 

	 

	гэсэн дүгнэлтийг хийжээ.

	 

	«Цаг үеэ олсон сануулга нь гээд, тэр эрдэмтэн тэмдэглэхдээ — жил бүр аж үйлдвэр дээр тохиолддог ослыг 10—20 хувиар бууруулах боломжийг бүрдүүлж байна».

	 

	Баруун германы шинжлэн судлагч Р. Мартини үйлдвэрийн ослыг нарны идэвхжилтэй харьцуулан судалжээ. Тэр бээр зөвхөн ажилчдын анхааралгүй, гэнэ алдсан, цухалдсан явдлаас үүдэн гарсан тохиолдлуудыг л харгалзан үзжээ. Рур голын тэндэх нүүрсний уурхайнуудад ажлын гурван зуун зургаан өдөрт нийтдээ таван мянга таван зуу гаруй осол гарсан тухай статистикийн материал дээр тулгуурлан судалсан ажээ. Судалгаа нь гайхалтай тодорхой дүнг үзүүлсэн байна. Энд нарны идэвхжил өндөр байсан тэр өдрүүдэд уурхайчдад тохиолдсон ослын тоо ихэссэн, харин ерийн өдрүүдэд золгүй явдал цөөн байгаа үзэгдэл ажиглагджээ.

	Энэ бүх мэдээ баримтыг үндэс болгоод манай гэрэлт нарыг бүхий л зүйлд ямагт гэмтэн болгож батлах тийм аймшиггүй зоригтой хүн байхгүй нь мэдээж. Хэчнээн аюултай байгаа хэдий боловч түүнийг нь үгүйсгэсээр л байгаа билээ. Үнэндээ ч шуудаас дам нөлөө дийлэнх нь байгаа юм. Аливаа ослын шууд шалтгаан нь гэнэ алдах, анхааралгүй, цухалдсан явдал байгаа нь нарны өндөржсөн идэвхжилийн нөлөөгөөр хэлмэгдэгсдийн сэтгэц, ухаан, биеийн ерөнхий байдал дахь ямар нэгэн «өөрчлөлтийн» үр дагавар ч байж болох юм.

	Наран дээр болж байгаа үзэгдлийг зөвхөн хүн л мэдэрч байдаг юм биш ээ. Дэлхий дээрх шим ертөнц, тухайлбал, ургамал амьтанд нарны хэм нөлөөлж байдаг. Нэрт шавж судлаач Н. Щербиновский олон жил цөлийн царцаахайг судлахдаа энэ сүйтгэгчийн сүргээр хооллодог ховдог амьтад нарны идэвхжил ихсэх үеэр бий болдог зүй тогтлыг илрүүлжээ.

	Олон эрдэмтдийн судалгаагаар наран дээрх тэсрэлт загасны үржилт хоорондоо шууд хамааралтай болох нь нотлогдсон. Исландын голд амьдардаг май, сагамхай, яргай загасны тоо толгой арван нэгэн жил тутамд өсдөгийг илрүүлжээ. Зарим төрлийн модонд насны цагариг нь арван нэгэн жилийн хэмтэй байсныг тодруулжээ.

	Арван нэгэн жил бүхий мөчлөгийн үеэр Дэлхийн далайн усны температур дээшлэх буюу буурах, урсгалын эрчим нь нэмэгдэх буюу татрах, тэгээд ч эл бүх явдалтай уялдан замаг болон хөвөгчдийн хөгжилтийн хэм бас холбоотой байдаг.

	Гаалийн албан татварын дэвтэрт бичсэнтэй танилцаж байхад нар булганы үржилд мэдэгдэхүйц нөлөөлдөг болох нь харагдсан. Энэ үнэтэй амьтны «олшрох» жилүүдэд олборлох явдал илүү байдаг.

	Тэр ч байтугай булганы өнгөнд нарны толбо, тэсрэлт илэрхий нөлөөлдөг.

	А. Чижевский ингэж бичсэн юм. Үнэнийг хэлбэл дэлхий биш, харин 

	 

	«огторгуйн уудам манай эх орон болох бөгөөд тэрээр манай гарагийн бүхий л ахуйд чухал хэрэгтэй, учир холбогдолтойг бид бүхэн бүх зүйл дээр мэдэрч эхэлж байгаа, тухайлбал алс хол орших огторгуйн биесийн шилжилт, тэдний илгээсэн элч болох сацралын хөдөлгөөн зэргийг дурдаж бодох юм. Эл сацралууд нь, дэлхийн орчныг нэвтлэн орж ирэхдээ алхам бүрийдээ эл орчны атом бүрийг чичгэнүүлж материйг хөдөлгөөнд оруулахаас гадна хуурай газар, далай, тэнгис, агаарын дассан орчныг тэтгэж байдаг. Тэд амьд бүхэнтэй учрахдаа өөрийн эрчим хүчийг өгдөг билээ...»

	 

	 

	ШИНИЙН ЦААНА ХУУЧИН

	«Аливаа шинэ юм бүхэн ор тас мартагдсан хуучин зүйл байдаг» 

	 

	гэсэн зүйр үг бий. Энэ нь ямар нэгэн хэмжээгээр энд тусгагдах болно. Биологичид нар, дэлхий хоёр холбоотой байгаа талаар шинэ шинэ зүй тогтлыг нээж байгаа өнөө үед шинжлэх ухааны түүхчид эрт цагийн эрдэмтдийн ажиглалт, таамналын тухай дурсаж байгаа болно.

	Эрт цагийн нэрт эмч, Гиппократ олонх өвчин байгаль дахь огцом эргэлттэй тайлбарлаж эс чадах тийм холбоотой байдгийг ажигласан ажиглалтаа сансрын үзэгдэлтэй холбох гэж «шившигтэйгээр» оролдож байсан. Гэвч тухайн үеийн шинжлэх ухааны хөгжилтийн түвшин нь ямар нэгэн бүр тодорхой зүйлийг хэлэх нөхцөлийг бүрдүүлээгүй байсан билээ. Тэр цагт нарны үзэгдлийн «мөчлөгийн тухай юу ч мэдэгдээгүй байсан тэр л үе шүү дээ. Хожим нь олон эмч байгалийн үзэгдэл, өвчний явц хоёрын хоорондох холбооны тухай нэг бус удаа тэмдэглэж байсан.

	Германы нэрт түүхч Б. Нибур «Ромын түүх» гэдэгтээ бичихдээ: 

	 

	«Байгалийн аймшигт чичирхийлэл нь байнга янз бүрийн тахал, бусад сүйрлийн хугацаатай давхцаж дагалдаж байлаа» 

	 

	гэжээ. Үер, ган гачиг, газар хөдлөх, галт уул дэлбэрэх, хорт хорхой шавж олноор гарч ирэх, халдварт өвчин дэлгэрэхийг хүмүүс байгалийн гаднах хүчтэй заавал холбон үздэг байсан. «Хүн ба байгалийн гаднах хүч хоорондын харилцан холбооны талаарх санаа нь... — гээд А. Чижевский «Нарны шуурганы дэлхий дээрх цуурай» хэмээх номдоо тэмдэглэхдээ: бүр эрт төрсөн бололтой. Энэ санааны үндсэн дээр эртний эрдэм ухааны нэг болох зурхайн ухаан үүсэн хөгжсөн. Энэ нь (хэрвээ бүхий л далдын хүчний төөрөгдлийг эс хайхарваас) бүх үзэгдэл юмсын уялдаа холбооны тухай сургадаг. Зурхайн ухааны нэг салбар нь болсон эмчилгээний зурхай нь амьд бие махбодод явагдах өвчний явц нь сансрын хүчний агуу их, нууц «нөлөөний» шууд үйлчлэлийн дор оршдог» гэдгийг нотолж байгаа болно.

	Эмч нар эрт дээр үеэс тахлын өвчин нь цаг зуурын шинж чанартай болохыг анхаарч иржээ. 1847 онд Европ даяар томуу өвчин дэлгэрсэн. Олонх нь энэ ханиадыг Англи, Франц, Бельги, Данид нэг л өдөр үүссэн гэж үзэж байгаа юм. Энэ томууны тахал аяндаа гараад зогсоогүй аяндаа үгүй болсныг бас тэмдэглэжээ. Астрахань мужид гарсан тахлын тухай тайланд эмч Страховский бичихдээ: 

	 

	«Хүрээлэн буй орчинд нь ямар нэгэн зүйл тохиолдсоноос болоод л тахал эсэргүүцэх комисс ирэхээс өмнө уул тахал гэнэт зогссон бололтой» 

	 

	гэжээ.

	1837—1838 онд гарсан булчин задрах тахлын үеэр олонх эмч «агаар, газрын соронзон ба цахилгаан чанар» өөрчлөгдсөн нь эл явдалд шууд шалтгаалсан хэмээн хэлж байсан.

	XVIII зуун. Нэгэн өдөр Лондоны мөнгөн санхүү ба худалдааны хэлэлцээр хийх газарт (зуучлах газар) одон орон судлаач Жон Гершель иржээ. Тэр бээр жуулчлагчийн албан тасалгаанд орж ирээд сүүлийн хэдэн зуун жилээрх талхны үнийг үзүүлж өгөхийг хүсжээ. Эрдэмтэн нарны идэвхжилийн мөчлөгийн талаарх таамаглалынхаа үнэн зөв эсэхийг тодруулахыг хүссэн ажээ. Нарны гадаргуу дээр тод улайлт болдог баримт сэлт шинжлэх ухаанд хэдийнээ мэдэгдээд байсан билээ. Харин нарны идэвхжилийн мөчлөгийн тухай ярихыг эрдэмтэд шийдээгүй байлаа. Ажиглалт хэрэгтэй байсан, гэхдээ л маш их хугацаа шаардлагатай нь мэдээж. Тиймээс ч Гершель хугацаа алдахгүйн тулд тэр газарт очсон ажээ. Талхны үнэ нь ургацаасаа хамаарна. Тэгэхлээр ургацад нарны идэвхжил заавал нөлөөлөх болно гэж тэр бээр боджээ. Зуучлах газарт хийсэн судалгаа нь эрдэмтний саналыг нотолж наран дээр болж буй үзэгдэлтэй уялдан талхны үнэ хэлбэлзэж байсан байна. Зүй тогтол нь болсон нарны идэвхжилийн арван нэгэн жил нь нотлогдсон юм.

	Зуучлах газарт олдсон нээлтийн тухай шинжлэх ухааны мэдээллийн мэдээнд мэдээлэгдсэн хэдий боловч дараа нь урт удаан хугацааны туршид мартагдсан билээ.

	Үр тарианы ургац нарны толбоноос хамаардаг нь одоо цагт эргэлзээ төрүүлэхгүй байгаа болно. Тухайлбал, 1958—1968 онд дэлхийн үр тарианы үйлдвэрлэл өссөн нь нарны идэвхжилийн хамгийн дээд хэмжээтэй тохирч байна. Тэгээд ч ер нь энэ хамаарал нь уулаасаа тийм энгийн зүйл ч биш бололтой. Нарны толбо нь цаг агаарт үлэмж нөлөөлж улмаар ургацад нөлөө үзүүлэхээс гадна энэ нөлөөллийн механизм нууц хэвээрээ л байгаа болой.

	Наран дээр болж байгаа үзэгдэл дэлхий дээрх амьдралын хоорондох холбооны тухай норвегийн иргэн Фритьоф, шведийн химич Сванте Аррениус бичсэн байдаг. Тэд нарны «муухай аашлах нь» дэлхийн амь мандалд нөлөөлдгийг илэрхийлсэн үнэмшилтэй баримтыг цуглуулжээ.

	Владимир Иванович Вернадский бүр ч тодорхой шууд хэлсэн юм. Манай гараг одны эрчим хүчний мөнхийн хөдөлгөөний урсгалд л байх юм, бол нарнаас тусгаар нөхцөлд газар дээрх амьдрал хөгжиж дэвжиж чадахгүй гэсэн бодол түүнд төржээ. Энэ нь усны урсгал даган намилзах замаг хүртэл нарнаас далд хөгжих боломжгүйтэй адил буюу.

	Дэлхий дээр тохиох олон ер бусын үзэгдэл сансрын уг шалтгаантай болохыг хүний юмны учрыг олох дуртай ухаан санаа аль хэдийнээ тааварлаж мэдсэн нь илэрхий байгаа биз дээ. Гэлээ ч гэсэн гелио-биологи хэмээх нэгэн шинэ шинжлэх ухааныг бий болгоход сод эрдэмтэн Чижевский бүх насаа зориулсан юм. Италийн нэрт биологич Ж. Пиккардийн хэлснээр бол тэр 

	 

	«оросын эрдэм ухааны хамгийн эрэлхэг хөвгүүдийн нэг нь байсан юм. Хэзээ ямагт ухаан санаагаа саруул байлгаж зөв хэмээн үзсэн тэр үзлийнхээ төлөө шантралгүй тулалдан хэцүү бэрх зовлон зүдүүрийг биеэрээ туулах чадвартай хүн болохоо тэр бээр бүхий л амьдрал үйл хэргээрээ харуулсан ом. Энэ хүн шинжлэх ухаанд нэгэн цоо шинэ бүлгийг анх удаа нээсэн билээ».

	 

	 

	НУУЦ МЕХАНИЗМЫН ЭРЭЛД

	Гелио-биологичдын хувьд гэвэл нар - дэлхийн аливаа харилцаа холбооны баримт сэлтийг олж тогтоох төдийхөн нь чухал бус болох нь мэдээж. Нэн чухал нь ийм холбооны физикийн болон биологийн механизмыг мэдэх хэрэгтэй юм. Энэ нь тун хүнд зорилт билээ.

	Ер нь ч тэгээд «нарны уршиг» нь хүмүүст янз бүрээр нөлөөлдөг болох нь хэдийнээ тогтоогдсон юм. Гео-соронзон шуурганд зарим хүн тэр даруйдаа мэдэгдэхүйц хариу үйлдэл үзүүлдэг байхад нөгөө хэсэгт нь хожигдон хоногийн дараа тосон хариулт үүснэ. Бас соронзонгийн дайралтаас хамгаалах хамгаалалт нь байгалиас заяагдсан тийм хүмүүс ч бий.

	Нарны долгисол нь соронзон оронгоор дамжин амьд бие махбодод нөлөөлдөг гэдгийг биологичдын шинжилгээ судалгаа улам итгэл үнэмшлийг төрүүлэх боллоо. Тэр ч байтугай гео-соронзон хүчлэгийн их биш өөрчлөлт нь амьд бие махбодын эс мэдрэлийн системд нөлөөлдөг билээ.

	Гео-соронзон долгисол нь зүрхний ажиллагааг хянаж байдаг, замхруул мэдрүүлийн булхууны төвийг цочроодог гэсэн таамаглал бий. Ийм цочролыг эрүүл зүрх хялбархан давах бөгөөд харин өвчтэй зүрхний ажиллагаа нь амьдрахын тулд өөрчлөгддөг.

	Амьд биест сансар хорвоо нөлөөлдөг талаарх сонирхолтой саналыг зөвлөлтийн биологич А. Дубров дэвшүүлсэн юм. Цахилгаан соронзон орон эсийн үйл ажиллагаанд шууд оролцдог ажээ. Гагцхүү гео-соронзон орны туслалцаагаар бүх эс, бие махбодын үйл ажиллагаа шаардлагатай тэр горимдоо «өөрөө шилждэг», тэгээд ч энэ орны ачаар амьд эс цахилгаан ба соронзон чанараа хадгалж байдаг гэдэг саналд бас ч үндэслэл бий болой. Энэ эрдэмтэн бичихдээ: 

	 

	«Гео-соронзон орны үйлчлэлд эсийн тосон хариулт тасралтгүй өөрчлөгдөж байдаг. Тухайлбал, ургамал гэхэд л зөвхөн гео-соронзон орны хэмжигдэхүүний төдийгүй чиглэлийнх нь өөрчлөлтөд тосон хариулт үзүүлдэг. Бидний бодож байгаагаар бол энэ ер бусын холбоо нь гео-соронзон орны шууд нөлөөнд эсийн өрцний нэвтэргэх чанар оршино гэдэг баримт дээр үндэслэгдсэн бололтой. Дэлхийн цахилгаан соронзон орон, тодруулбал гео-соронзон орны хувьсалд амьд бие махбод ийм мэдрэмхий байгаа явдлыг амьд эсийн сийвэнгийн физик - химийн шинж чанарын онцлог, юуны өмнө түүний найрлагад ордог усны ер бишийн шинжтэй холбон үзэж болох нь харагдаж байна» 

	 

	гэжээ.

	Шинжлэн судлаач М. Козарь, А. Иванова нар нарны мөчлөгийн хамгийн бага, хамгийн их жилүүдэд шүлсний хамгаалах чанарыг туршин үзжээ. Нарны «тайван» байсан 1964 онд хэдийгээр шингэрүүлсэн боловч шүлс... хамгаалах үүргээ амжилттай биелүүлж бүх микробыг (нян) устгаж байлаа. Харин дөрвөн жилийн дараа «муухай аашилсан» нар манай дэлхий рүү довтолж байх тэр үед шүлс маш өөрчлөгдөж өнөөх бичил биетнүүд нь амьдран улмаар төвөггүйхэн үржиж байжээ.

	Нэмж хэлэхэд 1964 онд манай улсад гэдэсний өвчин хамгийн бага байсан билээ.

	Хүний эрүүл мэнд, сэтгэл санаа, тахал үүсэж дэлгэрэх болон бусад зүйлд (гэхдээ л бүгд биш шүү дээ) нар нөлөөлдөг тухай энд өгүүлснийг уншаад зарим нь наран дээр болж байдаг үзэгдлүүдийн энэ гайхмаар мөчлөг нь чухам юугаар нөхцөлдөж байгаа, тэгээд ч юунд хүргэдгийг сонирхох нь тодорхой юм.

	Энэ асуултад хариулчихаар бүх эрдэмтний нэгдмэл хангалттай хариулт хараахан үгүй байгаа болно.

	Үнэн байдалд нийцэхээр тийм тайлбарын нэгийг манай зууны эхэнд английн эрдэмтэн Э. Браун хийжээ. Түүний бодлоор бол нарны долгислын буруутан нь наран дээрх түлхэлтийг үүсгэдэг гарагуудын таталцал болж байгаа билээ. Энэ явдал эн түрүүнд аварга том Бархасвадад хамаарна. Цулаараа тийм ч их биш боловч наранд дөт оршдог. Буд мөн л нэмэр хандиваа өргөж байдаг. Тэрээр аливаа тохиолдолд саланги тэсрэлтэд «гохны» үүргийг гүйцэтгэж байгаа болно.

	Эл таамаглал дээр үндэслээд английн одон орон судлаачид ямар агшинд наранд нөлөөлөх таталцлын нөлөө хамгийн их байхаар нарны аймгийн гарагууд байрлахыг тооцоолж үзсэнээс гадна наран дээр болох тэсрэлтийг хэдхэн цагийн л зөрөөтэйгөөр (!) урьдчилан хэлжээ. Энэ нь 1967 оны зун юм.

	Нарны «бүтэлгүйтэх» явдалд гагцхүү Бархасвад л холбоотой байдаг бололтой. Энэ гараг дээр соронзон хүч нь нарныхыг бодоход арав гаруй дахин их байдаг. Энэ хүч Бархасвад дээгүүр «наадаж» эхэлмэгц түдэлгүй наран дээр орчил нь долгилдог болохыг одон орон судлаачид эртнээс нааш ажиглажээ. Бүх ертөнцийн таталцлын хуульд ийм холбоо оршино гэдэг тийм энгийн бус бололтой.

	Нарны толбо бол оддын доод давхаргад тохиолдож байгаа ер бусын өөрчлөлтийн гаднах илрэл нь төдий юм. Ийм болохоор нарны гадаргуугаас биш, харин төвөөс нь ирэх тоо томшгүй бөөмс гарагуудыг «бөмбөгдөж» байгаа юм. Тэд хэрхэн үүсдэг, тэнгэрийн биетүүдийг ямар хүч нэгтгэж байдаг нь бүр ч тодорхой бус байгаа болно.

	 

	 

	ЦУСНЫ ДАРАЛТ ИХЭССЭН ХҮНИЙ БУГУЙВЧ

	Японоос авчирсан эмнэлгийн ер бусын бугуйвчны тухай өгүүлье. Эхний үед санаатайгаар дэвэргэж байсан энэ хэрэг бараг л шинжлэх ухааны их дуулиан болж байлаа.

	Ер нь ч тэгээд шинжлэх ухааны үндэслэлтэй эсэхийг нь Та бүхэн тунгаан соёрхох буй заа. Японы анагаах ухааны нэгэн сэтгүүлд эмчилгээний шинэ аргын тухай ингэж бичжээ: 

	 

	«Чих нь дүнгэнэж, бие нь сулран, толгой нь тэсэхүйеэ бэрх өвдсөөр олон жил болсон өвчтөн цусны даралтын эм хэрэглэж байсан хэдий боловч ямар ч үр дүн гараагүй ажээ. Ингээд эцэст нь эмч, өвчтөнд эмчилгээний шинэ аргыг хэрэглэн «Эмантийн бугуйвчийг» гарт нь зүүлгүүлжээ. Хэдэн сар болоод л өвчтөн эдгэрсэн байна».

	 

	Энд чухам юуг нь баримтаас авсан, чухам юу нь зар төдий болохыг тодруулахад бэрхтэй байгаа билээ.

	Гэвч ид шидтэй бугуйвчийг үйлдвэрлэж байсан пүүсийнхэн ичиж зовж байгаагүй юм. Хэрвээ тэдний худалдааны зард итгэх юм бол алхимичдын бүх өвчнөөс ангижруулдаг эмийн тухай мөрөөдөл бараг л биелж эл бугуйвч нь эмчилгээний нийтлэг хэрэгсэл болох бус уу даа. Японы нэгэн пүүс ингэж нотолж байгаа билээ. 

	 

	«Хүчний шугамуудын нөлөөний үрээр урьд нь тэгж байгаагүйгээр эрт бие лагшин тэнхрэхээс гадна урт наслах, нүүр царайг гоо үзэмжтэй байлгах нөхцөл бүрдэж цусны даралт ихсэх, мөгөөрсөн хоолойн бүгших мэнгэр, мэдрэлийн судас, үе мөчний болон бусад өвчнөөс эдгэрэх болно».

	 

	Шүүн хэлэлцэхээр яарахын хэрэг үгүй биз. Яагаад гэвэл, зөвхөн далайн тэртээх орны «ид шидэт» бугуйвчийн тухай биш, харин анагаах ухааны нэгэн шинэ салбар болох соронзон эмчилгээний талаар ярилцаж байгаа шүү дээ.

	 

	«Шинэ, залуу шинжлэх ухааны тухай» гэснийгээ би арай л гэж хэлсэн юм шүү дээ. Тэгээд ч бүр XVII зуунд эл шинжлэх ухааныг сонирхогчид энд тэндгүй гарч ирж байсан болохоор яаж ч залуу байж чадах вэ дээ. «Хүний эрүүл мэндэд нөлөөлөх соронзон орны үйлчлэл гэдгээс өөр олон зууны туршид ихээхэн цар хүрээтэй маргаан дэгдээж байсан тийм анагаах ухааны ямар нэгэн асуудлыг нэрлэх гэвэл бэрхтэй байж магадгүй юм шүү» 

	 

	гэж эмч В. Николаев зөв зүйтэй бичсэн байдаг.

	Нэг зуун ч биш, харин мянган жилийн туршид хүний оргилсон уран сэтгэмжээр бий болсон соронзон чулууны гайхамшгийн тухай ярианы цуглуулгыг хийх гээгүй билээ. Үгүй дээ л гэхэд иймэрхүү «эмийн жор» юунд хэрэгтэй байх билээ дээ: 

	 

	«Шар зосоор будсан соронзонг аваад газарт шан татаж тэндээ өвчтөний өвчинтэй ижил төрлийн үрийг суулгана. Үрийн ургалтыг түргэсгэхийн тулд өвчтөний биеэ угаадаг усаар услах хэрэгтэй. Ингээд үр тарианы ургалт гүйцэхэд өвчтөн эдгэрэх болно».

	 

	Усан хаван, үе мөчний өвчин, бухимдал, татвалзах өвчнөөс хамгаалах найдвартай хэрэгсэл болох соронзонг үхэлгүй мөнхийг хайрлагч гэдэг байсантай нь жиших юм бол мөн ч хэр тааруухан зүйл болж таарах нь ээ дээ. Гэлээ ч гэсэн эртний болон дундад зууны үеийн «сод мэргэдийн» иймэрхүү эмийн жортой тааралдахын зэрэгцээ бид бүхэн түүний эмчилгээний мөн чанарыг тодорхойлох, эл ер бусын чулууны нууцыг тайлахын тулд буурь суурьтай оролдлогуудыг хийсээр байгаа билээ.

	Энд алхимичдийн төөрөгдлөөс ангижруулахад химийн ухаанд их зүйлийг хийсэн байгаль судлагч доктор Парацельскийн үйл хэрэг зүй ёсоор хамаарах юм. Тэр бээр өөрийнхөө бүтээлд эмчилгээний практикт соронзонг амжилттай хэрэглэж байгаа талаар бичжээ.

	Түүнээс хойш хоёр зуун жилийн дараагаар францын аббат (лам) Ленобль хиймэл соронзонг хийх талаар алдаршин улмаар мэдрэлийн өвчнийг эмчлэхэд түүнийгээ хэрэглэж байсан ажээ. Уул соронзон шүдний өвчнийг анагаахад ашигласан нь гойд тоогджээ.

	Леноблийн үйл ажлыг тусгай томилогдсон комисс хоёр удаа шалгажээ. Соронзон, мэдрэлийн зарим өвчнийг эмчлэх чадвартай байдаг нь түүний төмөрт хэрхэн үйлчилдэгтэй нэгэн адилаар эргэлзээгүй зүйл болно гэсэн дүгнэлтийг мэргэжлийн эмч нар хийжээ. Гэхдээ л комиссын гишүүд хэт итгэмхий хүмүүс аливаа гайхамшгийг соронзон л туурвиж байдаг юм шиг ярьдаг худал цуурхлаас болгоомжилж байсан юм.

	XVIII зуунд австрийн эмч Франц Месмер нуугдмал «соронзонгийн хүчийг» шинээр цуунд гаргасан хүн билээ. Тэр «соронзон тавьж» өвчтөнийг эмчилж байжээ. Вена хот даяар хотын захын гудамжны 261 гэсэн дугаартай байшиндаа «Дунайн шидтэн» гайхамшгийг бүтээж буй тухай бахархалтайгаар ам булаалдан ярилцах болжээ.

	Месмерийн эмчилгээний практикт зохих суурь эзэлж байсан нь харагдаж байгаа гипнозын үйлдлийг эс харгалзваас олон зууны туршид тавигдсан: ер нь тэгээд соронзон нь эмчилгээний нөлөөг бие махбодод үзүүлдэг юм гэж үү дээ гэсэн өнөөх л асуулт ахиад л гарч ирэх болно. Месмерээс хойш энэ асуултад илэрхий баримт байсаар атал ор үндэслэлгүйгээр үгүйсгэдэг байсныг эс өгүүлбээс хариулаагүй билээ. Ийм л байсан юм даа...

	Харин одоо бол бид асуудлыг бодитой болгохын тулд тухайн байдлыг дахин сайтар тунгаан үзэх хэрэгтэй юм. Ингээд ч бодит баримтаас танилцуулъя.

	Дундад оросын байгалийн үзэсгэлэнт нэгэн булан Пахра голын эрэг дээр Москва орчмын нэгэн сувилал болох «Родина» оршдог. Энд судасны өвчинд эмчилгээний нэгэн шинэ аргыг нэвтрүүлж эхэлсэн нь соронзон эмчилгээ билээ. Жил болоход л сувиллын эмч нар шинэ эмчилгээний арга өндөр үр дүнтэй болж байгааг ярих боллоо. Эмчилгээ хийлгэсэн 100 өвчтөний бараг 90 нь ажиллах чадвараа бүрэн сэргээж чадсан аж.

	Соронзон эмчилгээ нь зүрх судасны өвчтэй, тэгээд ч цахилгаан орны нөлөөг удтал сорьж үзсэн хүмүүсийн ажиллах чадварыг сэргээхэд үр дүнтэй болж байна. Соронзонгоор эмчлэх энэ арга нь байгалийн болон физик эмчилгээний эрдэм шинжилгээний төв хүрээлэн, эмч нарын мэргэжил дээшлүүлэх төв институтийн физик эмчилгээний тэнхимээс өндөр үнэлэлт авсан юм.

	Анагаах ухааны дэд эрдэмтэн Э. Кордюковын бүтээсэн «К-1» аппаратаар эмчилгээг хийдэг. Соронзон биологич Ю. Холодов ярихдаа: 

	 

	«Эмнэлэгт соронзон орныг хэрэглэх саналаас гар хөлийн судасны өвчнийг эмчлэхэд зориулсан, эмч Э. В. Кордюковын бүтээсэн «К-1» аппарат сонирхол ихэд татаж байгаа юм. Долоон жилийн хугацаанд Э. В. Кордюковын хяналтад 198 өвчтөн байсан. Соронзон эмчилгээний зохих үе шатыг дамжсаны дараагаар аливаа тохиолдолд бүх өвчтөний 90 хувьд гар хөлийнх нь цусны эргэлт сайжирсан байна» 

	 

	гэжээ.

	Эмчлэх эмч нар соронзон орон ясны нэхдэст ашигтайгаар нөлөөлдгийг тогтоожээ. Хэрэв яс хугарсан газарт тусгай соронзон шилбийг барьж боох юм бол улам хурдан эдгэрнэ. Рига хотын гэмтэл, согог судлалын эрдэм шинжилгээний хүрээлэнгийн тасгийн эрхлэгч Р. Кикутын хэлж байгаагаар бол энэ аргыг нэвтрүүлэхэд нэгэн тохиолдол тус болсон ажээ: 

	 

	«Эмнэлэгт хөлөө хугалсан нэг хүн ирж хэвтжээ. Боолтыг авахад шарх нь аньсан боловч яс нь бороолоогүй байв. Ингээд мэс засал хийсэн. Жил болоход рентген зураг нь тийм ч сайн бус байсан учир соронзон эмчилгээг хийхээр шийдэцгээжээ. Боолтод хийсэн соронзон шилбэний үйлчлэлээр хоёр сар хагас болоход яс бүрэн эдгэрэх боломжтой нь харагдсан байна».

	 

	Сүүлийн жилүүдэд соронзон эмчилгээг хуучин мэс заслын аргатай нь хослуулан мөр, шуу, гуя, шилбэний яс хугарахад амжилттай хэрэглэж байна. Мэс заслын дараах хаван хоёр дахин хурдан буурч байгаа болно.

	Бухарестын рашаан ба физик эмчилгээний хүрээлэнд нэлээд эртнээс тогтмол ба хувьсах соронзон орныг (тавиас зуун герц) эмчилгээнд хэрэглэж иржээ. Олон мянган өвчтөнийг эмчлэхэд соронзон орныг ашигласан байна. Энэ нь нугасны бор эстсийн дараах саа, олон үетэс, Паркинсоны өвчинд нааштай нөлөө үзүүлж байгаа нь харагдсан. Соронзон эмчилгээ нь архаг мэнгэр, элэгний үрэвслийн дараах үлдцийг эмчлэхэд тустай болно.

	Эртний, гэхдээ ч залуу шинжлэх ухаан болох соронзон эмчилгээ нь анхныхаа найдвартай алхмаа хийж байгаа нь ийм буюу. Гэхдээ л бид бүхэн дүгнэлтийг хийхдээ буурь суурьтай байх нь зүйтэй юм. Биологийн ухааны дэд эрдэмтэн М. М. Виленчик бичихдээ: 

	 

	«Тогтмол соронзон орныг эмчилгээнд хэрэглэсэн түүх бол урт агаад ээдрээтэй юм. Дэлхий дахины хэвлэлд олон зохиогч, олон бүтээлдээ тогтмол соронзон орны эмчилгээний үр дүнгийн тухай нээлт хийснээ мэдээлж байгаа болно. Түүний сэтгэл санааг анагаах эмчилгээний нөлөөг үгүйсгэж болохгүй боловч тэрхүү мэдээлэлд дээгүүр санаархсан, үнэмшихэд бэрхтэй зүйл олонтоо бий». 

	 

	Бас соронзон оронгоор гонхтос, үжлийн шарх, өмөн үүг эмчлэх тухай мэдээжээр «сайн баримттай болгосон» мэдээ сэлтийг энэ эрдэмтэн нэмж дурдсан байлаа.

	Хүний тэвчээргүй сэтгэл санаа бие лагшныг тэнхээрүүлэхэд соронзон хүчийг ирээдүйд хэрхэн хэрэглэхийг тааж мэдэхээр яарсаар л байгаа болно. Хүнд өвчтөний зүрх цохилохоо болилоо гэхэд түүнийг амьдруулах найдвар эмч нарт байгаа юм. Зүрхний булчинд иллэг хийвэл тус болж болох билээ. Үүний тулд цээжний хэнхэрцгийг нээх хэрэгтэй болно. Гэвч секунд болгон үнэтэй байгаа гэдэг нь ойлгомжтой шүү дээ. АНУ-ын Бруклиний эмнэлгийн төвийн эмч нар чухамхүү соронзонг санал болгож байгаа билээ. Төмрийн маш өчүүхэн үртэс бүхий шингэнийг зүрхний булчинд хийж болно. Тэгээд өвчтөний цээжинд хүчтэй цахилгаан соронзонг аваачих юм бол соронзон орны үйлчлэлээр төмрийн өчүүхэн үрдэснүүд хөдөлгөөнд орж улмаар булчингийн ширхэг өртөнө. Хэрвээ хувьсах соронзон орон байх юм бол булчинг шаардлагатай хэмтэйгээр агших явдалд хүргэж болох юм.

	Шинжлэн судлаачид энэхүү саналаа амьтан дээр туршиж соронзон орны туслалцаатайгаар нохойны зүрхийг дөрвөн цаг цохилуулжээ.

	Соронзон бугуйвчийн хэрэг явдал чухам ямар байдалтай байна вэ? Тэд үнэхээрийн ийм ид шидтэй юм уу, эсвээс мэдэгдэж байгаа тэр эмчилгээний үр дүнг өөртөө итгэх итгэлд оногдуулах хэрэгтэй болж байна уу?

	Хариулахад тийм ч хялбар бус аж. Итгүүлэх, итгэх явдал заримдаа гайхалтай юм бүтээдэг болохыг бид бүхэн бултаараа мэддэг шүү дээ. Гэвч хуримтлагдаад байгаа статистикийн баримт мэдээг хайхрахгүй байж болохгүй нь харагдаж байна.

	1966 онд Москва хотноо биологийн объектод соронзон орон нөлөөлөх нөлөөллийг судалж байгаа талаар бүх холбоотын анхдугаар зөвлөгөөн болсон. Энд соронзон бугуйвчийн тухай хоёр илтгэл тавьжээ. Дон дахь Ростов хотын анагаах ухааны дээд сургуулийн профессор Л. Андреев цусны даралт ихсэх өвчний эхний үе шатанд соронзон бугуйвч нааштай нөлөөг үзүүлж байгааг ярьсан юм. Кировын нэрэмжит цэргийн эмнэлгийн академиас ирсэн анагаах ухааны доктор Н. Тягин соронзон бугуйвчийг зүүхэд зарим өвчтөнд таатайгаар нөлөөлдөг тухай өгүүлж байлаа. Энэ нь үндсэндээ толгойн өвчин намжих буюу үгүй болдгоор илэрч байсан ажээ. Цөөн тооны хүнд зарим үзүүлэлт нь түр зуур бага зэрэг сайжирч байсан, тухайлбал цусны даралтыг хэлж болно.

	Анагаах ухааны академийн академич А. Л. Мясников нэн зөв зүйтэй хэлсэн бололтой. Тэр бээр хэлэхдээ: 

	 

	«Юу гэвэл, би соронзон бугуйвчийн нөлөө бол ердөө л сэтгэл санааг тайвшруулж байгаа хэрэг гэж хэлмээр л байна... Хүний бие махбодод үзүүлэх соронзон гүйдлийн нөлөөг үгүйсгэж болохгүй. Харин энэ салбар бол судлагдаагүй байгаа ч юм биш ээ» 

	 

	гэжээ.

	 

	 

	НАР БА ЦАГ АГААР

	Нарны толбо, түүн дээрх долгисол нь цаг агаарт нөлөөлөхгүй байх аа? гэсэн асуултад «бүгд л үл зөвшөөрөх» биз ээ.

	Бид бүхэнд чухал хэрэгтэй энэ асуудлыг тодруулахын тулд цаг уурын мэргэжилтнүүд нарнаас бид хэчнээн хэмжээний эрчим хүч авдгийг хэдийнээ тооцоолчихсон ажээ. Чухамдаа эл эрчим хүч нь агаар мандлын бүх процессыг ажиллагаанд оруулдаг тэр «дэлхийн машиныг» тэжээж байдаг билээ. Энэ эрчим хүчний ерөнхий хэмжээ нь тогтмол байдаг байна. Нэг минутын дотор агаар мандлын дээд хязгаарт нарны цацрагаар дамжигдан ирж буй эрчим хүчний хэмжээ, өөрөөр хэлбэл нарны тогтмолын нэгжийг шинжлэх ухаан нотолж байгаа болно. Эгц тусаж байгаа нарны цацрагаас хавтгай дөрвөлжин метр бүхэнд нэг мянга гурван зуун тавин зургаан ватт эрчим хүчийг хүлээн авдаг. Гэтэл наран дээрх хамгийн хүчтэй дэлбэрэлтээс газарт нэг ваттаас илүүгүй эрчим хүч ирдэг. Нарны эрчим хүчний тэр ерөнхий нийлбэрт ийм өчүүхэн зүйл нэмэгдсэнээр цаг агаарын механизмыг аливаа нэг байдлаар өөрчилж болно гэдэг байж болмооргүй юм шиг байгаа нь тодорхой байна.

	Бүрэн итгэж болмоор л юм шиг. Гэвч «эрхэмлэх баримт» гэгч лут юм бий шүү дээ. Сүүлийн үеийн нарийвчилсан судалгаагаар хүчтэй соронзон шуурга нь агаар мандлын даралтыг өөрчилдөг болохыг илрүүлжээ. Үүнээс үзэхэд нарны толбо цаг агаарт нөлөөлөх чадвартай юм гэсэн тод томруун дүгнэлтийг хийж болох байна.

	Шинжлэн судлаачид бараг бүтэн зууны туршид хийсэн геофизикийн ба цаг агаарын ажиглалтын архивыг үзээд нарны долгисол нь асар их орон зайд агаар мандлын даралтыг өөрчилдөг, тодруулбал, дэлхий дээгүүр жуулчлах агаарын урсгалд оролцдог явдалд үнэмших болжээ.

	Энэ баримтыг онолын тооцоотой нь хэрхэн авцалдуулах болж байна вэ? Баримтыг хэрэгсэхгүй байж болохгүй, тэгээд ч шийдвэрлэх тэр чухал мөчид дурсах хэрэгтэй болдог. Агаар мандал нь нарны эрчим хүчнээс тун бага хэсгийг нь «шингээгээд», ихэнх нь буцаж огторгуй руу ойдог. Харин ийм байдал нь наран дээрх тэсрэлтийн үеийн эрчим хүчинд өөр байдаг билээ.

	Тэгвэл тэр чинь чухам ямар байдлаар цаг агаарт нөлөөлөх болж байна вэ? Энэ асуултад Воейковын нэрэмжит геофизикийн төв оргилын захирал Е. Борисенков хариулахдаа: 

	 

	Нарны урсгал цөмрөн ирэх буюу Нарны цацрал долгионы богино хуваарьт өөрчлөгдөх нь агаар мандал дахь орчлыг (эргэлт) хувиргаж улмаар цаг агаарын хүчтэй процессыг үүсгэх нөхцөлийг бүрдүүлдэг ажээ.

	 

	Цаг уурын гал тогоо (кухня погоды) гэдэг хэллэгийн зарим утга санаанд бид бүр дасчихсан ажээ. Шинжлэн судлаачдын лут арми хаана энэхүү «гал тогоо» байгаа, тэгээд ч тэнд нь ахлах тогооч нь «хэн» болохыг тодруулахыг эрмэлзэж байгаа билээ. Олонх гео-физикчид нарыг гол үүрэг гүйцэтгэгчдэд дэвшүүлж байгаа юм. Яагаад гэвэл одон ертөнцийн болон нарны сансрын цацралын нөлөөг судлах явдлаа эн тэргүүний зорилт болгож байдагт оршино. Энэ явдал нэн чухал учраас тогтворгүй тэнгэрээс бидний амьдралын маш олон зүйл хараат байдгийг нотлох гэх онцгой шаардлага үгүй биз ээ. 

	 

	 

	ДЭЛХИЙН ДОРГИО

	1908 онд Мессинд аюул сүйрэл учруулсан газар хөдлөлийн талаар М. Горький бичихдээ: 

	 

	«Аюулын өмнөх тэр шөнийн туршид салхи шуурч, далайн ус эрэг тийшээ хүчтэй давлагаан хаялсаар байлаа. Ер бусын хүйтнээс болж тэндхийн оршин суугчид сууцныхаа хаалга, цонхыг сайн хаажээ. Өглөөний таван цаг хорин минутад газар доргив. Эхний доргилт бараг 10 секунд хэртэй үргэлжилж цонхны жаазны чахрах, шилний хагарах, шатны нурах чимээ унтаж байсан хүмүүсийг сэрээжээ.

	Газар хүнгэнэж, нүргэлэн дуугарч дайвалзан ан цав, гүн ангал үүсэж байлаа. Байшин барилга ганхаж хазайж байснаас хоромхон зуур цагаан хананд нь ан цав энд тэндгүй үүсмэгц нурж, нарийхан гудамж, тэнд байсан хүмүүсийг дарж байлаа. Газрын дуу нь тэнгэр дуугарахтай адилгүй, тэгээд ч олон мянган сүрэг зааны алсаас хүрхрэхтэй л адилтгах буюу» 

	 

	гэжээ.

	Газар хөдлөлийн үеэр газар доор юу болж байдаг юм бэ? Нэн чухал нь байгалийн чухам ямар хүч газар доорх эрс эргэлтийг ажиллагаанд оруулж байдаг юм бэ?

	Газар хөдлөл нь дэлхийн бөмбөрцгийн гүнд явагдах газрын царцдасны бүтцийн хувирах явцаас болж үүсдэг, тохиолдлын бус үзэгдэл болох нь эргэлзээгүй юм. Ер нь эл хувирах хөдөлгөөний зүй тогтлыг тал бүрээс нь судалсны үндсэн дээр газар хөдлөлийн шалтгааныг олж мэдэх явдал хэрэгтэй юм. Энэхүү маш бэрхтэй зорилтыг, орчин үеийн шинжлэх ухаан шийдвэрлэж байгаа билээ.

	Газрын царцдасны бүтцийн хувирах хөдөлгөөний үүсгэх шалтгаан олон юм. Тэдгээрээс зөвхөн сансрын шалтгааны тухай л энд ярилцах болно. Наран дээр болж байгаа үзэгдлүүд нь газрын хэвлий дэх нүүлтэд нөлөө үзүүлж байгаа, үзүүлж чадах тухай өгүүлсэн баримт мэдээ цөөнгүй хуримтлагдаад байгаа юм. Наран дээрх толбо олширсон тэр жилүүдэд Дэлхий дээр газрын бүтцийн хувирах явц хүчтэй болдгийг тогтоожээ. Америкийн геофизикч Д. Симпсон энэ асуудлыг судалж үзээд бичсэн нь: 

	 

	«Хэрвээ Наран дээрх толбо 150 хүрэх юм бол тэр толбо 50 байх үеийнхээс газар хөдлөл үүсэх магадлал нь ойролцоогоор 31 хувиар илүү байх бөгөөд хэрэв нарны толбыг өмнөх өдөртэй нь харьцуулахад ялгавар нь ±20 байх юм бол газар хөдлөх магадлал нь 26 хувиар илүү байх боловч ийм огцом гардаггүй билээ».

	 

	Тэр эрдэмтэн хорин хоёр мянган газар хөдлөлийг нарийвчлан шинжилж үзсэний үндсэн дээр ийм дүгнэлтийг хийжээ. Түүний байгуулсан диаграммаас нарны идэвхжилийн түвшин хурдан, огцом өөрчлөгдөж байсан тэр үед газар хөдлөл олонтоо тохиодог байсан нь харагдаж байсан. 

	Үүнээс бүр өмнө профессор А. Слигунов өнгөрсөн зуунд Вернений (Алма-Ата), Эквадорын болон бусад аюулт газар хөдлөлийг дагалдан хүчтэй соронзон долгисол үүсэж байсныг анхааран үзэж байсан.

	Өөр нэгэн баримт байна. 1959 оны долоодугаар сарын 15-ны өдөр Наран дээр хүчтэй дэлбэрэлт ажиглагдсан тэр үеэр Дэлхий дээр хамгийн олон газар хөдлөл тэмдэглэгдсэн ажээ.

	Газар доорх байгалийн хүчинд нар ямар янзаар нөлөөлж болох сон бил ээ дээ?

	Боломжтой гэгдэж байгаа тайлбараас нэгийг нь дурдъя. Нэн ялангуяа хүчтэй соронзон шуурга нь Дэлхийн бөмбөрцгийн эргэлтийн хурдыг өөрчлөх чадвартай билээ. Энэ явдал газрын царцдаст нэмэлт хүчдэл үзүүлдэг нь байгалийн хүчний бүх механизмыг хөдөлгөөнд оруулдаг тийм түлхэлт ч болж болох юм.

	Шууд бус ч гэсэн баримт сэлтээс үзэхэд гео-соронзон долгисол газар хөдлөлийн хооронд хараахан тайлагдаагүй ямар нэг холбоо байгаа тухай бодол төрж болох юм. Агаар мандлын цахилгаанжилттай холбоо бүхий үзэгдэл манай гарагийн доргиог дагалдах аж. Хүчтэй газар хөдлөл болох үеэр үүлгүй цэлмэг байхад тэнгэр дуугарах явдал дагалдах нь цөөнгүй билээ. Удаан замхрах ер бусын аянга цахилах нь ч байнга ажиглагддаг. Дуу цахилгаантай бороо ороогүй байсан хэдий боловч хүмүүс хойд туйлын туяатай төстэй урт гэрэлт зурвас, гэрэлт бөмбөлгийг харсан ажээ.

	1948 он Ашхабад. Цаг уурын мэргэжилтний мэдүүлэг: 

	 

	«Унтахынхаа өмнө би цэвэр агаарт зугаалахаар гэрээсээ гарав. Гэнэт нүд сохлом хурц цахилгаан бий болж улмаар нум үүсгэн тэртээх уулнаас наашлан дөхсөөр түдэлгүй надаас 30—40 метр зайд орших ус татуургын цамхгийн ойролцоох газар луу яваад орчихсон. Дараа нь салхи сэрчигнэж эхэлснээ гэнэт зогсож, тэр даруйдаа газар чичирхийлж байлаа» 

	 

	гэжээ.

	Энэ бүх баримт цахилгаан соронзон хүчний их далай бидний дэргэдүүр, бидний дээгүүр давлагаалах тэр өдрүүдэд газар доорх байгалийн хүчин гаардаг талаар өгүүлэхгүй байгаа юм гэж үү дээ?

	 

	 

	САР Ч ЗЭМЛЭЛ ХҮЛЭЭХ БОЛНО

	Байгалийн хүчний аюулт үзэгдлийн хүчин зүйлд зөвхөн Нар л оролцдог юм биш ээ. Манай гарагийн байнгын дагуул маань үүний гадна үлдээгүй билээ.

	Сар судлаач профессор Н. Козырев бичихдээ:

	 

	«Дэлхийн болон Сарны царцдасны бүтцийн хувирлын процессуудын хооронд Сар бол биеэ даасан сансрын эрхэс биш, харин Газрын нэг тив лугаа адилтган үзмээр тийм нягт холбоо байдаг ажээ. Жишээлбэл, Япон буюу Египетэд газар хөдөлсний дараах өдөр Сарны тогоонуудын нэгнээс хийн гэрэлтэлт харагддаг юм.

	Энэ бол тохиолдлынх гэж үү? Олон жилийн ажиглалтаас үзэхэд бараг л дэлхий дээр тохиолдсон газар хөдлөл болгон Сарны гадарга дээр ер бусын үзэгдлийг буй болгоход нөлөөлдөг. Энэ бүх явдлыг өөр хоорондоо ямар ч холбоогүй гэж үзэх юм бол бүр үнэмшмээргүй болох зүйл болох буй заа».

	 

	Саран дээр болж буй үзэгдлийн тоо (галт уул дэлбэрэх, хөрсний хэлбэлзэл) нь зөвхөн газар хөдлөлийн дараагаар төдийгүй өмнө нь огцом өсдөг нь сонирхолтой юм.

	Хүчтэй газар хөдлөлийн дараа хоёр хоноод байхад саран дээр ийм үзэгдэл олон гардгийг ойлгоход хялбархан юм. Дэлхийн царцдас дахь процесс нь сарны өнгөн давхаргад ямар нэгэн өөрчлөлт үзүүлдэг нь илхэн байна. Газар хөдлөхөөс өмнөхөн Саран дээр явагдах үзэгдлийг чухам юу гэж тайлбарлаж болох вэ? Шалтгаанаас үр дагавар нь түрүүлж болохгүй шүү дээ, тийм үү?

	Үүнийг хоёр янзаар тайлбарлаж болно. Нэгдүгээрт, газар хөдлөхийн өмнө манай гарагийн гүнд нууц процесс явагдаж байгаа болно. Ташрамд нь тэмдэглэхэд зарим амьтан газар доргихоос өмнөхөн энэ явдлыг мэдрэн ер бусын зан ааш гаргадаг. Үүнийг сар хүлээн авч улам хүчтэй болгодог. Иймд газар доорх нууц процессыг ажиглаж мэдэхэд бидэнд тусалдаг ид шидтэй тольтой зүйрлэж болох юм.

	Дараагийн тайлбар нь маш хялбархан юм. Сарны гадаргуугийн хэлбэр нь зөвхөн газар хөдлөхөөс өмнө болоод зогсохгүй түүнд шууд нөлөөлдөг. Профессор Козыревын хэлж байгаагаар газрын доорх доргилтын буруутан Сар болох нь сар, дэлхийн зарим үзэгдэлд хийсэн дүн шинжилгээнээс нь харагдаж байгаа нь хачирхалтай зүйл биш гэж үү дээ.

	Энд гүржийн эрдэмтдийн шинжилгээ судалгаанаас нэгийг л дурсахад хангалттай буй заа. Бараг есөн зуун жилд явагдсан янз бүрийн байгалийн үзэгдлийн түүхэн тэмдэглэлийг судалж үзээд Кавказын өмнөдөд хамгийн хүчтэй, аюултай газар хөдлөл нь тэргэл сартай холбоотой болохыг илрүүлжээ.

	Амьд амьтанд Сар хэрхэн нөлөөлдөг вэ?

	Английн эрдэмтэн Раундс жоомыг шинжлээд цусанд нь зүрхний ажиллагааг түргэтгэх бодис байгааг илрүүлж улмаар түүний агуулгыг хэдэн долоо хоногийн турш хэмжсэн ажээ. Тэр бээр нэн удалгүй цусан дахь эл бодисын агуулга нь стрессийн байдал сарны үетэй тодорхой хамааралтай оршдогт итгэсэн байна.

	Раундс энэ шинжилгээгээ хулгана, дараа нь хүн дээр хийхэд цусны шинжилгээ нь тийм л хамааралтайгаа илтгэн харуулжээ.

	Стресст орсон амьтны цусан дахь бодисын агууламж өсөж буй тэр үе нь стресст ороогүй амьтны цусан дахь уул бодисын агууламж буурч тэг байдалд хүрч байгаа үетэй бараг давхцаж байлаа. Хамгийн сонирхолтой нь шинэ сар ба тэргэл сар гарснаас хойш барагцаалбал хоёр хоноод байхад эдгээр үе тохиолдож байгаа болно.

	Зүрхний ажиллагааг түргэсгэдэг бодис нь ацетилхолин, серотонин болохыг тогтоосон. Эдгээрийн агууламж нь хоногийн мөчлөгийг даган хэлбэлзэж байдаг. Шинэ сар буюу тэргэл сар гарсны дараа тодорхой өдрүүдэд амьтны цусанд илэрдэг бодис нь норадреналин юм. Энэ бүх химийн нэгдэл нь мэдрэлийн импульсыг (лугшилт) дамжуулахад оролцдог нь тодорхой болсон.

	Дээр дурдсан гурван бодисын агууламжид тэргэл болон шинэ сарны өдрүүд нөлөөлдгөөс үзэхэд дэлхийн дагуул маань эсийг удирдах механизмд тодорхой нөлөө үзүүлдэг байх хэмээн таамаглаж болох байна.

	 

	 

	ЗҮҮДЭН ӨВЧТЭЙ ХҮМҮҮС ГЭДЭГ ЧИНЬ ХЭН СЭН БИЛЭЭ ДЭЭ?

	Тэгээд ч ер нь бид бүхний өмнө байгаа сансрын «хортон» бол Сар гарцаагүй мөн хэмээн гэлцэх тэр бусад судалгаанд Раундсын шинжилгээ далдлагдсаар л байсан. Тэр нэгэн цагт зүүдэн өвчтэй хүмүүсийн унтаагаараа явдаг тэр шөнийг нь Сартай нягт холбоотойгоор бичиж байсан билээ. Харин өнөөгийн байдлаар бол Сарны гэгээн дүрийг бүр өөрөөр харах болсон. Тэр ч байтугай иймэрхүү судалгааны тухай мэдээлэх мэдээллийн ихэнхэд нь итгэхгүй биз ээ.

	Далаад оны эхээр АНУ-ын Филадельфид францын эрдэмтэн М. Гоклен «хүний зан аашинд тэргэл сар нөлөөлөх нь» гэсэн илтгэлийг бэлтгэжээ. Түүнд бичихдээ: 

	 

	«Өдөр бүр яаралтай дуудлагыг хүлээн авдаг харгис цагдаагийн газрын далаад офицер тэргэл сар бүхий тэр шөнө л маш их ажилтай байдаг гэж нотолж байна. Түрэмгий зантай, тогтворгүй сэтгэлтэй хүмүүс ихэнхдээ сар хагаслахыг бодвол сар дүгрэглэх үеэр түрэмгий хэрцгий байдал нь илэрдэг»

	 

	Сар болон хэрэгтэн хоёрын хооронд ийм холбоо байдаг гэж сэжиглэх ямар нэгэн үндэслэл төдий зүйл байгаа гэж үү?

	Сэтгэл судлаачид ийм холбоо байхгүй гэж бидэнд хариулж байгаа билээ. Хэрэгтнүүдийн дунд сэтгэл хөөрөх, гутрах нь амархан болдог тийм үе тохиолддог хүмүүстэй тааралдах нь мэдээж юм. Чухамхүү эл үе нь тодорхой хугацааг өнгөрөөд давтагддаг байж болох билээ. Тийм болохоор сэтгэлээр тогтворгүй хэрэгтэн тэргэл сар гарах үеэр хямраад дараагийнх нь бас л арван тавны сартай давхацсан тохиолдол ч байж болно.

	Энэ явдлыг бүгдээрээ зөвшөөрөх ч юм биш ээ.

	Саявтархан францын шинжлэн судлаач А. Либером, X. Шерин нар сонирхолтой таамаглалыг хийжээ. Тэд бичихдээ: 

	 

	«Дэлхийд нөлөөддөг таталцлын нөлөөнийхөө үрээр Сар нь далайн түрлэг, татралын үндсэн хөдөлгүүр нь болж байна. Хүний бие махбодыг түр зуур өчүүхэн орчлонт ертөнц буюу хумхи ертөнц хэмээн сэтгэлдээ ургуулан бодоод үзэцгээе. Тэр нь дэлхийн гадаргуугийнхтай адилхан тийм элементүүдээс үндсэндээ оршин тогтдог (барагцаалбал, 80 хувь нь ус, бусад 20 хувь нь органик ба органик бус бодис болно). Иймээс сарны таталцлын хүч нь дэлхийн сав, шим ертөнцөд нөлөөлдгийнхөө нэгэн адилаар хүний бүтцэд орших усанд нөлөөлөх чадвартай юм. Таталцлын сувгаар дамжин сар нь хүний биеийн бүх эсийг угааж байдаг бие махбодод орших шингэн орчныг хугацаатайгаар хувиргаж байдаг байна. Өөрөөр хэлбэл, жинхэнэ «биологийн түрлэг, татралын» тухай гэж хэлж болох юм».

	 

	Энэхүү биологийн «түрлэг, татралын» үед сэтгэл төвшин хүмүүст бол ааш зан нь ердийн байдлаараа өөрчлөгдөх бөгөөд харин эрхэм сайхныг орхигдуулсан сэтгэл зүрхтэй тийм хүмүүст бол зан төрх нь бэрхтэйгээр хувирч болзошгүй юм.

	Шинжлэн судлаачид цааш дүгнэхдээ: 

	 

	«Хэрвээ Сар амь бусниулах явдалд нөлөөлдөг байх юм бол тэр нөлөө нь түрлэг, татралын хүч лугаа адилаар заавал мөчлөгтэйгөөр илрэн гарах ёстой». 

	 

	Үүнийгээ шалгахын тулд тодорхой хугацааны дотор болсон барагцаалбал хоёр мянган хүний амийг бусниулсан явдлыг он дараалан жагсаасныгаа Сарны байдалтай ТБЭМ-ын тусламжтайгаар дүйлгэн үзжээ. Тэргэл сар гарч байсан тэр үеэр хамгийн олноор хүнийг алж байсан нь илэрчээ. Хоёр дахь оргил нь сар хавьслахтай харгалдаж байсан ажээ.

	Бас, нэгэн ажиглалт бий. Сарны байдал, амьд бие махбодын цахилгаан физиологийн үзүүлэлтүүд хоорондоо хамааралтай болох тухай зарим баримтад өгүүлж байгаа билээ. Америкийн нэгэн эмнэлэгт хүний чамархай, хэнхэрцэгт байрлуулсан электродуудын хоорондох хүчдэлийг хэмжиж үзээд тэр хүчдэл нь тэргэл сар гарах үеэр өсөж, шинэ сар гарах үеэр буурч байсныг тогтоожээ.

	Флоридын мэс засалчид билгийн сарын хоёрдугаар мөчлөгт хийсэн төвөнхийн мэс засал нь ихэнхдээ цус алдалтаар төгсдөг болохыг ажиглажээ.

	Энэ бүхэн бултаараа ер бусын санагдаж байгаа нь худал гэж үү? Тэгээд ч Том Плиний энэ тухай яриагүй гэж үү дээ?

	Эртний эрдэм ухааны нэвтэрхий толь болж байсан «Байгалийн түүх» гэдэгтээ тэр бээр бичихдээ: 

	 

	«Сарны бүхнээ нэвтрэн ордог хүчийг ургамал, амьтан хүн сайн мэдэрдэг байна» 

	 

	гэжээ.

	Орчин цагийн эрдэмтдээс «Сарны бүхнээ нэвтрэн ордог хүчийг» шинжлэх ухааны магадтай баримт лугаа зөвшөөрөн хүлээсэн зарим нөхөд далайд амьдарч байсан элэнц хуланцаас нь сарны үетэй давхацдаг тийм физиологийн процессын хэмнэл амьд бүхэнд өвлөгдөн үлджээ гэсэн тайлбарыг хийх санаатай байгаа болно.

	 

	 

	ЗУРХАЙЧДЫГ ДУРСАЦГААЯ

	Зурхай бол ер бусын эртний юм. Түүхийн балар эрт цагт хаа нэгтээ үүсэж бий болсон зурхай зуун зуун, үе үеийг улиран өнгөрөөсөөр хорьдугаар зуунд эртний Хоёр мөрний улсад амжилттайгаар нутагшсан ажээ. Энэ ялдамд «Тэнгэрийн захирагч» Иоганн Кеплер зурхайн тухай юу ярьж байсныг эргэн санацгаая: 

	 

	«Зурхай бол тэнэг охин шүү дээ. Гэлээ ч гэсэн, бурхан минь, тэр тэнэг охин нь байгаагүй сэн бол түүний эх болох мэргэн цэцэн одон орон яах л байсан бол доо. Ертөнц тэрийг ганд нь хаячхаагүй билээ. Юу гэвэл, хөгшин ухаалаг эхийнх нь тусын тулд тэнэг охинд нь бурах, худал хэлэхийг заяалгажээ. Математикчдын гомдол бол юу ч биш, яльгүй юм шүү дээ. Хэрвээ л охин нь ямар нэг байдлаар ажил хийхгүй юм бол эх нь өлбөрөх нь мэдээж шүү дээ...» 

	 

	гэжээ.

	Дундад зууны үе улиран оджээ. Математикчид өлөн зөмөг байдалдаа гомдохоо хэдийнээ больжээ. Гэвч өнөө үед ХБНГУ-д дөрвөн хүний нэг нь огторгуй дахь оддын байрлалаас хувь заяа нь шалтгаалдаг гэдэгт итгэдэг байхад АНУ-д арван сая хүн зурхайн ач тусад биширч байгаа болно.

	Энэ үзэгдлийн үндсэн шалтгаан нь нийгмийн асуудал юм. Гүн зөрчилд орсон, ирээдүйгүй энэ нийгэм зурхайн болоод бусад янз бүрийн мухар сүсэг, атгаг сэжгийг шууд буюу дам аргаар дэлгэрүүлэхэд нэрмээс болсоор байгаа болой.

	Өөр нэг шалтгаан нь хүн, түүний сэтгэл санаа юм. Аливаа бусад зүйл дээр ухаалаг ханддаг мөртөө олон хүн заримдаа эрүүл мэнд, хувь заяа, ирээдүйнх нь тухай яриа үүсмэгц их л итгэж бодлогогүй хандан биеэ барих тал гаргадаг.

	Мэргэ төлөг тавих урхиндаа гэнэн хонгоруудыг оруулахад хааяа зурхайчдын ов мэх багагүй үүрэг гүйцэтгэдэг. Францын хаан XI Людовикийн сэтгэлд нэгэн зурхайч нийцээгүй байсан. Ийм тохиолдолд мэдээжээр ихэс дээдэс нь ч нэрэлхэж зовоогүй биз. Тэгээд ч Людовик уламжлалт заншлын дагуу тэр зурхайчийг гэсгээн шийтгэхээр шийдвэрлэхэд алуурчинд хааны дохиогоор гүйцэтгэхийг тушаажээ.

	Хаан:

	— Бусад хүний хувь заяаг чи маш сайн мэргэлэх юм гэж зурхайчид хэлэнгээ алуурчинд дохио өгөхөөр бэлтгэх зуураа, — Чиний амьдралд хэдий хэр хугацаа үлдээд байгааг надад хэлж өг? гэв.

	Эвгүй байдлыг мэдэрсэн зурхайч хариулахдаа:

	— Эрхэм дээд хаантан минь, таныг таалал төгсөхөөс гурав хоногийн өмнө миний бие барна гэдгийг одод зааж байна...

	Энэ явдал сүсэгтэй хааныг өөрийнхөө эрүүл мэндийг хамгаалахын адилаар зурхайчийг халамжлахад хүргэсэн ажээ.

	Өөр шалтгаантай зурхайн «мэргэн ухааны» тухай дурсан ярилцсан нь энэ буюу.

	Шинжлэх ухаан, газар, тэнгэрийн нягт холбоог гэрчилсэн шинэ зүй тогтол, шинэ баримтыг нээсээр байгаа, нар, сар, манай амьдралд шууд нөлөөлөх чадвартай болох нь илэрхий болсон эрин үед «Эртний ухаан болох зурхай ингэж л нотлогдож байх шив дээ» гэсэн хэллэгтэй тааралдах буй заа.

	Зурхай бол хэзээ ч шинжлэх ухаан байгаагүй, хэзээ ч болохгүй нь лавтай. Манай амьдралд тэнгэрийн эрхсийн хооронд холбоо байгаа гэдгийг үгүйсгэж болохгүй нь мэдээж юм. Ер нь нар байгаагүй сэн бол дэлхий дээр амьдрал байхгүй, тэгээд ч хүн, түүний «хувь заяа» үгүй байх сан биз ээ. Нарны идэвхжилийн өөрчлөлт дэлхий дээрх үзэгдэлд тодорхой нөлөөг үзүүлж улмаар ямар нэгэн хүний хувь тавиланд нөлөөлж болох юм. Гэхдээ энэ нөлөө нь санаатай буюу хамгийн чухал нь ид шидийн шинж чанарыг агуулдаггүй билээ. Харин зурхай юу? Тэрээр хүн, тэнгэрийн эрхсийн хооронд зөвхөн ер бусын ид шидийн холбоо байдаг гэдэг. Хүний амьдралын хамгийн үл ялих явдал ч гэсэн бурхан тэнгэрийн эрхсээр тодорхойлогдон хувь тавилангаараа болох нь зайлшгүй мэтээр үздэг юм.

	Өргөн хэрэглэхээр тооцоолсон зурхайн мэргэ төлөгтэй танилцаж байхад тэр бүхэн туйлын явцуу бодолтой, гэнэн итгэмтгий хүмүүст хаягласан санаа хадаастай байв. Гол агуулга нь тэнгэрт зурагдсан тэр хувь заяа зайлшгүй юм гэдгийг л хүмүүст итгүүлэх явдал аж.

	Хэрвээ хүн хүсвээс өөрийнхөө хувь тавиланг тааруулж болно гэсэн ерөнхий санааг ямар ч зурхайн хүснэгтээс9 бид харж болно. Хамгийн өгөөмөр хүнийг ч гэсэн эцсийнхээ ганц цамцыг өгөөгүйн төлөө чавдаг гэж, хамгийн нинжин сэтгэлтэй хүнийг балмад этгээдийг номхруулсны учир хорон санаатан гэж зэмлэж буруушааж болох шүү.

	Зурхайн төлөгний тодорхой жишээ ийм байх юм.

	Хэрвээ Та мягмар гарагт төрсөн байваас энэ өдөр марсын нөлөөгөөр «худалч, хулгайч, дээрэмчин, хэрцгий, хар толгойтой, улаан нүдтэй, өргөн духтай, хурц ухаантай, хүчтэй, эрүүл хүн» төрдөг ажээ. Болгоомжгүйгээс болж бямба гарагт төрөх юм, бол Та «баргар царайтай, шанаа өргөн, зожиг боловч хөдөлмөрлөх дуртай, зоригтой, ухаантай, шударга бус, бялдууч, муухай харцтай» байх болно.

	Ижил төстэй зурхайн хүснэгтүүдийн инээдэмтэй байдал ил харагдаж байгаа бус уу.

	Зурхай ба гелио-биологи ямар ч хэмжээгээр гэсэн зүйрлүүлшгүй юм. Гэвч эрт ба өнөөгийн мэдлэгийн хооронд эрс тэс ялгаа байгааг сайтар ухаарч байна. Тэгээд ч өнгөрсөн үеэс эрин үеийг хүртэл мэдээлэгдэж ирсэн бүх зүйлийг үгүйсгэж болохгүй гэж би бодож байна. Тэр ч атугай зурхайн төөрөгдөл дундаас газар тэнгэр нэгдэлтэй болох тухай гайхалтай төсөөлсөн санаа байгааг олж харж болох юм.

	Хүн төрөлхтний оршин тогтож ирсэн бүхий л хугацаанд өргөн мэдлэгтэй, ер бусын гярхай, эрдэм ухааны төсөөлөл гүнзгий хүмүүс л амьдарч буй эрин цагаасаа зуунаар түрүүлчихсэн тийм нээлтийг хийж байсан билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Дашрамд нь тэмдэглэхэд нарны эгэл хэсгүүдийн урсгал өөрөөр хэлбэл «нарны салхи» нь хэзээ ч тасалддаггүй юм




	[←2]
	 Соронзжуулсан ус гэдэг нь соронзон хүчний үйлчлэлээр боловсруулсан усыг хэлж байгаа юм (орчуулагч)




	[←3]
	 Хронобиологи нь биологийн хэм (биохэм) биологийн төрөл бүрийн процессын хугацаатай явагдах явцыг судалдаг биологийн ухааны нэг бүлэг юм (орч.)




	[←4]
	 Метроном гэдэг нь тодорхой богино хугацааг цохилтоор илэрхийлдэг механик багаж юм




	[←5]
	 Эрт босдог хүмүүсийг болжмортой, орой унтдаг хүмүүсийг уультай зүйрлүүлж энэхүү ангиллыг хийсэн бололтой (орч.)




	[←6]
	 Сэтгэл хөдлөл гэдэгт айж ичих, цочих хэлмэгдэх, инээн баясах, баярлан бахдах, хайрлан дурлах, үзэн ядах зэрэг мэдрэл сэтгэцийн бүхий л үйлдэл багтаж байгаа болно (орч.)




	[←7]
	 Атон — эртний египетийн домогт гардаг нарны бурхан (орч.)




	[←8]
	 Леонардо да Винчи нь 1452—1519 онд амьдарч байсан Италийн уран зураач, барималч, уран барилгач, эрдэмтэн, инженер хүн юм (орч.)




	[←9]
	 Зурхайн хүснэгт — Мэргэ төлөг буулгахдаа ашигладаг оддын байрлал бүхий хүснэгт юм (орч.)

